
Útdráttur 

Markmið ritgerðarinnar var að skoða hvað felst í beinni vinnu barnaverndarstarfsmanns 

á tímabili áætlunar um meðferð máls og þeim stuðningi sem hann veitir skv. 24 gr. 

barnaverndarlaga. Höfundur kannaði einnig við hvað starfsmaður styðst þegar kemur að 

því að ákvarða hvernig vinnan skuli útfærð og hvaða aðferðafræði og kenningar hann 

nýtir helst við vinnuna. Viðfangsefnið hefur ekki áður verið rannsakað, hvorki hér á landi 

né erlendis. Gildi rannsóknarinnar er því bæði fræðilegt og hagnýtt en niðurstöðurnar 

geta nýst við stefnumótun og skipulagningu í málaflokknum og þannig leitt til hagsbóta 

fyrir börn og fjölskyldur sem njóta þessara úrræða. Tilgangsúrtak var notað við val á 

þátttakendum sem allir voru starfsmenn barnaverndarnefnda og áttu auk þess 

sameiginlegt að vera félagsráðgjafar. Notast var við eigindlega rannsóknaraðferð og 

viðtöl tekin við átta einstaklinga. 

Niðurstöður rannsóknarinnar gefa til kynna að stuðningsviðtöl 

barnaverndarstarfsmanna séu ráðgjafarviðtöl og vettvangur þar sem starfsmaður 

uppfyllir starfsskyldur sínar og veitir stuðning. Viðmælendur sögðust veita leiðbeiningar 

um uppeldi og aðbúnað barns í slíkum ráðgjafarviðtölum eftir föngum og samhliða 

annarri vinnu í viðtalinu en fáir sögðust sinna meðferðarvinnu í starfi sínu. Viðmælendur 

sögðust styðjast við huglæga þætti í tengslum við útfærslu vinnunnar. Allir viðmælendur 

lögðu ríka áherslu á að viðhafa starfshætti sem stuðla að góðri samvinnu en minni 

áherslu mátti greina á skipulega notkun kenninga og aðferða í vinnu með 

skjólstæðingum. Samkvæmt niðurstöðum rannsóknarinnar eru ráðgjafarviðtölin einu 

beinu samskipti barnaverndarstarfsmannanna við börn og fjölskyldur þeirra. 

Niðurstöður rannsóknarinnar vekja áhuga rannsakanda á að kanna hvort börn og 

fjölskyldur telji viðtölin fela í sér stuðning en rannsóknarniðurstöður sýndu að viðtölin 

eru oft stopul og í þeim er megináhersla lögð á mat og eftirlit. 

 

 

Lykilorð: Barnaverndarstarfsmenn, stuðningsúrræði, samvinna, ráðgjöf, meðferð. 

Abstract 

The purpose of this essay is to examine the direct contribution of child protection 

workers while a treatment plan is in place and also the amount of support they give to 

their clients, based on section 24 of the Child Protection Act. This essay also investigates 

which references child protection workers use when deciding on courses of action and 

which methods and theories they use. This subject has never been investigated before, 

neither in Iceland nor abroad, which makes this research both theoretically and 

practically valid. The findings can be useful in making policies and applying organization 

to this field of work, thus leading to improvement for children and families who are the 

subjects of such measures. A convenience sample was used to choose the participants. 

They are all child protection workers and they are all social workers. The researcher 

used qualitative research methods and interviewed eight individuals. 

The findings of this research suggest that interviews intended as support act as 

counselling interviews and a forum for the case worker to fulfill his obligations and give 

support to his clients. Instructions on upbringing and childcare are given in such 

interviews when possible and alongside other topics. Few of those interviewed claim to 

give therapy as part of their work. They use subjective references when making work 

related decisions. All participants emphasized the importance of good cooperation but 

less emphasis was on using methods and theories when working with the clients. The 

findings suggest that counselling interviews produce the only direct contact case 

workers have with the children and their families. The author would be interested to 

know if children and their families feel supported by the interviews since the findings 

suggest that the interviews do not take place on a regular basis and emphasize 

assessment and control. 

Formáli 

Rannsókn þessi er 30 ECTS lokaverkefni í meistaranámi til starfsréttinda í félagsráðgjöf 

við Félagsráðgjafardeild Háskóla Íslands. Rannsóknin var unnin á haustönn 2014. Ég vil 

þakka leiðbeinanda mínum, Anni G. Haugen, fyrir gott samstarf, hvatningu og gagnlegar 

leiðbeiningar við gerð verkefnisins. Jafnframt þakka ég viðmælendum mínum fyrir þeirra 

þátt í rannsókninni. Móður minni og tengdaforeldrum vil ég þakka ómetanlegan 

stuðning við gerð þessa verkefnis og á námstíma mínum öllum en án þeirra hefði 

rannsóknin líklega aldrei orðið að veruleika. Ragnhildi Sigfúsdóttur og Ástu Kristínu 

Benediktsdóttur þakka ég fyrir yfirlestur og góðar og dýrmætar ábendingar. Dóttur 

minni og manni færi ég bestu þakkir fyrir þolinmæði og stuðning og að lokum þakka ég 

Maríu Kristjánsdóttur fyrir hvatningu og dýrmæta leiðsögn í tengslum við störf 

félagsráðgjafa. 

1 Inngangur 

Með þessari rannsókn er sjónum beint að beinni vinnu barnaverndarstarfsmanna þegar 

mál barns er til umfjöllunar hjá barnaverndarnefnd. Rannsóknin snýr að þeim stuðningi 

sem barnaverndarstarfsmaður veitir barni og fjölskyldu eftir að stuðningsúrræði hafa 

verið valin.  

1.1 Markmið, tilgangur og gildi rannsóknar 

Þegar barnaverndarnefnd fær tilkynningu metur barnaverndarstarfsmaður hvort ástæða 

sé til að hefja könnun á málinu í samræmi við 21.gr. barnaverndarlaga. Verði niðurstaða 

könnunar sú að þörf sé á stuðningi við barn og mögulega fjölskylduna alla þarf að gera 

um það skriflega áætlun. Eftir að stuðningsaðgerðir hafa verið valdar kemur það í 

hlutverk barnaverndarstarfsmanns að meta árangur af stuðningsúrræðum og veita barni 

og foreldrum ráðgjöf og leiðbeiningar (Barnaverndarlög nr. 80/2002;Barnaverndarstofa, 

2006). 

Í 24. gr. barnaverndarlaga er tilgreint eina skilgreinda stuðningsúrræðið sem 

barnaverndarstarfsmaður veitir sjálfur en það snýr að því að leiðbeina foreldrum með 

uppeldi og aðbúnað barns. Samkvæmt reglugerð um úrræði á ábyrgð sveitarfélaga felur 

úrræðið í sér almenna sálfræðilega, uppeldislega eða félagslega ráðgjöf (Reglugerð um 

úrræði á ábyrgð sveitarfélaga samkvæmt ákvæðum barnaverndarlaga nr. 652/2004). 

Ekki liggja fyrir ítarlegar skilgreiningar á útfærslu þeirrar ráðgjafar og leiðsagnar sem 

barnaverndarstarfsmanni ber að sinna en í handbók Barnaverndarstofu kemur fram að 

verklagsreglur og vinnuferlar þurfi að vera til staðar hjá hverri barnaverndarnefnd og 

aðgengilegar öllum starfsmönnum (Barnaverndarstofa, 2006). 

Í ársskýrslum Barnaverndarstofu hafa á síðustu árum legið fyrir upplýsingar um í hve 

miklum mæli barnaverndarstarfsmenn veiti leiðbeiningar um uppeldi og aðbúnað barns 

(Halla Björk Marteinsdóttir, 2014). Rannsókn Anniar G. Haugen (2014) sýndi hins vegar 

að barnaverndarstarfsmenn veita fjölþættari stuðning en áður hefur komið fram. Engin 

rannsókn hér á landi hefur snúið að vinnuframlagi barnaverndarstarfsmannanna sjálfra 

eða eðli þess stuðnings sem þeir veita. Rannsókn Anniar gefur þó ákveðna vísbendingu 

um að vinnuframlagið sé umfangsmeira en hingað til hefur verið sýnt fram á í 

ársskýrslum Barnaverndarstofu. 

Í þessari rannsókn verður sjónum beint eingöngu að þeirri vinnu sem 

barnaverndarstarfsmenn sinna sjálfir þegar stuðningsaðgerðir hafa verið tilgreindar í 

áætlun um meðferð máls. Rannsakandi mun hafa til hliðsjónar niðurstöður úr rannsókn 

Anniar G. Haugen (2014) þar sem fram kemur að barnaverndarstarfsmenn veita, auk 

leiðbeininga um uppeldi og aðbúnað barns, stuðningsviðtöl og meðferðarviðtöl. 

Eingöngu  verður fjallað um úrræði sem veitt eru með samþykki foreldra þar sem 

barn og/eða foreldrar eru tilbúnir að vinna með barnaverndarstarfsmanni. Reynt er að 

varpa ljósi á hvernig starfsmenn túlka úrræðin og hvað felst í framkvæmd þeirra en 

þessar upplýsingar geta nýst til að varpa ljósi á eðli úrræðanna. Í þessu tilliti er jafnframt 

mikilvægt að skoða eðli málanna sem unnið er með og hverjir það eru sem njóta þeirra. 

Þá mun rannsakandi einnig leitast við að svara því hvað ræður því annars vegar að 

starfsmaður ákveður að vinna með málið sjálfur og hins vegar að hann vísar máli til 

annarra fagaðila. Markmið rannsóknarinnar er enn fremur að fá upplýsingar hjá 

starfsmönnum í þeim tilgangi að skoða hvort þeir fari eftir ákveðnum reglum eða 

viðmiðum þegar kemur að því að beita úrræðunum. 

Rannsakandi vonast til að rannsóknin auki fræðilega þekkingu á sviðinu en hún mun 

einnig verða mikilvæg viðbót við íslenskar rannsóknir sem hafa verið gerðar á sviði 

barnaverndar. Gildi rannsóknarinnar er bæði fræðilegt og hagnýtt en niðurstöðurnar 

geta nýst við stefnumótun og skipulagningu í málaflokknum og þannig leitt til hagsbóta 

fyrir börn og fjölskyldur sem njóta þessara úrræða. Rannsóknin getur auk þess leitt af 

sér aukinn skilning á starfi barnaverndarstarfsmanna og þannig nýst til dæmis 

stjórnendum en til þess að þeir geti metið vinnuframlag barnaverndarstarfsmanna á 

sanngjarnan hátt er nauðsynlegt að þeir viti hvað starfið felur í sér. Þá gæti rannsóknin 

jafnframt stuðlað að frekari rannsóknum á framangreindum stuðningsúrræðum og 

starfsháttum barnaverndarstarfsmanna. 

1.2 Val á viðfangsefni  

Rannsakandi varð í starfi sínu við barnavernd var við mikla umræðu um skort á 

stuðningsúrræðum og það vakti áhuga hans á að skoða árangur af þeim 

stuðningsúrræðum sem nú þegar eru til staðar. Kveikjan að verkefninu varð síðan þegar 

rannsakandi skoðaði niðurstöður úr rannsókn Anniar G. Haugen, þar sem 

barnaverndarstarfsmenn alls staðar að af landinu voru spurðir út í  stuðningsúrræði sem 

þeir notuðu í þremur síðustu málunum sem þeir komu að. 

Í niðurstöðum Anniar kom fram að af öllum þeim úrræðum sem nefnd voru var 

hlutfallslega algengast að starfsmenn beittu úrræðum þar sem þeir sjálfir veittu 

leiðsögn, ráðgjöf eða meðferð (Anni G. Haugen, 2014). Rannsókn Anniar sýndi að 

algengast var að foreldrum væri leiðbeint við uppeldi og aðbúnað barns en 98,8% 

svarenda höfðu beitt því úrræði þegar tekið var mið af þremur síðustu málum sem 

unnið var með (Anni G. Haugen, 2014). Niðurstöðurnar úr rannsókn Anniar eru í takt við 

tölur úr ársskýrslu Barnaverndarstofu um notkun stuðningsúrræða á árunum 2009–2013 

þar sem einnig kemur fram að algengasta stuðningsúrræðið felist í því að leiðbeina 

foreldrum við uppeldi og aðbúnað barns (Halla Björk Marteinsdóttir, 2014).  

Þegar rannsakandi hugðist skoða árangur af leiðbeiningum um uppeldi og aðbúnað 

barns kom í ljós að ekki hefur verið gert árangursmat á því úrræði og það sama á við um 

stuðningsviðtöl og meðferðarviðtöl en auk þess liggja hvergi fyrir skilgreiningar á 

stuðningsviðtölum og meðferðarviðtölum í barnaverndarstarfi. Þetta vakti áhuga 

rannsakanda á að skoða úrræðin frekar.  

1.3 Uppbygging ritgerðar 

Ritgerðin skiptist í sex kafla. Í kafla tvö á eftir inngangi er að finna fræðilega umfjöllun 

um rannsóknarefnið en henni er skipt í þrjá hluta sem hver um sig hefur nokkra 

undirkafla. Fyrsti hluti fræðilegrar umfjöllunar snýr að skipulagi barnaverndarmála á 

Íslandi, stefnu stjórnvalda í barnaverndarmálum, útfærslu stuðningsúrræða og að 

endingu verður fjallað um félagsráðgjafa í barnavernd og barnaverndarstarfið. Í upphafi 

annars hluta er gerð grein fyrir gagnreyndum aðferðum og vinnulagi ásamt því sem farið 

verður yfir þekkingu á sviðinu í tengslum við rannsóknarefnið. Einnig verður fjallað um 

ráðgjöf og meðferð út frá almennum skilgreiningum og muninn á þessu tvennu. Í þriðja 

og síðasta hluta þessa kafla er rætt um hvað einkenni skjólstæðinga barnaverndar og 

aðstæður þeirra. Næst er fjallað um tvær þekktar vinnuaðferðir í barnaverndarstarfi, 

annars vegar barnamiðaða og hins vegar foreldramiðaða nálgun, og að endingu mun 

rannsakandi ræða samvinnu við foreldra í barnaverndarstarfi. 

Kafli þrjú fjallar um aðferð og framkvæmd rannsóknar og í fjórða kafla er greint frá 

niðurstöðum. Í fimmta kafla fer fram umræða um helstu niðurstöður, þær dregnar 

saman og rannsóknarspurningum svarað. Í sjötta og síðasta kafla ritgerðarinnar er 

stiklað á stóru um viðkomandi rannsókn og fjallað um hugmyndir að 

framtíðarrannsóknum. 

1.4 Skilgreining lykilhugtaka og rannsóknarspurningar 

Með hugtakinu barnaverndarstarfsmaður er í þessari ritgerð átt við félagsráðgjafa og 

aðra fagmenn er starfa víðs vegar um landið hjá barnaverndarnefndum. Í rannsókninni 

er leitast við að svara því hvað felst í stuðningi sem barnaverndarstarfsmaður veitir eftir 

að könnun máls er lokið og stuðningsúrræði hafa verið valin. Í því felst að skoða eðli 

þeirra mála sem unnið er með, hverjir það eru sem njóta stuðningsins og hvað ræður því 

að starfsmaður ákveður að vinna beint að málinu sjálfur eða vísa því til annarra fagaðila. 

Með hugtökunum áætlun um meðferð máls og meðferðaráætlun er átt við skriflega 

áætlun sem barnaverndarstarfsmaður gerir ef niðurstaða könnunar máls leiðir í ljós að 

þörf sé á stuðningi við barn og mögulega fjölskylduna alla. 

Í rannsókninni er lagt upp með að svara eftirfarandi spurningu: Hvað felst í beinni 

vinnu barnaverndarstarfsmanns á tímabili áætlunar um meðferð máls? Til að dýpka 

skilning og rýna betur í efnið leitast rannsakandi jafnframt við að svara fimm 

undirspurningum: 

 Við hvað styðst barnaverndarstarfsmaður þegar kemur að því að ákvarða 

hvernig vinna hans skuli útfærð á tímabili áætlunar um meðferð máls? 

 Hvað felur stuðningsviðtal í sér? 

 Hvað felur meðferðarviðtal í sér? 

 Hvað fela leiðbeiningar um uppeldi og aðbúnað barns í sér? 

 Við hvaða aðferðafræði og kenningar styðjast barnaverndarstarfsmenn í 

vinnu sinni? 

2 Fræðilegur bakgrunnur 

Fræðilegri umfjöllun er skipt niður í þrjá undirkafla þar sem fyrst verður rætt um 

barnaverndarstarf, uppbyggingu þess og skipulag. Í öðrum hluta er fjallað um  

stuðningsúrræði sem barnaverndarstarfsmenn veita en þar verður lögð áhersla á ráðgjöf 

og meðferð, sem er sá stuðningur sem  barnaverndarstarfsmenn veita í töluverðum 

mæli samkvæmt rannsókn Anniar G. Haugen (2014). Að lokum verður fjallað um tvær 

ólíkar vinnuaðferðir sem ríkjandi eru við vinnslu barnaverndarmála.   

2.1 Barnaverndarstarf 

Meginmarkmið barnaverndar er að standa vörð um hagsmuni og réttindi barna en 

áherslur í barnaverndarstarfi ráðast af stefnu og hugmyndum stjórnvalda hverju sinni 

(Gilbert, Parton og Skivenes, 2011). Starfsemi barnaverndar er yfirgripsmikil en í þessum 

kafla verður gerð grein fyrir skipulagi og stefnu íslenskra stjórnvalda í 

barnaverndarmálum ásamt því að rætt er um stuðningsúrræði í barnaverndarstarfi. Til 

að varpa betra ljósi á barnaverndarstarf er greint frá þeim kröfum sem gerðar eru til 

barnaverndarstarfsmanna en jafnframt verður fjallað um hlutverk félagsráðgjafa í 

barnaverndarstarfi. 

2.1.1 Skipulag barnaverndarmála 

Stjórn barnaverndarmála á Íslandi er í höndum barnaverndaryfirvalda. 

Velferðarráðuneytið fer með yfirstjórn þeirra en Barnaverndarstofa vinnur að 

samhæfingu og eflingu barnaverndarstarfs og annast daglega stjórn barnaverndarmála. 

Aðrar stofnanir sem tilheyra þessum yfirvöldum eru kærunefnd barnaverndarmála og 

barnaverndarnefndir (Barnaverndarstofa, 2006). Markmið barnaverndar er að tryggja 

börnum og ungmennum viðunandi uppeldisskilyrði með því að styrkja uppeldishlutverk 

fjölskyldunnar og beita stuðningsúrræðum þegar það á við. Á Íslandi er barnavernd 

lögbundin og innt af hendi barnaverndaryfirvalda í samræmi við lög og reglugerðir 

(Barnaverndarlög nr. 80/2002). 

Sveitarfélög gegna mikilvægu hlutverki í barnaverndarmálum. Í barnaverndarlögum 

segir að á vegum sveitarfélaga skuli starfa barnaverndarnefndir sem veita eigi ákveðna 

grunnþjónustu til íbúa viðkomandi sveitarfélaga. Meginhlutverk barnaverndarnefnda er 

að annast eftirlit með uppeldisskilyrðum, hegðun og aðbúnaði barna en einnig að leggja 

mat á hvort barn búi við óviðunandi aðstæður, svo sem misbrest í aðbúnaði, eða upplifi 

mikla félagslega erfiðleika. Einnig ber barnaverndarnefndum að bjóða upp á viðeigandi 

úrræði sem barnaverndarlög kveða á um og meta hvaða úrræði hentar hverju sinni 

(Barnaverndarlög nr. 80/2002). Barnaverndarnefndir taka á móti 

barnaverndartilkynningum, taka ákvörðun um hvort hefja eigi könnun á máli og sjá um 

þá könnun, áætlanagerð og finna viðeigandi stuðningsúrræði samkvæmt 

barnaverndarlögum eða öðrum lögum, allt eftir því sem við á hverju sinni 

(Barnaverndarstofa, 2006).  

2.1.2 Stefna stjórnvalda 

Áherslur í barnaverndarstarfi hafa breyst töluvert í tímans rás en skilgreining á 

markmiðum barnaverndar er háð stefnu og hugmyndum stjórnvalda hverju sinni. Í 

bókinni Child Protection Systems: International Trends and Orientations er fjallað um 

samanburðarrannsókn sem gerð var á félagsmálastefnu og starfsháttum barnaverndar í 

tíu vestrænum samfélögum. Greint er frá þremur ólíkum stefnum sem höfundar telja að 

séu einkennandi fyrir nútíma barnaverndarstarf en mismikil áhersla er lögð á hverja 

stefnu eftir því hvaða land á í hlut. Í flestum löndum má sjá eitthvað úr hverri stefnu 

þótt ein stefnan geti verið meira ríkjandi innan barnaverndarstarfs en önnur þegar á 

heildina er litið. Höfundar nefna í þessu samhengi barnamiðaða stefnu (e. child focus), 

fjölskyldumiðaða stefnu (e. family service) og barnaverndarmiðaða stefnu (e. child 

protection) (Gilbert, Parton og Skivenes, 2011). 

Norræn samfélög virðast byggja á sameiginlegum grunngildum þar sem 

fjölskyldumiðuð stefna er höfð að leiðarljósi í bland við barnamiðaða stefnu en 

hugmyndafræði beggja virðist vera notuð töluvert (Gilbert o.fl., 2011). Á öllum 

Norðurlöndunum er kveðið á um tilkynningaskyldu hjá fagfólki sem hefur ástæðu til að 

ætla að barn búi við óviðunandi aðstæður. Allar ákvarðarnir barnaverndar skulu teknar í 

samræmi við gildandi lög og reglur og ákvarðanir sem fela í sér þvingun, eins og vistun 

utan heimilis, skulu lagðar fyrir dómstóla. Í norrænu barnaverndarstarfi er mikil áhersla 

lögð á að tryggja öllum börnum jöfn tækifæri og veita viðeigandi þjónustu til að svo 

megi verða, ásamt því að tryggja börnum og ungmennum viðunandi uppeldisskilyrði. 

Ávallt skal leitast við að beita vægustu úrræðum í fyrstu og aðeins skal gripið til 

íþyngjandi ráðstafana ef markmiðum verður ekki náð með öðru og vægara móti. Rík 

áhersla er lögð á að barn þekki uppruna sinn og eigi kost á að alast upp hjá fjölskyldu 

sinni. Ef tekin er ákvörðun um að fjarlægja barn af heimili eru aðrir kostir innan 

fjölskyldunnar, eins og forsjárlaust foreldri eða umsjón ættingja, gjarnan teknir til 

greina. Áður en barn er tekið af heimili er lögð mikil áhersla á að allra tiltækra leiða hafi 

verið leitað til að koma í veg fyrir það (Gilbert o.fl., 2011). 

Til að bregðast við þessu hafa norrænar þjóðir á síðustu árum lagt mikla áherslu á 

þróun stuðningsúrræða sem miða að því að veita foreldrum og barni þá þjónustu sem 

talin er nauðsynleg til að koma í veg fyrir töku barns af heimili (Gilbert o.fl., 2011). Þessi 

stefna kemur skýrt fram í skýrslu um stefnumarkandi áætlun innan barnaverndar á 

Íslandi á árunum 2007–2010. Þar er lögð áhersla á að innleiða ný úrræði í 

barnaverndarmálum með það að markmiði að vinna með vanda barna og foreldra í 

þeirra eigin umhverfi. Tilgangurinn er meðal annars að draga úr stofnanavistun og stytta 

þann tíma sem börn eru í fóstri (Félagsmálaráðuneytið og Barnaverndarstofa, 2007). 

2.1.3 Stuðningsúrræði í barnavernd 

Barnaverndarnefnd ber að gera skriflega áætlun um meðferð máls ef niðurstaða 

könnunar hefur leitt í ljós að aðbúnaði, umönnun eða uppeldi barns er ábótavant eða ef 

barn stefnir eigin heilsu eða þroska í hættu með hegðun sinni. Ástæður afskipta að 

lokinni könnun varða jafnan lakar uppeldisaðstæður af einhverjum toga og þá fyrst og 

fremst vanrækslu í einhverri mynd eða ofbeldi sem barnið hefur orðið fyrir. Ástæða þess 

að gripið er til úrræða getur einnig verið áhættuhegðun barnsins sjálfs, eins og þegar 

barn neytir vímuefna, stundar afbrot eða beitir aðra ofbeldi. Þegar könnun leiðir í ljós að 

aðgerða barnaverndarnefndar er þörf skal nefndin leitast við að veita aðstoð í samvinnu 

við foreldra og eftir atvikum barnið sjálft. Úrræði barnaverndarnefnda til stuðnings við 

börn og fjölskyldur þeirra eru margvísleg og algengt er að fleiri en einu sé beitt þar sem 

vandi hvers barns getur verið margþættur (Halla Björk Marteinsdóttir, 2014; Anna 

Ingibjörg Opp, 2012; Anni G. Haugen og María Gunnarsdóttir, 2012; Guðbjörg Gréta 

Steinsdóttir, 2011; Margrét Þórarinsdóttir, 2012; María Gunnarsdóttir, 2011). 

Starfsmenn barnaverndarnefnda geta aðstoðað börn og foreldra við að nálgast 

úrræði á vegum annarra en auk þess hefur barnaverndarnefnd sjálf yfir að ráða 

ákveðnum úrræðum (Barnaverndarlög nr. 80/2002). Stuðningsúrræði á vegum annarra 

eiga við þegar barnaverndarstarfsmaður útvegar barni viðeigandi stuðning eða meðferð 

hjá öðru fagfólki, stuðlar að því í samvinnu við hlutaðeigandi stofnanir að beitt verði 

úrræðum samkvæmt öðrum lögum og þegar foreldrar eða þunguð kona fær aðstoð við 

að leita sér meðferðar vegna veikinda, áfengis, vímuefnaneyslu eða annarra 

persónulegra vandamála (Barnaverndarlög nr. 80/2002). Öll framangreind úrræði eiga 

það sameiginlegt að vera framkvæmd af stofnunum og starfsmönnum sem ekki heyra 

undir barnaverndarnefnd (Barnaverndarstofa, 2006).  

Úrræði á vegum barnaverndarnefnda snúa annars vegar að því að foreldrum er  

leiðbeint með uppeldi og aðbúnað barns og hins vegar að því að barni og fjölskyldu er 

útvegaður tilsjónarmaður, persónulegur ráðgjafi eða stuðningsfjölskylda. 

Stuðningsúrræðin tilsjón, persónulegur ráðgjafi og stuðningsfjölskylda eiga það 

sameiginlegt að vera innt af hendi annarra en þess starfsmanns sem ber ábyrgð á 

málinu. Viðkomandi barnaverndarstarfsmaður ber samt sem áður ábyrgð á að fá aðila til 

að sinna þessum úrræðum. Barnaverndarstarfsmaður ber auk þess ábyrgð á að greina 

viðkomandi frá markmiði stuðningsins og veita viðkomandi stuðning og leiðsögn í starfi 

sínu með barni og fjölskyldu (Barnaverndarstofa, 2006; reglugerð um úrræði á ábyrgð 

sveitarfélaga samkvæmt ákvæðum barnaverndarlaga nr. 652/2004). 

Rannsóknir sem gerðar hafa verið á þessum þremur framangreindu úrræðum sýna 

að algengast er að einstaklingar sem veita þessa þjónustu séu ófaglærðir en í 

barnaverndarlögum eru ekki eru gerðar kröfur um fagþekkingu þegar kemur að þessum 

úrræðum (Anna Ingibjörg Opp, 2012; Guðbjörg Gréta Steinsdóttir, 2011; Margrét 

Þórarinsdóttir, 2012; María Gunnarsdóttir og Anni G. Haugen, 2012). Öðru máli gegnir 

um fagþekkingu þegar foreldrum er leiðbeint um uppeldi og aðbúnað barns. Í handbók 

Barnaverndarstofu er tiltekið að sá sem veiti þær leiðbeiningar þurfi að hafa góða 

þekkingu á uppeldismálum og vera búinn að skapa það traust sem nauðsynlegt er til að 

foreldrið geti nýtt sér leiðbeiningarnar. Úrræðið er eina úrræðið á forræði 

barnaverndarnefnda þar sem ekki er tekið sérstaklega fram að vísa eigi á aðra aðila. Þó 

er tiltekið að ef nefnd telur sig ekki vera í stakk búna til að sinna þessu hlutverki, 

annaðhvort vegna þess að fagþekkingu skorti eða vegna vinnuálags, sé henni unnt að 

semja við sérfræðinga í einstökum málum, sbr. 14. gr. barnaverndarlaga 

(Barnaverndarlög nr. 80/2002; Barnaverndarstofa, 2006). Með þessu er nefndinni gefinn 

kostur á að ráða til sín sérhæft starfslið eða tryggja sér aðgang að viðeigandi 

sérþekkingu með öðrum hætti (Barnaverndarlög nr. 80/2002). 

Þegar fjölskyldu er vísað á úrræði á vegum annarra, til dæmis útvegaður 

tilsjónarmaður, persónulegur ráðgjafi eða stuðningsfjölskylda, merkir það ekki að 

hlutverki barnaverndarstarfsmanns sé lokið, þar sem starfsmanni ber að sinna máli allt 

til enda. Barnaverndarmáli telst ekki lokið fyrr en markmiðum áætlunar er náð og ekki er 

talin þörf á að endurnýja hana (Barnaverndarstofa, 2006).   

2.1.4 Félagsráðgjafar í barnavernd 

Velferðarþjónusta samanstendur af mismunandi þjónustu fyrir almenning og 

félagsráðgjöf er einn angi hennar. Þótt erfitt sé að lýsa hlutverki félagsráðgjafa í stuttu 

máli er mikilvægt að skilgreiningin sem stuðst er við sé ekki of víð, til dæmis að 

„félagsleg ráðgjöf“ sé hvers konar vinna sem beinist að því að hjálpa fólki að leysa 

vandamál, því slíkt getur ekki talist nægilega lýsandi. Alþjóðasamtök félagsráðgjafa 

skilgreina félagsráðgjafahlutverkið með eftirfarandi hætti:  

„Félagsráðgjöf stuðlar að félagslegum breytingum, leysir vanda í mannlegum 

samskiptum, valdeflir og leysir fólk úr ánauð til að auka velferð þess. 

Félagsráðgjafar nýta hagnýtar kenningar um hegðun mannsins og félagslega kerfið 

og veita því athygli hvernig fólk og umhverfi virkar saman. Mannréttindi og 

félagslegt réttlæti eru grundvöllur félagsráðgjafar“ (International Federation of 

Social Workers, 2014). 

Starfsaðferðir félagsráðgjafa eru óháðar málaflokkum og starfssviðum þar sem 

félagsráðgjafar starfa ávallt eftir ákveðnu verklagi. Þegar hlutverk félagsráðgjafa er 

skoðað er mikilvægt að líta til þátta sem gera starfið frábrugðið öðrum starfsstéttum 

innan velferðarþjónustu. Félagsráðgjafar bera lagalega ábyrgð í starfi sínu en starfið felst 

gjarnan í því að vinna með viðkvæm mál og taka erfiðar ákvarðanir, sem ávallt þurfa að 

samræmast gildandi lögum og reglum. Menntun félagsráðgjafa snýr meðal annars að 

starfi með börnum en málsmeðferð barnaverndarmála og vinnuaðferðir í tengslum við 

meðferð og ráðgjöf við börn eru hluti af námi félagsráðgjafa (Thompson, 2009c; Háskóli 

Íslands, e.d.a; Háskóli Íslands, e.d.b). 

Þegar kennsluskrá Háskóla Íslands er skoðuð má sjá að ýmsar fræðigreinar bjóða 

upp á einstaka námskeið sem nýtast við afmarkaða þætti barnaverndarstarfs en 

félagsráðgjöf er hins vegar eina fræðigreinin þar sem kennsla snýr sérstaklega að  

barnavernd og barnaverndarstarfi (Anni G. Haugen, 2008; Háskóli Íslands, e.d.c). 

Í skýrslu Barnaverndar Reykjavíkur frá árinu 1957 kemur fram að æskilegt sé að 

innan hverrar barnaverndarnefndar starfi einn til tveir „ármenn“ (e. social workers) 

(Barnavernd Reykjavíkur, 1957). Árið 1966 var reynt að bregðast við skorti á 

sérmenntuðu fólki innan barnaverndarnefnda með því að styrkja fólk til náms á sviði 

félagsráðgjafar (Barnaverndarráð Íslands, 1968). Í núgildandi íslenskum lögum kemur 

hvergi fram hvaða menntun barnaverndarstarfsmenn eigi að hafa en einungis er tiltekið 

að starfsfólk nefndanna skuli hafa sérhæfða þekkingu á sviðinu (Barnaverndarlög nr. 

80/2002). Í frumvarpi til barnaverndarlaga nr. 80/2002 eru menntunarkröfur 

starfsmanna skilgreindar nánar en þar kemur fram að með sérmenntuðu fólki sé átt við 

menntun á sviði félagsráðgjafar, sálfræði, geðlækninga, uppeldisfræði eða kennslufræða 

(Þingskjal 403, 2001–2002). 

Í rannsókn Arndísar Tómasdóttur (2009) kemur fram að einstaka 

barnaverndarnefndir hafi sett skilyrði um að þeir sem beri ábyrgð á barnaverndarmálum 

hafi menntun á sviði félagsráðgjafar en algengast sé þó að nefndir tilgreini 

félagsráðgjafa ásamt öðrum fagstéttum með menntun sem nýtist í starfi. Þegar 

rannsókn Arndísar var gerð höfðu flestir starfsmenn barnaverndarnefnda á Íslandi 

menntun á sviði félagsráðgjafar en rannsóknin sýndi einnig að auk félagsráðgjafa 

störfuðu fyrir nefndirnar  kennarar, félagsfræðingar, sálfræðingar og aðrar starfsstéttir. 

Niðurstöður Arndísar eru í samræmi við niðurstöður rannsókna sem gerðar voru á 

árunum 2004 og 2006 og sýndu að flestir barnaverndarstarfsmenn á Íslandi höfðu 

menntun á sviði félagsráðgjafar (Anni G. Haugen, 2004 og Freydís Jóna Freysteinsdóttir, 

2006).   

2.1.5 Barnaverndarstarfið 

Samkvæmt Anni G. Haugen (2008) er nauðsynlegt að barnaverndarstarfsmenn hafi góða 

þekkingu á barnaverndarlögum en auk þess á ýmsum öðrum, til dæmis lögum um 

félagsþjónustu sveitarfélaga, lögum um málefni fatlaðra og stjórnsýslulögum. Þekking á 

lögunum felur í sér að geta túlkað þau, þekkt málsmeðferðina og skrifað dagnótur og 

skýrslur en einnig að útskýra þessi atriði fyrir barni og foreldrum. 

Annar mikilvægur þáttur í barnaverndarstarfi snýr að góðri þekkingu á þroska barna 

og líðan en starfsmaður þarf að geta greint einkenni vanrækslu og ofbeldis sem og 

styrkleika barna og þarfir þeirra. Barnaverndarstarfsmenn þurfa einnig að þekkja til 

mismunandi meðferðarforma og samskiptamynstra innan fjölskyldna, ásamt því að hafa 

góða þekkingu á ólíkum félagslegum aðstæðum (Anni G. Haugen, 2008; 

Barnaverndarstofa, 2006). Í þriðja lagi þarf barnaverndarstarfsmaður að þekkja einkenni 

ólíkra vandamála hjá fullorðnum og kunna skil á ýmiss konar meðferðum auk þess að 

geta greint styrkleika foreldra og umhverfis (Anni G. Haugen, 2008; Thompson, 2009a). 

Oft standa barnaverndarstarfsmenn frammi fyrir flóknum verkefnum sem krefjast 

færni í mannlegum samskiptum. Barnaverndarstarfsmaður þarf að geta myndað það 

traust sem nauðsynlegt er til að hægt sé að vinna að bættum aðstæðum barns í góðri 

samvinnu við barn og fjölskyldu (Anni G. Haugen, 2008; Laird, 2013; Tedeschi og Felson, 

1994). 

Barnaverndarstarf felst að miklu leyti í samskiptum við einstaklinga og fjölskyldur. 

Kenning um félagsleg samskipti (e. social interaction theory) fjallar um skýringar að baki 

hegðun einstaklinga, það er hvað veldur því að fólk bregst við á tiltekinn hátt. Kenningin 

sér gremju (e. grievance) sem eðlilegt framhald áreksturs í samskiptum milli tveggja 

einstaklinga. Þegar einstaklingar upplifa mótlæti eða að gildum þeirra sé ógnað er líklegt 

að þeir reiðist en reiði er notuð sem stjórnunartæki í samskiptum við aðra (Laird, 2013). 

Tedeschi og Felson (1994) hafa hvað mest fjallað um kenningar um félagsleg samskipti í 

tengslum við barnaverndarstarf. Þegar unnið er að því að bæta aðstæður barna geta 

foreldrar þurft að endurmeta uppeldisaðferðir sínar og aðra áhrifaþætti í lífi barnsins. 

Samkvæmt Tedeschi og Felson (1994) er líklegt að einstaklingur í þessum sporum reyni 

að verja sig ef hann upplifir að stöðu sinni sé ógnað. Jafnvel þótt reiðiviðbrögð í kjölfar 

gremju séu algeng í barnaverndarstarfi getur fagmaðurinn reynt að lágmarka líkur á að 

slíkt hendi með því að viðhafa starfsaðferðir sem einkennast af virðingu og heiðarleika. 

Samkvæmt Laird (2013) bregst einstaklingur sem upplifir gremju ekki við með 

neikvæðum hætti til að valda skaða heldur til að reyna að endurheimta stjórn á 

aðstæðum sem hann upplifir sig hafa misst. Viðbrögðin geta þó meðal annars falist í 

hegðun eins og mótþróa, skorti á samvinnu, ofbeldi, skemmdarverkum eða ögrandi 

viðmóti í samtali (Laird, 2013). 

Samkvæmt Anni G. Haugen (2008) snýr barnaverndarstarf oft og tíðum að vinnu 

með sársauka, vanlíðan, vangetu og ofbeldi en mikilvægt er að starfsmaður hafi færni til 

að vinna með þær tilfinningar án þess að láta þær buga sig. Samkvæmt Thompson 

(2009c) Trevithick, (2005), Parker og Doel (2013) getur verið gefandi og uppbyggilegt að 

vinna með tilfinningaleg málefni en það geti hins vegar einnig verið skaðlegt ef 

starfsmaður höndlar illa tilfinningar í starfi. Starfsmenn sem vinna með tilfinningar eins 

og kvíða, þunglyndi, reiði og sorg geta þannig þróað með sér þessar sömu tilfinningar ef 

þeir gleyma að gæta að eigin heilsu (Thompson, 2009a; Parker og Doel, 2013). Seigla 

(e.resilence) er mikilvægur þáttur í fari fagaðila þegar unnið er með erfiðar tilfinningar 

en samkvæmt Thompson (2009a) eru hugkvæmni (e. resourcefulness) og styrkur (e. 

robustness)  einnig mikilvægir þættir í þessu tilliti. Í starfi þar sem oft og tíðum er unnið 

með ótrúlegar lýsingar fólks af eigin reynslu í daglegu lífi er mikilvægt að vinnan byggi á  

frjórri hugsun og hugkvæmni en það er mikilvægt svo starfsmaður geti skilið og skynjað 

frásagnir fólks. Hann þarf að geta gefið sig á vald þeim áhrifum sem hann verður fyrir frá 

skjólstæðingi sínum og nýtt þau sem aflgjafa í breytingaferlinu. Það má því segja að í 

starfinu felist viss sköpunarvinna en á sama tíma þurfi starfsmaður að vera fær um að 

aðgreina eigin tilfinningar og fagleg viðbrögð. Til að geta sinnt vinnu með fólki á 

árangursríkan hátt er mikilvægt að vera fær um að finna ákveðið jafnvægi, því starfið 

krefst mikils persónulegs styrks en á sama tíma hæfileika til að sýna hlýju og skilning. Í 

þessu samhengi er mikilvægt fyrir fagmanninn að átta sig á að næmni fyrir skjólstæðingi 

er ekki það sama og samúð eða vorkunn (Thompson 2009a; Moss, 2007). 

Samkvæmt Thompson (2009a) þurfa allir fagaðilar að vera meðvitaðir um mikilvægi 

þess að þróa með sér styrkleika í tengslum við framangreinda þrjá þætti: hugkvæmni, 

styrk og seiglu.  Ekki sé þó hægt að ætlast til að færni í tengslum við framangreinda 

þætti sé meðfædd þótt vissir þættir í fari einstaklinga geti vissulega ýtt undir styrkleika á 

þessu sviði. Sumir einstaklingar hafi þannig gott klínískt innsæi, fagvitund og næmi fyrir 

öðru fólki og séu á sama tíma í góðum tengslum við eigin kviku án þess þó að láta 

stjórnast af henni. Ef fagmaður hefur góða færni á vissum sviðum er mikilvægt að hann 

þrói einnig með sér færni í tengslum við aðra þætti. Ef fagmaður er sterkur hvað varðar 

alla þrjá þættina er einnig mikilvægt að hann velti fyrir sér hvernig hann getur þróað 

með sér enn frekari færni á sviðinu. Þegar fagaðili hefur þróað með sér styrkleika á 

fyrrgreindum sviðum er hann ekki aðeins vel í stakk búinn til að mæta skjólstæðingum 

sínum, heldur er vinnan auk þess líkleg til að auðga hans eigið líf. 

Á sama tíma og fagaðili vinnur með einstaklingi að tilfinningalegum málefnum er 

ekki ólíklegt að hann sjálfur sé að fást við eitthvað í eigin lífi sem hefur áhrif á líðan hans 

og tilfinningar. Það getur reynst fagaðila mikill kostur að hafa sjálfur gengið í gegnum 

meðferðarferli til aukins sjálfsskilnings og úrlausnar sálrænna vandamála. Þannig getur 

fagaðili dýpkað og eflt eigin færni til að beita sjálfum sér sem vel slípuðu verkfæri 

(Kadushin og Harkness, 2002). Einnig skiptir miklu máli að fagaðili beiti markvissri 

sjálfsskoðun og sæki handleiðslu. Í handleiðslu er meðal annars unnið með vandamál, 

sem fagaðili kann að finna fyrir í starfi en þau geta til að mynda ráðist af vandamálum í 

einkalífi hans (Anni G. Haugen, 2008; Kadushin og Harkness, 2002; Sigrún Júlíusdóttir, 

2000; Steinunn Hrafnsdóttir og Anna Rós Jóhannesdóttir, 2006). 

2.2 Stuðningsúrræði sem barnaverndarstarfsmaður veitir sjálfur 

Á íslandi eru stuðningsúrræði barnaverndarnefnda algengustu stuðningsúrræðin en þau 

hafa lítið verið rannsökuð (Anni G. Haugen, 2004). Hluti af þeim úrræðum sem 

barnaverndarnefndir veita eru ráðgjöf og stuðningur frá barnaverndarstarfsmanni 

(Barnaverndarlög nr. 80/2002; Barnaverndarstofa, 2006). Lítið er vitað um árangur og 

eðli þess stuðnings sem barnaverndarstarfsmaður veitir en rannsókn Anniar G. Haugen 

(2014) sýndi hins vegar að stuðningurinn er fjölþættari  en áður hafði komið fram. 

Í upphafi þessa kafla er fjallað um gagnreyndar aðferðir. Hugmyndir um 

gagnreyndar aðferðir og vinnulag (e. evidence based practice) hafa á síðustu tveimur til 

þremur áratugum verið áberandi á flestum sviðum velferðarþjónustunnar (Embætti 

Landlæknis, 2009; Erla Björg Sigurðardóttir, 2010; Sigrún Júlíusdóttir, 2004; Sigurður 

Helgason, 2002). Hér á eftir verður einnig fjallað um tengdar rannsóknir, ásamt því sem 

ráðgjöf og meðferð verður skilgreind út frá almennum skilgreiningum og fjallað um 

muninn á þessu tvennu.  

2.2.1 Gagnreyndar aðferðir og vinnulag  

Alþjóðasamtökin Campbell Collaboration voru stofnuð árið 2000 en þau eru kennd við 

Donald T. Campbell, aðferðafræðing á sviði félagsvísinda. Hugmyndafræði samtakanna 

byggir á hugmynd Campells, sem gengur út á að hægt sé að nýta sannreyndar 

niðurstöður sem fengist hafa með vísindalegum hætti til að hanna og meta umbætur á 

vegum stjórnvalda. Þannig verða aðgerðir stjórnvalda skýrari, sem Campell taldi hafa 

jákvæð áhrif á starfsmenn og notendur þjónustunnar (The Campbell Collaboration, 

e.d.a). Upphaf gagnreyndra aðferða í félagsvísindum má að vissu leyti rekja til Campbell 

Collaboration samtakanna en þau voru þau fyrstu til að beina sjónum að gæðamati í 

félagsvísindum. Sambærileg samtök höfðu áður verið starfandi á sviði heilbrigðisvísinda. 

Meginhlutverk samtakanna er að hafa eftirlit með gæðum og veita aðhald, ásamt því að 

hvetja til vísindalegra vinnubragða og þróa og hanna skipulagt heildaryfirlit um gæði og 

gagnsemi félagsþjónustu og íhlutunar (The Campbell Collaboration, e.d.b). 

Mullen, Sholonsky, Bledsoe, og Bellamy (2005) segja að með notkun gagnreyndra 

aðferða í félagsráðgjöf sé notandinn ávallt settur í fyrsta sæti. Fræðimennirnir skilgreina 

gagnreyndar aðferðir í félagsráðgjöf sem stöðuga leit sérfræðingsins að nýrri þekkingu 

þar sem hann leitar á hlutlausan og skilvirkan hátt að nýjustu og bestu staðreyndum til 

að svara spurningum sem snúa að tilteknu viðfangsefni og geta skilað sér í bættri 

þjónustu við einstaklinginn. 

Með aukinni umræðu um mikilvægi vísindalegra vinnubragða hafa sérfræðingar á 

sviði opinberrar þjónustu í auknum mæli þrýst á framkvæmd gæðamats svo unnt sé að 

meta gæði og árangur veittrar þjónustu. Í dag er víða gerð sú krafa að stuðst sé við 

sannreynda þekkingu þegar opinber stefna er mótuð (Trinder, 2000). Lögð er áhersla á 

að opinberu fé sé ráðstafað á sem skynsamastan hátt til þjónustuþega. Með notkun 

gagnreyndra aðferða og vinnulags er hægt að mæla árangur og í framhaldinu rökstyðja 

hvers vegna tiltekin leið eða stefna er talin heppilegust. Þannig má segja að gagnreyndar 

aðferðir miði að lágmarka óvissu, auka öryggi og koma í veg fyrir tilviljanakennd 

vinnubrögð (Webb, 2002; Rubin og Bellamy, 2012). Hugmyndafræði gagnreyndra 

aðferða undirstrikar einnig mikilvægi þess að aðferðir stjórnvalda séu orðaðar og gerðar 

sýnilegar en þannig sé stuðlað að gagnsæjum vinnubrögðum (Socialstyrelsen, 2011a, 

2011b). 

Gagnreyndar aðferðir og vinnulag  hafa notið aukinna vinsælda á Íslandi síðustu árin 

en auknar kröfur hafa verið gerðar af ríki og sveitarfélögum um notkun þeirra. Enn 

vantar þó nokkuð upp á nægilega útbreiðslu aðferðarinnar en vegna smæðar landsins 

ætti innleiðing hennar að geta gengið hratt fyrir sig (Halldór Sigurður Guðmundsson, 

Sigríður Jónsdóttir og Sigrún Júlíusdóttir, 2010). 

Mikilvægt er að geta rökstutt útfærslu og eðli veittrar þjónustu og hvers vegna hún 

er talin heppileg fyrir þann hóp fólks sem nýtur hennar. Enn er þó víða í boði þjónusta 

sem jafnvel hefur verið til staðar í áraraðir án þess að hafa verið skilgreind á 

fullnægjandi hátt eða árangursmetin. Ef þjónusta hefur ekki verið skilgreind, rannsökuð 

og metin er erfitt að átta sig á því hvort hún er nægilega markviss og góð eða hvort 

nauðsynlegt er að breyta áherslum og aðferðum í tengslum við hana (Fixsen, Naoom, 

Blase, Friedman og Wallace, 2005; Sundell, Soydan, Tengvald, & Anttila, 2009). 

2.2.2 Þekking á sviðinu 

Í handbók Barnaverndarstofu (2006) kemur fram að hlutverk barnaverndarstarfsmanns 

sé að meta árangur af stuðningsúrræðum og veita barni og foreldrum ráðgjöf og 

leiðbeiningar. Í handbókinni liggja ekki fyrir frekari skilgreiningar á því hvernig þessari 

ráðgjöf og leiðsögn skuli háttað. Þar kemur samt fram að verklagsreglur og vinnuferli 

þurfi að vera til staðar hjá hverri barnaverndarnefnd og aðgengileg öllum 

starfsmönnum. Einnig kemur fram að mikilvægt sé að starfsfólki sé vel sinnt og það fái 

góðar leiðbeiningar um öll þau verkefni sem því ber að sinna (Barnaverndarstofa, 2006). 

Í rannsókn Anniar G. Haugen (2014) kom fram að ráðgjöf á einhverju formi væri 

algengasta stuðningsúrræðið sem barnaverndarstarfsmenn veittu sjálfir. Samkvæmt 

niðurstöðunum fengu um 90% barna ráðgjöf, móðir í rúmlega 90% málanna og faðir í 

um 80% þeirra. Þá var foreldrum veitt uppeldisráðgjöf í nær öllum tilvikum eða 98,8% 

mála og fjölskyldunni var veitt ráðgjöf í um 60% mála. Barnaverndarstarfsmenn veittu 

auk þess barni meðferð í um 30% tilvika, móður í um 40% mála og föður í um 20% 

málanna. 

Í ársskýrslu Barnaverndarstofu frá árunum 2012–2013 kemur fram að algengasta 

stuðningsúrræði barnaverndarnefnda sé að foreldrum sé leiðbeint með uppeldi og 

aðbúnað barns (Halla Björk Marteinsdóttir, 2014). Upplýsingar eru ekki til um tíðni 

annars konar ráðgjafar og meðferðar sem starfsmaðurinn veitir sjálfur en niðurstöður 

rannsóknar Anniar G. Haugen (2014) benda þó til að hún sé veitt í töluverðum mæli. 

Þetta gæti stafað af því að önnur ráðgjöf sem barnaverndarstarfsmaður veitir í umboði 



28 

barnaverndarnefndar er hvergi skilgreind í barnaverndarlögum þrátt fyrir ákvæði um að 

henni skuli sinnt. 

Sænskar og norskar rannsóknir hafa einnig sýnt að ráðgjöf og leiðbeiningar eru ein 

algengustu stuðningsúrræðin í barnavernd (Saasen og Løkholm, 2010; Statistisk 

sentralbyrå, e.d.b). Hingað til hafa engar rannsóknir verið gerðar á þeim stuðningi sem 

barnaverndarstarfsmaður veitir sjálfur. Ekki hafa heldur fundist erlendar rannsóknir í 

tengslum við efnið. Þar af leiðandi verður ekki hægt að fjalla um rannsóknir á eðli eða 

árangri úrræðanna né hvernig úrræðin mæta þörfum barna. 

Árið 2006 tók norska barna- og fjölskyldumálaráðuneytið saman skýrslu um 

stuðningsúrræði ríkis og sveitarfélaga í barnaverndarmálum. Í skýrslunni er að finna 

upplýsingar um stuðningsúrræðin, umfang þeirra og árangur. Niðurstaða skýrslunnar 

sýndi að Noregur stendur vel að vígi samanborið við aðrar Norðurlandaþjóðir þegar 

kemur að vitneskju um stuðningsúrræði í barnavernd. Skráning á eðli, tíðni og árangri 

stuðningsúrræða virðast vera markvissari þar en víðast hvar. Þrátt fyrir það virðist vera 

töluverður skortur á upplýsingum um tíðustu úrræðin, sem eru bæði þau elstu og 

rótgrónustu. Samkvæmt skýrslunni eru stuðningsúrræði á forræði sveitarfélaganna 

algengustu stuðningsúrræðin, það er stuðningsúrræði sem veitt eru á meðan barn býr á 

heimili. Flestar rannsóknir hafa hins vegar snúið að minna notuðum stuðningsúrræðum 

eins og fósturvistunum, stofnanastuðningi og skilgreindum meðferðarúrræðum eins og 

PMT foreldrafærni (e. parent management training)  og Fjölkerfameðferð (e. 

multisystemic therapy) eða MST eins og hún verður nefnd í þessari ritgerð (Kristofersen, 

Sverdrup, Haaland og Andresen, 2006). Íslenskar rannsóknir á sviði barnaverndar eru 

fáar en stærstu rannsóknirnar sem gerðar hafa verið hérlendis snúa líkt og í Noregi að 

fósturráðstöfunum og úttekt á starfi meðferðarheimila. Takmörkuð breyting hefur orðið 

á stuðningsúrræðum barnaverndarnefnda á Íslandi á undanförnum árum. Lítið er vitað 

um umfang þessara úrræða og árangur og þau fá einnig litla umfjöllun í opinberri 

umræðu, stefnumótun og í fjölmiðlum. Úrræði ríkisins fá hins vegar töluvert pláss í 

almennri umræðu og gerðar hafa verið úttektir á árangri þeirra en í þessu samhengi má 

taka sem dæmi MST og fósturvistanir. Þar sem fáar rannsóknir hafa verið gerðar á þeim 

úrræðum sem barnaverndarnefndir veita börnum og fjölskyldum þeirra er lítil þekking 

til um árangur þeirra og eðli að öðru leyti (Anni G. Haugen, 2004; Anna Ingibjörg Opp, 

2012; Guðbjörg Gréta Steinsdóttir, 2011; Margrét Þórarinsdóttir, 2012; María 

Gunnarsdóttir, 2011). 

Eins og áður hefur komið fram sýna innlendar og erlendar rannsóknir að rótgróin 

stuðningsúrræði sveitarfélaganna í tilfellum þar sem barn býr á heimili séu algengustu 

stuðningsúrræðin sem notuð eru í barnaverndarmálum  (Kristofersen, Sverdrup, 

Haaland og Andresen, 2006; Saasen og Løkholm, 2010; Statistisk sentralbyrå, e.d.; 

Barnaverdarstofa, 2014; Anni G. Haugen, 2014). Þrátt fyrir að úrræðin hafi mörg hver 

verið notuð frá upphafi barnaverndarstarfs er ekki almennilega vitað hvað felst í þeim 

eða hvaða árangur þau bera. Á meðan þau eru lítt rannsökuð er hætt við að 

hugmyndafræði þeirra byggi á tilviljanakenndum vinnubrögðum og hefðum frekar en 

gagnreyndum vinnubrögðum og sannreyndri þekkingu. Með auknum kröfum um 

sannreynda þekkingu er ljóst að nauðsynlegt er að rannsaka þessi úrræði eins og önnur 

svo hægt sé að meta hvað felst í þeim, hvort þau beri árangur eða hvort nauðsynlegt sé 

að útfæra þau á annan hátt (Kristofersen, Sverdrup, Haaland og Andresen, 2006). 

Það er hlutverk barnaverndarstarfsmanns að halda utan um barnaverndarmál, meta 

árangur af úrræðum, hafa yfirsýn yfir málið og styðja og vera í samstarfi við börn og 

foreldra við vinnslu máls (Barnaverndarstofa, 2006; Anni G. Haugen, 2014). Til að unnt 

sé að meta vinnuframlag barnaverndarstarfsmanna á sanngjarnan hátt er nauðsynlegt 

að vita hvað starfið felur í sér en mikilvægt er að gert sé ráð fyrir eðlilegum tíma til að 

sinna þessum stóra þætti barnaverndarstarfsins (Anni G. Haugen, 2014).  

2.2.3 Ráðgjöf   

Ráðgjöf (e. counseling) felur í sér leiðsögn sem miðar að því að aðstoða skjólstæðing við 

að leysa úr vanda, meðal annars innri átökum eða tilfinningalegum vanda, og fyrirbyggja 

þannig að vandinn viðhaldist eða vindi upp á sig. Vandinn er gjarnan þess eðlis að ekki 

nægir að fá fræðslu og ráðleggingar um hvað sé almennt gott að gera við sambærilegar 

aðstæður, heldur þarf einnig að koma til ákveðinn stuðningur og aðhald. Þegar 

einstaklingar sækja ráðgjöf er unnið með þekktan vanda og unnið að leiðum til úrbóta í 

samvinnu við einstaklinginn (Gladding, 2012; Worden, 2009). 

Ráðgjöf sem miðar að því að vinna með félagslega velferð, sálræna, andlega eða 

tilfinningalega þætti í lífi manneskju ætti ávallt að vera innt af hendi fagaðila sem hefur 

sérstaka menntun og þjálfun til að sinna þeirri vinnu (Gibson og Mitchell, 2007). Ráðgjöf 

sem þessi er hluti af starfi ýmissa heilbrigðisstétta, meðal annars félagsráðgjafa. 

Markmið heilbrigðisstétta er að aðstoða fólk við að lina þjáningu, leysa úr vanda, lifa við 

breyttar eða erfiðar aðstæður og vinna með aðstæður sem fólki finnst það ekki ráða við 

(Gibson og Mitchell, 2007; Sigríður Halldórsdóttir, 2009). Grundvallaratriði við beitingu 

ráðgjafar er að ná góðu sambandi við skjólstæðinga og geta sýnt raunverulega 

umhyggju, stuðning og kærleika. Einnig er mikilvægt að sá sem veitir ráðgjöf sé 

meðvitaður um eigin stöðu og gæti þess að láta eigin reynslu ekki flækjast fyrir við 

vinnslu mála (American Counseling Association, 2014; Gibson og Mitchell, 2007). 

Mikilvægt er að þeir sem veiti ráðgjöf hafi skilning á ólíkum bakgrunni og þörfum 

skjólstæðinga auk þess að hafa þekkingu á áhrifum umhverfis á einstakling og heildarsýn 

á aðstæður hans. Þar af leiðandi er mikilvægt í allri ráðgjafavinnu að hafa til hliðsjónar 

þroskakenningar (e. human growth and development) og kenningar sem snúa að 

félagsmenningarlegum áhrifum (American Counseling Association, 2014; Gibson og 

Mitchell, 2007). 

Ákveðnir þættir greina sérmenntaða ráðgjafa frá öðrum sem nota titilinn ráðgjafi. 

Faglegur ráðgjafi hefur hlotið fullnægjandi menntun, masterspróf eða meira, í því fagi 

sem hann hyggst veita ráðgjöf og hefur undir höndum staðfest vottorð þess efnis. Einnig 

þarf viðkomandi að hafa öðlast viðeigandi þekkingu á ríkjandi kenningum innan þeirrar 

faggreinar sem hann starfar við (Wittmer og Loesch, 1986; Gibson og Mitchell, 2007). 

Mikilvægt er að þeir sem sinni faglegri ráðgjöf bæti jafnt og þétt við þekkingu sína í 

samræmi við þróun innan þess sviðs sem þeir starfa. Einnig er mikilvægt að ráðgjafar 

taki þátt í rannsóknum sem gerðar eru til að auka við þekkingu á sviðinu og séu 

meðvitaðir um mikilvægi þess að ráðgjöfin þróist og taki breytingum sem stuðlað getur 

að auknum árangri við beitingu hennar. Þá þarf ráðgjöf að vera veitt í samræmi við 

siðareglur viðkomandi fagstéttar og í samræmi við lög og reglur innan þess sviðs sem 

viðkomandi starfar (Gibson og Mitchell, 2007; Wittmer og Loesch, 1986). 

Hatch og Costar (1961) skilgreindu ráðgjöf sem tegund þjónustu sem unnt væri að 

skilgreina út frá nálgun, bera kennsl á, stjórna og meta. Þar af leiðandi væri hægt að 

meta hvers konar nálgun við beitingu ráðgjafar hentaði best við ólíkar aðstæður. 

Samkvæmt Hatch og Costar fer tilgangur ráðgjafar eftir eðli mála; í sumum tilvikum 

snýst ráðgjöfin aðallega um að veita upplýsingar og ráðleggingar en í öðrum tilvikum 

fyrst og fremst um að veita stuðning á meðan öðrum úrræðum er beitt og meta hvernig 

skjólstæðingi gengur að ná markmiði sínu. 

Þrátt fyrir að ráðgjöf geti falið í sér ólíkan tilgang fylgir hún ávallt ákveðnu ferli. Í 

upphafi ráðgjafar er unnið að tengslamyndun og því að skilgreina og meta vandann með 

það að markmiði að vinna að lausn hans. Því næst þróast ferlið yfir í að skipuleggja og 

vinna að lausnum og, ef ráðgjöfin skilar árangi, leysa vandann og að lokum ljúka 

ráðgjöfinni (Canadian Counselling and Psychotherapy Association, 2014; Gibson og 

Mitchell, 2007). Ráðgjöf getur ekki farið fram nema að undangengnu mati (e. individual 

assessment). Matið snýr að stöðu og aðstæðum einstaklings en frekara mat getur einnig 

farið fram á því tímabili þegar ráðgjöf er veitt. Matið er einn mikilvægasti þátturinn í 

vinnu ráðgjafa. Með því getur ráðgjafi meðal annars greint hvað einkennir einstakling og 

hverjir styrkleikar hans eru (Canadian Counselling and Psychotherapy Association, 2014; 

Gibson og Mitchell, 2007). Stór hluti af mati í barnaverndarmálum snýr að því að meta 

hvort barn sé í hættu (Shlonsky  og Wagner, 2005; Cash, 2001). 

Í ráðgjöf er einblínt á vöxt einstaklings, aðlögun hans, ákvarðanatöku og lausn 

vandamála. Jafnvel þótt tengsl og traust milli ráðgjafa og einstaklings styrkist gjarnan 

með tímanum er ekki ákjósanlegt að hefja ráðgjöf fyrr en einstaklingur er tilbúinn að 

vinna með ráðgjafanum og treysta honum fyrir sínum persónulegu málum. Samvinna og 

vilji til að vinna með vandann er þannig grundvöllur þess að ráðgjöfin beri árangur 

(Gibson og Mitchell, 2007; Reeves, 2012). 

Ráðgjöf getur falið í sér að ráðgjafi vísi (e. referral) einstaklingi til annarra fagaðila á 

ráðgjafartíma en það á við ef ráðgjafi metur sem svo að markmiðum ráðgjafarinnar 

verði ekki náð með öðru móti og að hann sé ekki fær um að veita slíka aðstoð. Þetta 

getur meðal annars átt við um vanda sem þarfnast sérhæfðar ráðgjafar eða meðferðar 

hjá meðferðaraðila sem hefur sértæka þekkingu á því sviði (Gibson og Mitchell, 2007; 

Reeves, 2012).  

Eftirlit (e. follow-up) er einnig algeng aðgerð innan ráðgjafar en þar er átt við að 

ráðgjafi hafi eftirlit með því hvernig einstaklingi gengur í öðrum úrræðum. Eftirlitið felur 

yfirleitt í sér að ráðgjafi kanni hversu ánægður einstaklingur er með þau úrræði sem 

honum hafa verið veitt, hvernig gengið hefur að sækja þau og hvaða árangri viðkomandi 

telji sig hafa náð. Í sumum tilvikum fær ráðgjafi leyfi til að hafa beint samband við aðra 

fagaðila sem einstaklingur sækir þjónustu til. Jafnvel þótt eftirlit sé mikilvægur partur af 

ráðgjafarvinnu hefur það þó einnig verið gagnrýnt fyrir að fela frekar í sér stjórnun en 

ráðgjöf. Til að ráðgjafarvinna skili árangri er mikilvægt að eftirlit sé stundað í jafnvægi 

við aðra þætti eins og stuðning í reglulegum viðtölum. Ráðgjafi verður ávallt að hafa 

formlegt leyfi frá skjólstæðingi sínum til að geta rætt mál hans við aðra aðila en einnig 

þarf að liggja fyrir og vera skýrt hvað skuli rætt (Gibson og Mitchell, 2007; Reeves, 

2012). 

Mikilvægt er að ráðgjafi viðhafi vinnubrögð sem stuðla að trúverðugleika (e. 

accountability). Það merkir í grundvallaratriðum að ráðgjafi þarf að geta staðið skil á því 

sem hann gerir gagnvart umbjóðendum sínum og þeim sem hann er fulltrúi fyrir. Til að 

þetta gangi eftir þarf allt að vera skýrt og skiljanlegt en stuðlað er að því með því að 

greina kjarna vinnunnar og setja aðalatriði niður í áætlun eða samning um ráðgjöf. Í 

samningnum þurfa að koma fram aðaláherslur og markmið ráðgjafarinnar, leiðir að 

markmiðum og hlutverkaskipting þeirra sem koma að vinnunni á ráðgjafartíma. Svo 

hægt sé að tilgreina markmið ráðgjafar þarf að hafa farið fram greining á þörf 

einstaklings, sem leiðir af sér svokallað þarfamat. Í því felst að meta misræmi milli þess 

sem er og þess sem ætti að vera. Eftir að hafa metið hvaða þarfir eru til staðar er 

mikilvægt að skoða hvaða möguleikar eru fyrir hendi til að uppfylla þessar þarfir og 

hvernig það skuli gert. Þegar hlutverkaskipting er skilgreind þarf bæði að tilgreina 

hlutverk ráðgjafa, þess sem nýtur ráðgjafarinnar og annarra sem koma að vinnunni. 

Þetta getur meðal annars falið í sér útlistun á því við hverja verður haft samband á 

tímabili ráðgjafar og hvað felst í samskiptum við þá. Ef talið er nauðsynlegt að 

einstaklingur sæki meðferð eða ráðgjöf hjá öðrum aðilum á tímabili ráðgjafar eru þeir 

aðilar tilgreindir sem og tilgangur og markmið með aðkomu þeirra. Einnig er æskilegt að 

setja niður helstu tímasetningar og hvenær viðkomandi hittir ráðgjafann og aðra 

fagaðila sem koma að vinnunni. Með þessu eru markmið ráðgjafavinnunnar og leiðir að 

markmiðum rammaðar inn. Skráning í áætlun eða samning virkar sem ákveðið 

hjálpartæki og styrkir skilning ráðgjafa og skjólstæðings á sameiginlegum veruleika 

(Gibson og Mitchell, 2007; Reeves, 2012; Brammer, 1993; Egan, 1990). 

Til að veittur stuðningur skili sér er mikilvægt að ráðgjöf sé beitt markvisst í eins 

langan tíma og talin er þörf á. Ef viðtölin eru hins vegar veitt sjaldnar en stuðningsþörf 

gefur tilefni til eru þau ekki líkleg til að skila tilætluðum árangri (Gibson og Mitchell, 

2007; Reeves, 2012). 

Mat á árangri (e. evaluation) snýr að því að skoða hvernig vinna ráðgjafans hefur 

gengið og hvort hún hafi skilað árangri. Áður en mat getur farið fram er nauðsynlegt að 

skilgreina markmið vinnunnar (e. identifying goals). Gæta verður að því að skilgreina 

markmiðin ekki of vítt svo auðvelt sé að meta hvort sjáanlegur árangur hafi náðst. Einnig 

er mikilvægt að gera áætlun um hvernig meta skuli árangurinn (e. evaluation plan). Það 

getur verið mikilvægt að gera stöðumat til að vinnan skili hámarksárangri á 

ráðgjafartímanum en einnig í lok ráðgjafar. Beiting matstækisins (e. applying the 

evaluation plan) fer ávallt eftir eðli markmiðanna en sum markmið er aðeins hægt að 

meta í lok ráðgjafar á meðan önnur er nauðsynlegt að meta fyrr í ráðgjafarferlinu. Með 

þessu getur ráðgjafi metið hvaða þættir vinnunnar eru gagnlegir og hverjir eru síður 

gagnlegir og ólíklegir til að skila tilætluðum árangri. Ef ráðgjafa láist að meta stöðu og 

árangur aukast líkur á að vinnan verði ómarkviss og árangurslítil (Gibson og Mitchell, 

2007; Reeves, 2012). 

Nauðsynlegt er að hafa til hliðsjónar helstu kenningar sem almennt eru notaðar 

innan viðkomandi fagstéttar en þó er einnig æskilegt að ráðgjafi tileinki sér ákveðna 

kenningu eða kenningar sem honum þykir sérstaklega gott að vinna með. Með því að 

dýpka eigin skilning og færni í að nota vissar kenningar frekar en aðrar stuðlar ráðgjafinn 

að markvissari vinnubrögðum og kemur í veg fyrir handahófskennd eða illa ígrunduð 

vinnubrögð. Ráðgjöf sem snýr að sama viðfangsefni getur verið unnin út frá ólíkum 

nálgunum allt eftir því hvaða kenningar ráðgjafinn aðhyllist og þykir henta að vinna eftir 

en mögulegt er að  yfirfæra sömu kenningar á ólíkar aðstæður. Ráðgjafi getur rökstutt 

hvað hann gerir, hvernig það er gert og undir hvaða kringumstæðum út frá þeirri 

kenningu sem hann velur að yfirfæra á störf sín. Kenningar hjálpa ráðgjafa að skilja 

viðfangsefnið, spá fyrir um hvað gerist næst og gefa leiðbeiningar um hvernig megi 

skipuleggja starf sem tengist viðfangsefninu. Notkun kenninga í starfi getur reynst 

hjálpleg þegar skilja á hegðun en einnig getur kenning spáð fyrir um ákjósanlega eða 

óæskilega niðurstöðu við ólíkar aðstæður (George og Cristiani, 1995; Gibson og Mitchell, 

2007; Reeves,2012). 

Því er gjarnan haldið fram að kenningar séu fyrst og fremst fræðilegs eðlis og eigi 

síður við í raunverulegum aðstæðum. Það hefur hins vegar sýnt sig að kenningar í 

félagsvísindum auðvelda fagfólki að skilja ólíkar aðstæður og samskiptamáta 

einstaklinga. Starfsmenn sem nota aðferðir sem byggja á kenningum eru líklegri til að 

viðhafa faglegri og markvissari vinnubrögð en þeir sem ekki nýta kenningarlega 

þekkingu á markvissan hátt. Í flestu háskólanámi er farið yfir fjölmargar kenningar en 

raunin er þó sú að mörgum þykir flókið að yfirfæra þá kenningafræðilegu þekkingu á 

raunverulegar aðstæður, til dæmis á starfsvettvangi (Beder, 2000; Dominelli, 2004; 

Towland, 2009).  

2.2.4 Uppeldisráðgjöf 

Ákvæði um hlutverk hins opinbera til að hlutast til um uppeldi barna og gæta þess að 

foreldrar beiti viðhlítandi uppeldisaðferðum má rekja allt til ársins 1746, eða löngu fyrir 

tilkomu fyrstu barnaverndarlaganna (Hildur Biering, 2006). Í dag er enn hægt að finna 

ákvæði um skyldur hins opinbera til að hafa eftirlit með uppeldisskilyrðum barna og 

styðja foreldra í uppeldishlutverki sínu, meðal annars með því að leiðbeina foreldrum 

um uppeldi og aðbúnað barns eins og kemur fram í 24. gr. barnaverndarlaga nr. 

80/2002. 

Í nútímabarnaverndarstarfi er lögð áhersla á mikilvægi þess að beita 

lausnamiðuðum aðferðum og vinna út frá styrkleikum fólks (Hoffman, 1981; Holland og 

Rivett, 2008). Með því að líta á aðila máls sem samstarfsaðila, leita eftir sjónarmiðum 

þeirra og taka hugmyndir þeirra alvarlega er þeim veittur aukinn styrkur og vald til að 

hafa áhrif á eigið líf (Barnaverndarstofa, 2006; Sigrún Júlíusdóttir, 2006). 

Uppeldisráðgjöf er úrræði sem er mikið notað innan barnaverndar víðast hvar. Sem 

dæmi má nefna að stærstur hluti þeirra fjölskyldna í Bandaríkjunum sem njóta 

stuðningsúrræða án töku barns af heimili þiggur uppeldisráðgjöf í einhverju formi 

(Johnson, Stone, Lou, Ling, Claassen, og Austin, 2006). Ýmis námskeið og 

meðferðarúrræði hafa verið þróuð með það fyrir augum að bæta uppeldisskilyrði og 

umönnun barna með því að efla hæfni og bjargráð foreldra.  MST, fjölkerfameðferð (e. 

multisystemic therapy) er bandarískt úrræði sem nýtt er sem stuðningsúrræði innan 

barnaverndar í Bandaríkjunum, á Íslandi og öðrum Norðurlöndum eins og í Noregi og 

Svíþjóð. Í MST er lögð áhersla á að styðja foreldra og leiðbeina þeim svo að þeir séu 

betur í stakk búnir til að takast á við uppeldishlutverkið og vandamál sem kunna að 

koma upp í tengslum við það (Anni G. Haugen, 2014; Gilbert, Parton, og Skivenes, 2011; 

Johnson, Stone, Lou, Ling, Claassen, og Austin, 2006). Í Noregi og á Íslandi teljast PMT (e. 

parent management training)  og  fjölskyldu ART (e. aggression Replacement Training) 

einnig til stuðningsúrræða (Anni G. Haugen, 2014) en bæði úrræðin snúa, eins og MST, 

að því að auka færni foreldra í uppeldishlutverkinu (Kristofersen, Sverdrup, Haaland og 

Andresen, 2006). 

Sérhæfð úrræði eins og MST og PMT byggja á notkun ákveðinna handbóka (e. 

manual based) og eru veitt af meðferðaraðilum sem hafa hlotið sérstaka þjálfun í 

beitingu úrræðanna. Samanburðarannsóknir hafa sýnt fram á góðan árangur með 

beitingu þessara úrræða og teljast þau því til gagnreyndra aðferða (Gilbert o.fl., 2011). Á 

meðan MST og PMT flokkast til gagnreyndra úrræða sem byggja á skýrum leiðbeiningum 

liggja engar skýrar leiðbeiningar fyrir í tengslum við beitingu leiðbeininga um uppeldi og 

aðbúnað barns. Það úrræði virðist samkvæmt þeim skilgreiningum sem liggja fyrir eiga 

að vera byggt á gildismati fagaðila hverju sinni. Í reglugerð um úrræði á ábyrgð 

sveitarfélaga samkvæmt ákvæðum barnaverndarlaga nr. 652/2004 kemur fram að með 

leiðbeiningum um uppeldi og aðbúnað sé átt við almenna sálfræðilega, uppeldislega eða 

félagslega ráðgjöf af hendi starfsmanna barnaverndarnefndar eða annarra sem nefndin 

felur þetta verkefni. Í handbók Barnaverndarstofu (2006) kemur fram að úrræðið sé 

stundum notað eitt og sér en einnig oft til viðbótar við ýmis önnur úrræði. Úrræðið þurfi 

að hafa ákveðinn tilgang og markmið en mikilvægt sé að starfsmaður marki sér ákveðinn 

tíma til að veita úrræðið og geri ráð fyrir að meta árangurinn að þeim tíma liðnum. 

Einnig kemur fram að sá sem veitir leiðbeiningarnar þurfi að hafa góða þekkingu á 

uppeldismálum og vera búinn að skapa það traust sem nauðsynlegt er til að foreldrið 

geti nýtt sér leiðbeiningarnar. Gera má ráð fyrir að leiðbeiningarnar séu oftast hluti af 

fjölskylduráðgjöf eða félagslegri ráðgjöf við fjölskylduna og geti falist í reglulegum 

viðtölum við foreldra eða barn þann tíma sem áætlunin varir. 

Í rannsókn Anniar G. Haugen á stuðningsúrræðum sveitarfélaga í barnavernd kemur 

fram að uppeldisráðgjöf sé algengasta stuðningsúrræðið sem gripið er til í 

barnaverndarmálum. Rannsókn Anniar sýndi þó einnig töluverða notkun á 

stuðningsúrræðum eins og MST og PMT (Anni G. Haugen, 2014). Tölur úr ársskýrslum 

Barnaverndarstofu frá árunum 2009 til 2013 sýna jafnframt að úrræðið er það 

algengasta sem barnaverndarnefndir grípa til. Ekki liggja þó fyrir upplýsingar um hvort 

starfsmenn nefndanna sinni því sjálfir eða vísi því á aðra þar sem engar rannsóknir hafa 

verið gerðar á beitingu úrræðisins (Halla Björk Marteinsdóttir,2014). 

2.2.5 Meðferð  

Viðtalsmeðferð (e. psychotherapy) vísar til þess þegar krónískur sálrænn eða 

tilfinningalegur vandi er meðhöndlaður með viðtölum. Unnið er með innri ómeðvitaðan 

vanda sem hefur hamlandi áhrif á daglegt líf einstaklings og viðkomandi er aðstoðaður 

við að greina vandann og vinna með hann. Einstaklingar sem upplifa krónískan vanda 

átta sig ekki alltaf á ástæðu þess að þeim líður illa og tengja vanlíðanina jafnvel við 

eitthvað annað en rót vandans. Þar af leiðandi er mikilvægt að fagaðilar hafi viðeigandi 

þekkingu til að geta metið vandann og aðstoðað viðkomandi við að greiða úr honum 

(Gladding, 2012; Worden, 2009). 

Tilgangur viðtalsmeðferðar er í meginatriðum að auka meðvitund einstaklings um 

sjálfan sig og eigið innra líf. Með aukinni meðvitund verður einstaklingur betur í stakk 

búinn til að skapa sér innihaldsríkt líf en einnig hæfari til að taka ákvarðanir sem leiða til 

velsældar í lífi hans almennt. Í farsælli viðtalsmeðferð fer skilningur einstaklings á 

honum sjálfum smám saman vaxandi eftir því sem líður á meðferðina. Allir sem sækja 

meðferð hafa ákveðinn skilning á sjálfum sér í upphafi en í meðferðinni vinnur 

meðferðaraðili hins vegar að því að efla þann skilning með því að skoða hvernig 

einstaklingi gengur að skilja tilfinningar sínar og hugsanir út frá fortíð og nútíð. Hægt er 

að skipta innri heimi mannfólks í þrennt, það er skynjun, tilfinningar og hugsanir. 

Viðtalsmeðferð gengur meðal annars út á að tengja saman þessa þrjá þætti en það gefur 

þeim sem sækir meðferðina dýpri innsýn í eigin hugarheim og þann vanda sem hann er 

að kljást við (UK Council for Psychotherapy, 2013; Reeves, 2012).    

2.2.6 Hver er munurinn á ráðgjöf og meðferð? 

Ákveðin áskorun getur verið falin í því að skilgreina muninn á ráðgjöf (e. counseling) og 

meðferð (e. therapy), þar sem margt er líkt en einnig ólíkt með þessu tvennu. Mikilvægt 

er að gæta þess að skilgreina ráðgjöf og meðferð ekki sem tvo algjörlega ótengda hluti 

en jafnframt ekki sem eitt og hið sama (Reeves, 2012). Bresk samtök um ráðgjöf og 

meðferð (e. British Association for Counselling & Psychotherapy)  skilgreina bæði 

hugtökin sem regnhlífarhugtök yfir fjöldann allan af viðtalsmeðferðum. Samkvæmt 

skilgreiningunni verður hvort tveggja að vera framkvæmt af þjálfuðum fagaðila sem 

vinnur með einstaklingi til langs eða skamms tíma með það að markmiði að stuðla að 

jákvæðum breytingum og aukinni velferð (British Association for Counselling & 

Psychotherapy, e.d.). 

Skilgreiningar á ráðgjöf og meðferð má víða finna, meðal annars í fræðigreinum, 

orðabókum og á heimasíðum stofnana sem veita slíka þjónustu. Þegar viðurkenndar 

skilgreiningar eru skoðaðar má sjá að aðaláherslan í ráðgjöf snýr að því að veita aðstoð 

og leiðbeiningar sem miða að því að leysa tiltekinn og oft tímabundinn vanda, eins og 

fram kom í kaflanum um ráðgjöf hér á undan. Í meðferð er aðaláherslan hins vegar lögð 

á að veita meðferð við tilfinningalegum eða sálrænum vanda sem miðar að lækningu. Í 

meðferð er hægt að komast nær innsta kjarna einstaklings og úrræðið miðar ekki aðeins 

að lausn afmarkaðs vanda heldur dýpra innsæi og persónulegri eflingu í gegnum lengra 

þroskaferli (Pietrofesa, Hoffman og Splete, 1984; Reeves, 2012).  

Til að skilja í hverju munurinn á ráðgjöf og meðferð felst er mikilvægt að skoða þetta 

tvennt í sögulegu samhengi. Upphaf faglegrar meðferðar má rekja til læknisfræði en 

rætur ráðgjafarvinnu liggja hins vegar hjá sjálfboðaliðahreyfingum og í menntunar- og 

uppeldisfræði. Jafnvel þótt útfærsla og framkvæmd meðferðar- og ráðgjafarstarfa sé um 

margt lík, eins og hún þekkist í dag, hefur uppruni þessara tveggja nálgana töluverð áhrif 

á þá hugmyndafræði sem ríkir innan þeirra og snýr að skilningi á mannlegri upplifun. Í 

læknisfræðilegu módeli er skjólstæðingurinn álitinn veikur og hlutverk meðferðaraðila 

er að lækna hann. Upphaf meðferðarvinnu má rekja allt aftur til ársins 1900 en þá var 

megináherslan lögð á dýnamíska meðferð og freudískar kenningar um sálgreiningu, sem 

byggðu á því að atferli manna stjórnaðist meðal annars af óleystum þroskavandamálum 

í bernsku og öflum sem einstaklingnum væru lítt meðvituð. Húmanískar kenningar (e. 

humanistic theory) breyttu hins vegar eðli og útfærslu meðferðarvinnu mikið á fjórða 

áratugnum. Slíkar kenningar eru nú ríkjandi bæði í ráðgjafar- og meðferðarvinnu en þær 

eru andsvar við þeirri neikvæðu sýn á mannlegt eðli sem kom fram í kenningum Freuds. 

Forsenda mannúðarsálfræði, sem byggir á húmanískum kenningum, er trú á gott eðli 

mannsins. Þetta góða eðli getur þó breyst ef umhverfið er heftandi og ómannúðlegt. Í 

húmanískri aðferð er frekar lögð áhersla á það sem einstaklingurinn upplifir hér og nú 

en fortíðina (Ludy, 2007; Reeves, 2012; Reisman, 1991). 

Ýmsar aðrar nálganir, til að mynda atferlismeðferð, hafa haft áhrif á meðferðarvinnu 

í gegnum árin. Eftir því sem árin hafa liðið hefur munurinn á hinum ólíku stefnum sem 

mótað hafa meðferðarstarf orðið minna áberandi. Fæstir sem sinna meðferðarvinnu í 

dag binda trúss sitt við eina afmarkaða stefnu heldur velja það besta úr mörgum (Ludy, 

2007; Reeves, 2012; Reisman, 1991). 

Eitt af því sem notað hefur verið til að aðgreina ráðgjöf og meðferð er íhlutunartími 

en ráðgjöf hefur gjarnan verið skilgreind sem skammtímaíhlutun á meðan meðferð er 

talin langtímaíhlutun (Gladding, 2012; Reeves, 2012). Þessi skilgreining er þó á engan 

hátt algild þar sem hægt er að veita hvort tveggja til ýmist langs eða skamms tíma. Engin 

tímatakmörk eru á meðferð og tímalengdin ein og sér segir ekkert til um ástand 

viðkomandi. Sumir hafa gagn af meðferð til tiltölulega skamms tíma, sex mánuða eða 

minna, en aðrir kjósa að halda áfram í nokkur ár (Félag sálgreina á Íslandi, 2006; Reeves, 

2012). 

Ýmsar stofnanir bjóða upp á ráðgjöf og meðferð, til dæmis stofnanir sem bera 

ábyrgð á almennri félagsþjónustu og barnaverndarstarfi. Þegar starfsmaður telur sig 

ekki hafa þá sérfræðiþekkingu sem þarf er æskilegt að hann vísi skjólstæðingi sínum á 

aðra fagaðila. Þjónustan sem veitt er utan stofnunarinnar er þá yfirleitt veitt í ákveðnum 

tilgangi og miðar að tilteknu markmiði. Algengt er að þjónustan hafi ákveðin tímamörk 

sem tilgreind  eru í meðferðar- eða ráðgjafarsamningi (Reeves, 2012). Í 

nútímaþjóðfélögum hefur þörf almennings fyrir ráðgjöf, stuðning og meðferð í 

persónulegum málefnum farið ört vaxandi. Ástæður þjónustuþarfar geta verið 

margbreytilegar og meðal annars snert sjálfsmat ungs fólks, uppeldisvanda,  

tilfinningatogstreitu, forsjármál og kreppur vegna áfalla og slysa. Í sumum málum nægir 

að fá markviss fagleg viðtöl til að koma í veg fyrir að stærri vandi hljótist af á meðan 

önnur mál þarfnast lengri tíma, persónulegs stuðnings eða úrvinnslu í viðtalsmeðferð 

(Meðferðarstörf og hæfniskröfur, 2005a; Reeves 2012). Eðli vandans ræður því hvort 

heppilegt þykir að styðjast við ráðgjafarviðtöl eða meðferð en síðari nálgunin er talin 

henta betur þegar vandinn er þyngri og sérhæfðari. Mikilvægt er að einstaklingar sem 

upplifa flókinn og djúpan vanda fái viðeigandi meðferð frá sérhæfðum meðferðaraðilla 

(Gibson og Mitchell, 2007; Reeves, 2014). 

Meistaranám til starfsréttinda í félagsráðgjöf veitir nemendum fræðilega undirstöðu 

og þjálfun til að starfa við ráðgjöf og meðferð einstaklinga, fjölskyldna, barna og hópa 

(Háskóli Íslands, e.d.b). Til eru fjölmargar tegundir meðferðar sem byggja á ólíkum 

kenningum. Félagsráðgjafi getur unnið eftir þeim kenningum og notað þær aðferðir sem 

hann kýs eftir sínu áhugasviði svo lengi sem hann stenst þær menntunarkröfur sem 

aðferðin krefst og sýnir faggrein sinni hollustu (Sigrún Júlíusdóttir, 2006b). Til að geta 

veitt viðtalsmeðferð þurfa einstaklingar að hafa meðferðarréttindi sem byggjast á 

sérfræðiþekkingu og markvissri þjálfun til viðbótar við það sem starfsréttindi veita. 

Viðtalsmeðferð er ekki eyrnamerkt starfsstéttum, eins og geðlæknum og sálfræðingum, 

og víða sinna fagstéttir með menntun á sviði ráðgjafar, meðal annars félagsráðgjafar, 

einnig slíkri vinnu (Meðferðarstörf og hæfniskröfur, 2005b; Reeves, 2014; Social work 

licensure, e.d.). Fimm ára háskólanám er nú víða viðtekinn grunnur til að öðlast löggild 

starfsréttindi en tveggja til fjögurra ára sérhæft nám þarf að auki til að öðlast færni og 

rétt til að stunda viðtalsmeðferð og sjálfstæð meðferðarstörf (Félag sálgreina á Íslandi, 

e.d.; Meðferðarstörf og hæfniskröfur, 2005b; Reeves, 2014). Sérhver fagmaður þarf að 

hafa færni til að greina hvað hann getur tekið að sér og hvaða málum ber að vísa til 

annarra sérfræðinga. Þó að fagstéttir með grunnmenntun á sviði ráðgjafar geti að 

uppfylltum fyrrgreindum skilyrðum sinnt viðtalsmeðferð er í ákveðnum tilvikum 

heppilegra að einstaklingur með grunn- og framhaldsmenntun á sviði sálgreiningar sinni 

vinnunni. Þetta á til að mynda við þegar unnið er með fólki sem glímir við 

persónuleikatruflanir og átraskanir (Reeves, 2014).  

2.3 Vinnuaðferðir við vinnslu barnaverndarmála 

Í upphafi kaflans verður greint frá því helsta sem vitað er um aðstæður barna sem njóta 

þjónustu barnaverndar. Til að átta sig á eðli stuðningsúrræða er nauðsynlegt að þekkja 

til markhópsins sem nýtur þjónustunnar. Þrátt fyrir skort á rannsóknum í tengslum við 

stuðningsúrræði sem barnaverndarstarfsmaður veitir barni og fjölskyldu hafa ýmsar 

rannsóknir snúið að almennum starfsháttum í barnaverndarstarfi. Hér á eftir verður 

fjallað um tvær ólíkar vinnuaðferðir í barnaverndarstarfi, foreldramiðaða nálgun og 

barnamiðaða nálgun. Leitast verður við að svara hvor aðferðin sé ríkjandi í 

barnaverndarstarfi eins og því er háttað í dag. Barnaverndarlög undirstrika mikilvægi 

þess að barnaverndarstarfsmenn vinni náið með báðum foreldrum barns (Lög um 

barnavernd nr. 43/1932). Í lok kaflans verður því fjallað um mikilvægi samvinnu við báða 

foreldra og sagt frá stöðu innan málaflokksins í tengslum við það.  

2.3.1 Hvað er vitað um aðstæður barna? 

Í löndum sem aðhyllast norræna velferðarstefnu er lögð mikil áhersla á að stuðla að 

vellíðan barna og góðu samspili milli samfélags og fjölskyldu (Gilbert, Parton og 

Skivenes, 2011). Í skýrslu um áherslur Íslands í norrænu samstarfi á sviði félags- og 

heilbrigðismála kemur fram að vellíðan barna og gott samspil milli samfélags og 

fjölskyldu sé ein af grunnstoðum heilbrigðrar og farsællar samfélagsþróunar. Í skýrslunni 

kemur jafnframt fram að áfram verði unnið að því að efla þjónustu við fjölskyldur og 

einstaklinga svo unnt sé að stuðla að frekari jöfnuði meðal barna og hlúa að velferð 

þeirra (Velferðarráðuneytið, e.d.). 

Ýmsar rannsóknir hafa sýnt að þrátt fyrir áherslu stjórnvalda á jöfn tækifæri til 

handa öllum börnum sé enn mikið óunnið í tengslum við það. Þannig hafa 

langtímarannsóknir sýnt að börn sem eiga sögu innan barnaverndar búi síður en svo við 

sömu tækifæri og önnur börn til að lifa heilbrigðu og góðu lífi. Rannsóknir gefa til kynna 

að þessi hópur barna sé líklegri til að vera með lægra menntunarstig, reiða sig á 

félagslegar bætur eða örorkubætur, misnota vímuefni og leiðast út í afbrot svo fátt eitt 

sé nefnt (Clausen, 2004; Felitti, Andy, Nordenberg, Williamson, Spitz, Edwards, Koss og 

Marks, 1998; Kristofersen, 2005). 

Íslensk rannsókn á hegðun, líðan og félagslegum aðstæðum 11–18 ára barna innan 

barnaverndar á Íslandi leiddi í ljós að meirihluti þessara barna bjó við erfiðar félagslegar 

aðstæður og ójöfnuð. Í rannsókninni kom jafnframt fram að atvinnuleysi, fátækt og 

viðkvæm félagsleg staða einkenndi stærstan hluta þeirra fjölskyldna sem barnavernd 

aðstoðaði og 40% fjölskyldna töldust búa við efnahagslega erfiða stöðu, þar sem 

foreldrarnir voru heimavinnandi, öryrkjar eða atvinnulausir (Halldór Sig. Guðmundsson, 

2005).  Sambærilegar niðurtöður má finna í breskum og bandarískum rannsóknum 

(Cancian, Slack, og Yang, 2010; Martin og Citrin, 2014). Ef takast á að fyrirbyggja 

neikvæðar afleiðingar flókinna heimilisaðstæðna og stuðla að jöfnum tækifærum er 

mikilvægt að auka aðstoð við fjölskyldur í erfiðri fjárhagslegri og félagslegri stöðu 

(Velferðarráðuneytið, 2009). 

Í ársskýrslu Barnaverndarstofu (2014) frá árunum 2012–2013 má sjá að af 4.578 

börnum sem voru til umfjöllunar hjá barnaverndarnefndum árið 2013 bjuggu 35,6% hjá 

báðum foreldrum en flest bjuggu hjá einstæðri móður eða 42,2%. Sambærilegar tölur 

má sjá ef horft er til búsetu barna hjá einstæðri móður á árunum 2009–2012 eða 42,6%. 

Heilbrigðisstofnun Bretlands (Department of Health-UK) hefur látið gera fjölmargar 

rannsóknir sem taka til uppeldisaðstæðna barna innan barnaverndar. Rannsóknirnar, 

sem einnig taka til landa eins og Skotlands, Wales og Írlands, gefa til kynna að stór hópur 

barna innan barnaverndar alist upp við geðrænan vanda, misnotkun áfengis eða 

vímuefna og heimilisofbeldi (The National Archieves, 1990). Sambærilegar niðurstöður 

má lesa úr íslenskri rannsókn Freydísar J. Freysteinsdóttur (2005) en þar kemur fram að 

foreldrar barna innan barnaverndar glími gjarnan við fjölþættan vanda, eins og 

misnotkun áfengis eða vímuefna og/eða geðræn veikindi. Bresk rannsókn sýndi einnig 

að í 43% barnaverndarmála glímdu fjölskyldur við fjölþættan vanda. Rannsóknin sýndi 

jafnframt að meiri líkur voru á endurteknum misbresti í aðbúnaði barna ef geðrænn 

vandi, áfengis- eða vímuefnavandi eða heimilisofbeldi var til staðar (Cleaver, Unell og 

Aldgate, 1999). Að sama skapi sýndi rannsókn Freydísar Jónu að áfengis- og 

vímuefnaneysla foreldra ásamt geðrænum vanda væri helsti áhættuþátturinn þegar 

horft væri til endurtekins misbrests í aðbúnaði barna hér á landi (Freydís Jóna 

Freysteinsdóttir, 2005). Þá kom fram í rannsókn Barnaverndarstofu, „Ofbeldi á börnum“ 

frá árinu 2007, að 19,1% barna sem barnavernd hafði afskipti af svaraði því játandi að 

einhver á heimili þess hefði notað eiturlyf eða áfengi og hagað sér þannig að barnið varð 

hrætt (Barnaverndarstofa, 2007). 

Vímuefnaneysla og geðrænn vandi getur haft töluverð áhrif á foreldrafærni en 

algengt er að foreldrar í þessum sporum upplifi, auk erfiðleika í samskiptum við barn, 

lágt sjálfstraust, félagslega einangrun og uppgjöf (Freydís Jóna Freysteinsdóttir, 2005). Í 

bókinni Children's needs – parenting capacity er fjallað um áhrif vímuefnaneyslu og 

geðræns vanda foreldra á líf barna. Foreldrar í þessum sporum eiga gjarnan erfitt með 

að skipuleggja og koma reglu á eigið líf en það er líklegt til að hafa slæmar afleiðingar á 

uppeldisaðferðir og utanumhald í tengslum við umönnun barns. Ef foreldrar missa 

tengsl við raunveruleikann getur það reynst barni andlega erfitt og í sumum tilvikum 

einnig líkamlega hættulegt. Algengt er að foreldrar í þessum sporum eigi í erfiðleikum 

með að stjórna skapi sínu og tilfinningum en það eykur líkur á óskynsamlegri eða 

ofbeldisfullri hegðun sem getur hrætt eða stofnað barni í hættu. Þegar foreldri upplifir 

alvarlegt þunglyndi aukast auk þess líkur á að líkamlegar og andlegar þarfir barnsins séu 

vanræktar. Einnig aukast líkur á erfiðleikum í tengslamyndun við barn, þar sem 

vímuefnaneysla, geðrænn vandi og heimilisofbeldi þýðir gjarnan að foreldri gerir 

óraunhæfar kröfur til barns síns, er fálátt í garð þess, ótillitssamt, reitt eða gagnrýnið 

(Cleaver, Unell og Aldgate, 1999). 

Mörg börn sem barnaverndarnefndir hafa afskipti af eiga sjálf við ýmsa erfiðleika að 

stríða. Rannsókn Halldórs S. Guðmundssonar (2005) sýndi til dæmis að börn innan 

barnaverndar voru þrisvar sinnum líklegri til að glíma við vandkvæði af einhvejrum toga 

en önnur börn.  Athyglisbrestur, þunglyndi, hegðunarerfiðleikar, námserfiðleikar og 

félagslegur vandi er meðal annars algengur meðal þessara barna (Freydís Jóna 

Freysteinsdóttir, 2005; Halldór Sigurður Guðmundsson, 2005). Nokkrar minni rannsóknir 

á afmörkuðum stuðningsúrræðum barnaverndarnefnda styðja við þessar niðurstöður og 

sýna að algengt er að börn búi við alvarleg veikindi foreldra og glími auk þess sjálf við 

fjölþættan vanda (Anna Ingibjörg Opp, 2012; Guðbjörg Gréta Steinsdóttir, 2011; 

Margrét Þórarinsdóttir, 2012; María Gunnarsdóttir, 2011; María Gunnarsdóttir og Anni 

G. Haugen, 2012). Rannsóknir á veittum stuðningi innan barnaverndar undirstrika einnig 

hve fjölþættan vanda börnin búa við en algengast er að stuðningurinn sé margþættur 

þar sem mörg úrræði eru veitt á sama tíma, annars vegar til barnsins og hins vegar til 

foreldra (Anni G. Haugen, 2014; Anna Ingibjörg Opp, 2012; Guðbjörg Gréta Steinsdóttir, 

2011; María Gunnarsdóttir og Anni G. Haugen, 2012). 

2.3.2 Foreldramiðuð nálgun 

Jafnvel þó að barnaverndarlög hafi frá upphafi miðað að því að því að tryggja hagsmuni 

barna hafa áherslur um hvernig það skuli gert breyst töluvert frá setningu fyrstu 

barnaverndarlaganna til dagsins í dag. Fyrstu heildstæðu barnaverndarlögin á Íslandi 

tóku gildi árið 1932 en það voru fyrstu lögin sem höfðu barnavernd að sérstöku 

markmiði. Áður voru aðeins ákvæði í öðrum lögum sem vörðuðu hagsmuni barna. Í 

kjölfar lagasetningarinnar voru ráðnir starfsmenn sem höfðu það hlutverk að sinna 

barnaverndarstarfi í samræmi við lögin. Í lögunum var ekkert fjallað um samstarf við 

börn og foreldra, heldur aðeins um rétt hins opinbera til afskipta af málefnum barna og 

ábyrgð foreldra (Lög um barnavernd nr. 43/1932). 

Vegna breyttra þjóðfélagsaðstæðna þótti þörf á að skerpa á lögunum og voru þau 

því tekin til heildarendurskoðunar árið 1947. Megin breytingin fól í sér að leita ætti 

umsagnar foreldra og ungmennis áður en framkvæmdar væru meiri háttar ráðstafanir. 

Aðrar breytingar snéru að hlutverki barnaverndarnefnda og Barnaverndarráðs, auk 

ákvæðis um tilkynningaskyldu opinberra starfsmanna (Lög um vernd barna og 

ungmenna nr. 29/1947). 

Lögin voru aftur tekin til endurskoðunar árið 1966 en þá var hlutverk 

barnaverndarnefnda skilgreint enn frekar og kveðið á um að barnaverndarnefnd skyldi 

vera starfandi í öllum hreppum landsins. Í lögunum frá 1966 var fyrst kynnt sú 

meginregla að „að jafnaði skyldi það ráð upp taka sem ætla mætti að væri barni fyrir 

bestu“ (Lög um vernd barna og ungmenna nr. 53/1966). Það var ekki fyrr en lögunum 

var breytt árið 1992 að kveðið var á um rétt barna til að tjá sig í málum er það varðaði 

og gert var skylt að ræða við börn sem náð höfðu 12 ára aldri. Fyrir þann tíma höfðu 

börn aðeins fengið að tjá sig í sérstökum málum (Lög um vernd barna og ungmenna nr. 

58/1992). 

Árið 2002 voru enn gerðar breytingar á lögunum og barni var þá í fyrsta sinn gefinn 

kostur á að vera eiginlegur þátttakandi í máli sínu með því að taka þátt í gerð skriflegra 

áætlana við 15 ára aldur (Þingskjal 1436, 2001–2002). Loks voru gerðar breytingar á 

barnaverndarlögum árið 2011 en þær fólu einnig í sér aukna viðurkenningu á réttindum 

barna sem sjálfstæðra einstaklinga með fullgild réttindi óháð fullorðnum. Breytingarnar 

höfðu í för með sér afnám aldurstakmarkana á því hvenær skylt er að gefa barni kost á 

að tjá sig um sín mál. Í núgildandi lögum er þannig eingöngu tekið fram að gefa skuli 

öllum börnum kost á að tjá sig um málið í samræmi við aldur og þroska 

(Barnaverndarlög nr. 80/2002). 

Barnaverndarlög einkenndust lengi framan af töluverðri forræðishyggju, þar sem lítil 

áhersla var lögð á sjálfræði einstaklinga. Í rannsókn Guðrúnar Kristinsdóttur kemur fram 

að áherslur barnaverndarstarfs á Norðurlöndunum á síðari hluta 20. aldar hafi fyrst og 

fremst tengst foreldrum en að sýnileiki barna hafi verið lítill við vinnslu 

barnaverndarmála bæði hérlendis og á hinum Norðurlöndunum (Guðrún Kristinsdóttir, 

1991). Samkvæmt Fern (2008) ræðst útfærsla og framkvæmd barnaverndarstarfs af 

stefnu stjórnvalda hverju sinni en í samræmi við lagasetningu og ríkjandi 

hugmyndafræði síðustu aldar hafi ekki verið lögð áhersla á að kalla eftir sjónarmiðum 

barna heldur litið svo á að þarfir þeirra væru þær sömu og foreldranna. Foreldramiðuð 

nálgun (e. parent centred approach) getur birst á ýmsan hátt en einkennist ávallt af 

ofuráherslu á stöðu, hugmyndir og þarfir foreldra. Samkvæmt Fern einkennist 

nútímabarnaverndarstarf enn töluvert af foreldramiðaðri nálgun. Fern tekur í þessu 

samhengi dæmi um vinnslu máls þar sem könnun máls leiddi í ljós að aðstæður barns 

voru ekki ásættanlegar. Við vinnslu málsins lagði félagsráðgjafinn sem bar ábyrgð á 

málinu ofuráherslu á að skilja upplifun móðurinnar á aðstæðum fjölskyldunnar og hvaða 

stuðning hún þyrfti með drenginn sem glímdi við hegðunarvandkvæði. Ekki var leitað 

eftir að fá fram upplifun drengsins á aðstæðum sínum eða óskað eftir hugmyndum hans 

í tengslum við vinnslu málsins. Hugmyndir foreldramiðaðrar nálgunar ganga samkvæmt 

Fern (2008) út frá því að hagsmunum barna sé betur borgið ef þeim er hlíft við því að 

koma að málinu, þar sem slík aðkoma geti valdið barninu áhyggjum og stuðlað að meiri 

vanda. 

Guðrún Kristinsdóttir (1991) talar um að hugmyndafræði foreldramiðaðrar nálgunar  

geti stuðlað að aðstæðum sem hún kallar barnaverndargildru (e. child welfare trap) en 

hún telur að barnaverndarstarf á Norðurlöndunum hafi um árabil einkennst af 

hugmyndafræði sem stuðlar að þess konar vinnubrögðum. Barnaverndargildra á sér 

stað þegar eingöngu er leitað eftir samvinnu og sjónarhorni móður sem tekur ákvarðanir 

fyrir alla fjölskylduna. Þá sé ekki leitað eftir samvinnu við feður og börnum sé haldið frá 

vinnslu máls og ákvarðanatöku.  

2.3.3 Barnamiðuð nálgun 

Barnasáttmáli Sameinuðu þjóðanna var undirritaður fyrir Íslands hönd árið 1990 og 

fullgiltur árið 1992. Hann er eini alþjóðlegi samningurinn sem á sérstaklega við um börn 

og felur í sér alþjóðlega viðurkenningu á því að börn séu hópur sem hafi sjálfstæð 

réttindi, óháð forsjáraðilum, og að þau beri að vernda gegn hvers kyns hættum og 

ofbeldi (Þórhildur Líndal, 2007). Jafnvel þó að Barnasáttmáli Sameinuðu þjóðanna hafi 

ekki markað upphaf viðurkenningar á réttindum barna var undirritun hans ákveðinn 

vendipunktur í barnaverndarstarfi þeirra aðildarríkja sem skuldbundu sig honum (Gilbert 

o.fl., 2011). Margt hefur breyst á þeim liðlega 20 árum sem Barnasáttmálinn hefur verið 

við lýði. Samningurinn hefur þannig lagt grunn að nýjum skilningi  á réttindum barna. 

Fyrir tilkomu sáttmálans var lengi vel litið á börn sem eign foreldra sinna án sjálfstæðra 

réttinda. Samningurinn boðar hinsvegar að líta skuli á börn sem virka einstaklinga í 

samfélaginu sem taka beri tillit til á öllum sviðum í samræmi við aldur og þroska. Eftir að 

samningurinn tók gildi mátti sjá ýmsar vísbendingar um aukna áherslu á barnamiðaða 

nálgun (e. child centred approach) innan barnaverndar (Gilbert o.fl., 2011; Sigrún 

Júlíusdóttir og Nanna K. Sigurðardóttir, 2005). 

Með lögfestingu barnasáttmálans á Íslandi árið 2013 voru einstaklingsbundin 

réttindi barna staðfest með afgerandi hætti. Þó að Barnasáttmálinn hafi verið fullgiltur 

hér á landi árið 1992 var sjaldan vitnað í ákvæði hans við úrlausn mála hjá stjórnvöldum 

og dómstólum. Var lögfesting Barnasáttmálans því mikilvæg til að tryggja að honum 

verði í auknum mæli beitt í framkvæmd og hafi þannig bein réttaráhrif (Lög um samning 

Sameinuðu þjóðanna um réttindi barns, nr. 19/2013; Umboðsmaður barna, e.d.). 

Í íslenskum barnaverndarlögum er í dag kveðið á um mikilvægi þess að talað sé við 

börn og að sjónarmið þeirra fái að heyrast þegar unnið er að velferð þeirra. Í núgildandi 

lögum er tiltekið að barni skuli veittur kostur á að tjá sig í samræmi við aldur þess og 

þroska, nema grunur leiki á að það geti haft skaðleg áhrif eða sé metið þýðingarlaust 

með tilliti til niðurstöðu máls (Barnaverndarlög nr. 80/2002). 

Barnamiðuð nálgun er viðurkennd vinnuaðferð félagsráðgjafa í barnavernd en með 

nýrri sýn á stöðu barna jókst krafa á félagsráðgjafa innan félagsþjónustu og 

barnaverndar um að tileinka sér vinnuaðferðir sem miðuðu að auknu samráði við börn 

(Hervör Alma Árnadóttir, 2010). Í barnamiðaðri nálgun felst viðurkenning á réttindum 

barna til að tjá sig um mál er þau varða og til þátttöku í eigin málum (Fern, 2008). Í 

samræmi við ákvæði Barnasáttmálans og barnaverndarlaga hafa íslensk stjórnvöld lagt 

meiri áherslu á að virkja börn til þátttöku í málum sem þau varða og eru til umfjöllunar 

innan barnaverndarnefnda (Hervör Alma Árnadóttir, 2010). Í rannsókn Gilberts, Partons 

og Skivenes (2011) kom fram að þrátt fyrir mikla viðhorfsbreytingu í málefnum barna á 

síðustu árum með tilheyrandi lagabreytingum og nýjum áherslum virðist sem útfærsla 

hinnar barnamiðuðu nálgunar sé ekki fullkomlega skýr þegar kemur að 

barnaverndarstarfi. Þar að leiðandi sé ekki hægt að segja að hugmyndafræði hinnar 

barnamiðuðu nálgunar hefði alfarið tekið yfir. 

Fern (2008) telur ástæðuna fyrir skorti á þátttöku barna tengjast ákveðinni 

takmörkun á skilgreiningu barnamiðaðrar nálgunar. Fern telur að grunnhugmynd 

nálgunarinnar sé góð en þó láist að taka inn í mikilvæga þætti eins og valdaójafnvægi 

milli einstaklinga. Ef kenningar um valdaójafnvægi eru ekki hafðar til hliðsjónar skapast 

samkvæmt Fern hætta á að ákvarðanir sem varða börnin séu teknar út frá sjónarmiðum 

fullorðinna. Þannig séu ákvarðanir sem varða hvað börnum sé fyrir bestu, hvað þeim 

finnist og hvað þau vilja enn þann dag í dag teknar að börnunum forspurðum og 

fjarverandi (Fern, 2008). Vísindamenn hafa þróað margvíslegar aðferðir sem lúta að 

hagsmunum barna og barnamiðuð nálgun er ein þeirra. Aðferðin hefur fengið mikla 

umfjöllun innan fræðasamfélagsins ekki hvað síst á sviði félagsráðgjafar en svo virðist 

sem erfiðara hafi reynst að útfæra nálgunina svo vel sé í starfi. Þrátt fyrir að hugmynd 

barnamiðaðrar nálgunar sé skýr varðandi rétt barna til að taka þátt og segja skoðanir 

sínar virðist hugmyndir um að hlífa börnum og að þau skorti getu til að skilja aðstæður 

sínar auka líkur á að þau séu útilokuð frá málum (Taylor, 2004). 

Íslenskar rannsóknir hafa gefið til kynna að ákvarðanir í barnaverndarmálum séu oft 

litaðar forsjárhyggju og taki ekki mið af þörfum allra fjölskyldumeðlima. Ástæður þess 

má rekja til skorts á samvinnu barnaverndarstarfsmanna með foreldrum og börnum. 

Einnig hafa barnaverndarstarfsmenn sætt gagnrýni fyrir að treysta um of á hugmyndir 

foreldra og þar með vanrækja skyldu sína til að leita eftir samvinnu við börnin (Anni G. 

Haugen, 2007). Þá sýndi rannsókn sem gerð var á vinnu félagsráðgjafa með börnum í 

fóstri að börnin báru ekki traust til starfsmannsins og upplifðu hann sem fjarlægan. 

Börnin töluðu einnig um að ekki hefði verið leitað eftir áliti þeirra í tengslum við vinnslu 

málsins (Kristinsdóttir, 2004). Í niðurstöðum rannsóknar Anniar G. Haugen (2012) á gerð 

áætlana um meðferð máls í barnaverndarstarfi kom fram að ekki hefði verið unnið 

markvisst að því að fá börn til þátttöku en meiri áhersla hefði verið lögð á að leita eftir 

sjónarmiðum unglinga. Niðurstaða rannsóknar Thomas og O‘Kane (1999) á upplifun 

barna á aldrinum 8–12 ára á barnaverndarstarfi í Englandi og Wales sýndi einnig að 

meiri líkur væru á að leitað væri eftir þátttöku eldri barna þrátt fyrir að fyrirliggjandi 

gögn gæfu til kynna að yngri börn væru fullfær um þátttöku í málinu. Algengast var að 

elstu börnunum væri boðin þátttaka en börnum yngri en tíu ára virtist í 

undantekningartilvikum vera boðin þátttaka. Þá virðist eðli viðtalsins einnig hafa áhrif 

en rannsóknin sýndi að börn væru síður þátttakendur þegar taka ætti veigamiklar 

ákvarðanir (Thomas og O‘Kane, 1999a; Thomas og O‘Kane, 1999b). 

Fern (2008) telur mikilvægt að samfélög séu meðvituð um takmarkanir núgildandi 

stefnu í barnaverndarmálum en mögulegt sé að bregðast við skorti á samvinnu við börn 

með tiltölulega litlum breytingum. Fern fjallar í því samhengi um svokallað 

barnasjónarhorn (e. child-directed approach). Barnarsjónarhorn, ólíkt barnamiðaðri 

nálgun, tekur tillit til valdaójafnvægis og leggur enn ríkari áherslu á að börn séu styrkt og 

valdefld til þátttöku. Hugmyndafræði barnasjónarhornsins leggur áherslu á að viðhorf 

barnsins sé jafn mikilvægt og viðhorf fullorðinna og að ef barni sé ekki gefinn kostur á að 

tjá sig í máli sé hætta á að starfsmaður fái ranga mynd af málinu, þar sem upplifun 

barna geti verið önnur en hinna fullorðnu. Samkvæmt barnasjónarhorninu er þátttaka 

allra hlutaðeigandi forsenda þess að hægt sé að meta stöðu fjölskyldunnar og taka 

viðeigandi ákvarðanir. Barnasjónarhornið stuðlar að valdajafnvægi því með því er ekki 

eingöngu lögð áhersla á sjónarmið fullorðinna heldur einnig sjónarmið barnsins, sem 

talið er hæft til að meta eigin aðstæður rétt eins og þeir sem eldri eru. Miklar líkur eru á 

að barn sé þátttakandi í máli þar sem barnaverndarstarfsmaður aðhyllist 

hugmyndafræði barnasjónarhornsins (Fern, 2008). 

2.3.4 Gæði samskipta við börn 

Skortur á samvinnu við barn er ekki það eina sem ber að varast þegar kemur að þátttöku 

barna en þátttaka barns hefur lítið að segja ef félagsráðgjafinn nær ekki að byggja upp 

góð tengsl við barnið. Bell (2002) fjallar í þessu samhengi um að ekki dugi eingöngu að 

eiga samtal við barn, heldur skipti innihald samtalsins og eðli samskiptanna einnig miklu 

máli. Í rannsókn Bells á samskiptum barna við félagsráðgjafa í barnavernd kom fram að 

börn sem mynduðu jákvæð tengsl við barnaverndarstarfsmann áttu það sameiginlegt að 

upplifa samtölin sem árangursrík og finna til öryggis varðandi það að tjá skoðanir sínar 

og vilja. 

Í rannsókn Anniar G. Haugen (2012) kom fram að börn teldu að góður 

barnaverndarstarfsmaður væri sá sem hlustaði og bæri virðingu fyrir skoðunum þeirra. 

Þá nefndu börnin að barnaverndarstarfsmaðurinn þyrfti að vera hlýr og kurteis en einnig 

hreinskilinn og sýna vilja til að veita þeim upplýsingar um stöðu mála. Bell (2002) segir 

góð samskipti við börn ráðast af nokkrum þáttum, til dæmis þekkingu á 

tengslakenningum, færni til að mynda góð tengsl við börn og að lokum upplifun barnsins 

á þáttum eins og virðingu og vægi skoðana þess. Bell segir ábyrgðina þó ekki eingöngu 

liggja hjá starfsmanninum sjálfum, heldur sé mikilvægt að stofnunin sem starfsmaðurinn 

starfi hjá leggi sitt af mörkum til að bæta samskipti við börn. Bell telur þannig mikilvægt 

að stofnanir útbúi skýrt verklag um hvernig og hvenær samtal við barn skuli fara fram en 

jafnframt þurfi stofnanir að bjóða starfsmönnum sínum upp á þjálfun og fræðslu í 

tengslum við samskipti við börn. Þetta er í samræmi við sjónarmið Morris (2002) sem 

segir að ákveðin hætta sé á að barnamiðuð gildi gleymist í umhverfi sem einkennist af 

miklum hraða og skrifræði og því sé mikilvægt að yfirvöld móti skýrari stefnu í þeim 

efnum. 

Ýmsar skýringar hafa verið notaðar til að rökstyðja ákvarðanir um að tala ekki við 

börn. Algengar skýringar eru að starfsmaður telji duga að fá upplýsingar frá öðrum 

aðilum sem umgangast barnið og að oft sé betra að blanda barni ekki um of í mál þar 

sem það hafi neikvæð áhrif á jafnvægi barnsins og geri það órólegt (Anni G. Haugen, 

2004; Fern, 2008; Sanders og Mace, 2006). Aðra ástæðu fyrir skorti á samtölum við börn 

má rekja til hræðslu starfsmannsins um að gera mistök í viðtalinu en einnig óöryggi um 

hvernig samtalið skuli fara fram. Anni G. Haugen, hefur meðal annars kannað aðkomu 

barna að gerð áætlana í meðferð mála hjá barnaverndarnefndum. Í niðurstöðum Anniar 

kemur fram að ekki hafi verið unnið markvisst að því að fá barn til samvinnu og að 

barnaverndarstarfsmenn hafi veigrað sér við að hafa samráð við börn undir 12 ára aldri 

þar sem þeir töldu sig skorta kunnáttu til að ræða við svo ung börn (Anni G. Haugen, 

2010; Barnaverndarstofa, e.d.). Mikilvægt er að bregðast við takmarkaðri þátttöku 

barna með aukinni þjálfun félagsráðgjafa en svo unnt sé að virkja börn á ólíkum aldri til 

þátttöku á skilvirkan og góðan hátt er nauðsynlegt að félagsráðgjafar þrói með sér 

fjölbreyttar aðferðir í samtölum við börn. Einnig er mikilvægt að félagsráðgjafar fái 

þjálfun í að vinna út frá barnasjónarhorni þar sem lögð er áhersla á samráð við alla og 

síðast en ekki síst að stofnanir móti sér skýra stefnu í tengslum við samtal við börn 

(Wright, Turner, Clay og Mills, 2006). 

Árið 2011 gaf Barnaverndarstofa út fræðsluritið og myndbandið Talaðu við mig, 

leiðbeiningar fyrir barnaverndarstarfsmenn í samtölum við börn. Í inngangi 

fræðsluritsins kemur fram að útgáfa þess sé hugsuð til að hvetja barnaverndarstarfsfólk 

til að kalla eftir sjónarmiðum og hugmyndum barna með því að stuðla tíðari samtölum 

við börn innan barnaverndar. Með ítarlegum leiðbeiningum um viðtöl við börn á ólíkum 

aldursskeiðum sé jafnframt verið að bregðast við þörf á fræðslu til 

barnaverndarstarfsfólks (Barnaverndarstofa, e.d.). 

2.3.5 Samvinna við foreldra 

Barnaverndarlög undirstrika mikilvægi þess að barnaverndarstarfsmenn vinni vel með 

báðum foreldrum barns og sýni þeim virðingu. Réttarstaða foreldris er þó ólík eftir því 

hvort um er að ræða forsjárlaust foreldri eða foreldri sem deilir sameiginlegri forsjá 

(Barnaverndarlög nr. 80/2002; Barnaverndarstofa, 2006). Á undanförnum áratugum 

hafa hugmyndir um hlutverk feðra í lífi barna breyst mikið frá því sem var. Í dag er víðast 

hvar talið eðlilegt að feður séu virkir þátttakendur í daglegu lífi barna sinna rétt eins og 

mæður (Lorentzen, 2012). Í takt við það hefur í mörgum vestrænum samfélögum verið 

gerð aukin krafa um að barnaverndarstarfsfólk leiti eftir samvinnu beggja foreldra í 

tengslum við vinnslu máls. Rannsóknir hafa sýnt fram á að þátttaka beggja foreldra í 

máli, þar sem næst góð samvinna, eykur líkur á árangri. Á hinn bóginn aukast líkur á að 

grípa þurfi til róttækari úrræða, eins og töku barns af heimili, ef foreldrar fást ekki til 

samvinnu. Þátttaka beggja foreldra í barnaverndarmálum getur þannig talist verndandi 

þáttur þegar horft er til árangurs í barnaverndarvinnu (Gordon, Oliveros, Hawes, 

Iwamoto, og Rayford, 2012). 

Í breskri rannsókn frá árinu 2006 var fjallað um ákveðnar gildrur í tengslum við 

orðræðu innan barnaverndar. Í þessu sambandi var ekki talið heppilegt að nota hugtakið 

foreldrar í tengslum við aðkomu að barnaverndarmáli þar sem raunveruleikinn sýndi að 

oft ætti betur við að tala aðeins um móður. Til að átta sig á raunverulegri þátttöku 

foreldra út frá kyni þyrfti að tala um móður og föður í stað foreldra (Daniel, 

Featherstone, Hooper og Scourfield, 2005). 

Norðmenn standa framarlega í jafnréttismálum í samanburði við margar aðrar 

þjóðir en þar hefur þátttaka feðra í lífi barna lengi verið í umræðunni. Áhersla á jafna 

þátttöku mæðra og feðra í Noregi endurspeglast meðal annars í löggjöfinni. Feður í eiga 



50 

til að mynda rétt á lengra fæðingarorlofi þar en víðast hvar annars staðar (Gordon o.fl., 

2012). Líkt og á Íslandi fá feður í Noregi sjálfkrafa sameiginlega forsjá ef þeir eru í 

sambúð með móður þegar til skilnaðar kemur (Barnalög nr. 76/2003; Sýslumenn, e.d.; 

Storhaug, 2013). Lagaákvæði líkt og þessi gefa vísbendingu um viðurkenningu 

samfélagsins á mikilvægi jafnrar þátttöku foreldra í lífi barna sinna. Þrátt fyrir ríka 

áherslu Norðmanna á að jafna rétt foreldra sýna rannsóknir að barnavernd þar í landi 

leggur meiri áherslu á að ná samstarfi við mæður og minni áherslu á að fá feður til 

samvinnu (Storhaug, 2013). Innlendar og erlendar rannsóknir sýna að megináhersla í 

barnaverndarstarfi hefur verið á að fá mæður til samvinnu. Þrátt fyrir vaxandi vitund um 

mikilvægi þátttöku feðra í lífi barna og aukna áherslu á jafnrétti kynjanna hafa 

rannsóknir sýnt að enn í dag hallar töluvert á feður þegar kemur að vinnslu 

barnaverndarmála (Anni G. Haugen, 2009, 2010 og 2012; Gordon o.fl., 2012; Lorentzen, 

2012; María Gunnarsdóttir og Anni G. Haugen, 2012; Maxwell, Scourfield, Featherstone, 

Holland og Tolman, 2012; Scourfield, 2003; Storhaug, 2013). 

Í íslenskri rannsókn frá árunum 2008–2011 kom skýrt fram að megináhersla í 

barnaverndarstarfi væri á samvinnu við móður. Í rannsókninni mátti sjá að í flestum 

tilvikum var það móðir sem var í samskiptum við barnaverndarstarfsmann en mæður 

skrifuðu einnig undir áætlun um meðferð máls í um 78% tilvika. Þá virtust 

barnaverndarstarfsmenn gera meiri kröfur til móður en föður um að vernda barnið og 

styðja það en mæður sáu einnig iðulega um að vera tengiliður 

barnaverndarstarfsmannsins við föður (Anni G. Haugen, 2012). 

Sambærilegar niðurstöður má finna í rannsókn sem gerð var á þátttöku norskra 

feðra í barnaverndarmálum en þar kom auk þess fram að gjarnan væri leitað eftir 

samstarfi við feður á síðari stigum máls þegar árangur í máli hefði ekki náðst með öðru 

móti. Þetta átti bæði við um feður á heimili barns, sem voru þá virkjaðir til frekari 

stuðnings, en einnig um forsjárlausa feður sem gjarnan voru skoðaðir sem kostur ef 

stefna þótti í töku barns af heimili (Storhaug, 2013). Bandarísk rannsókn sýndi jafnframt 

fram á að oft væri kallað eftir samvinnu við feður á síðari stigum máls (Gordon o.fl., 

2012). Ef fram fer sem horfir og feður halda áfram að vera í öðru sæti þegar kemur að 

vinnslu barnaverndarmála er mikil hætta á að barnaverndarstarfsmenn fái ekki 

fullnægjandi upplýsingar um stöðu barns og fjölskyldu. Til að hámarka árangur í 

barnaverndarmálum er mikilvægt að feður líkt og mæður taki þátt í þeim aðgerðum og 

stuðningi sem stefnt er að til að breyta og bæta aðstæður barnanna (Anni G. Haugen, 

2012;Storhaug,2013). 

3 Aðferðafræði 

Í rannsókninni var notast við eigindlega rannsóknaraðferð og viðtöl tekin við átta 

einstaklinga.Tilgangsúrtak var notað við val á þátttakendum sem allir voru starfsmenn 

barnaverndarnefnda og áttu auk þess sameiginlegt að vera félagsráðgjafar. Hér verður 

skýrt frá eigindlegum rannsóknaraðferðum þar sem einstaklingurinn er viðfangsefnið og 

rannsakandinn rannsóknarverkfærið (Esterberg, 2002). Sagt verður frá því hvernig 

staðið var að gagnasöfnun, greiningu og úrvinnslu gagna ásamt því sem fjallað verður 

um siðferðisleg álitamál, takmarkanir rannsóknarinnar og þátttakendur.   

3.1 Eigindlegar rannsóknaraðferðir 

Markmið þessarar rannsóknar er að öðlast innsýn í og dýpri skilning á því hvernig 

barnaverndarstarfsmenn túlka ákveðin stuðningsúrræði sem þeir vinna með. Ýmsar 

aðferðir eru notaðar til að segja frá og lýsa félagslegum veruleika en tvær þær 

algengustu eru megindlegar og eigindlegar rannsóknaraðferðir. Eigindlegar 

rannsóknaraðferðir henta vel til að mæla huglæga þætti, eins og leitast verður við að 

gera í þessari rannsókn. Megindlegar rannsóknaraðferðir eru hins vegar fyrst og fremst 

hannaðar til að mæla magn og hlutföll samanburðarhæfra þátta og henta því illa þegar 

mæla á huglæga þætti eins og persónulega upplifun. Þar sem þessari rannsókn er ætlað 

að kanna reynslu og viðhorf einstaklinga munu svörin byggja á mismunandi gildismati 

hvers einstaklings og ekki er hægt að vita fyrirfram hvað kemur í ljós (Sigurlína 

Davíðsdóttir, 2003). 

Gögn eigindlegra rannsóknaraðferða eru lýsandi en eins og fram hefur komið leggja 

slíkar aðferðir áherslu á að mæla þætti eins og upplifun og reynslu viðmælenda og 

stuðla þannig að því að rannsakandi öðlast þekkingu og skilning á aðstæðum þeirra 

(Esterberg, 2002). Eigindlegar rannsóknir einkennast af ferli sem ekki er fyrirfram 

ákveðið heldur myndast niðurstöður rannsóknar samhliða gagnaöflun. Þannig er ekki 

unnið með fyrirfram mótaðar kenningar heldur leiða gögnin rannsakandann að 

viðeigandi kenningum í gegnum rannsóknarferlið. Í upphafi er sett fram opin 

rannsóknarspurning, sem getur í samræmi við framangreint þróast og tekið breytingum 

(Esterberg, 2002; Neuman, 2006; Padgett, 2009). Einn helsti ókostur eigindlegra 

rannsóknaraðferða er að mörg ólík sjónarhorn geta komið upp á yfirborðið sem erfitt 

getur reynst að túlka og setja fram á skýran hátt þar sem rannsóknarspurningarnar eru 

ekki byggðar upp með stöðluðum, fyrirfram gefnum valmöguleikum, eins og þekkist í 

megindlegum rannsóknaraðferðum. Einnig geta eigindlegar aðferðir verið tímafrekar og 

kostnaðarsamar (Esterberg, 2002; Padgett, 2009; Sigurlína Davíðsdóttir, 2003).  

Eigindlegar rannsóknir hafa það hins vegar fram yfir megindlegar rannsóknaraðferðir að 

geta veitt dýpri skilning á félagslegum fyrirbærum en nálægðin við þátttakendur gerir 

það að verkum að rannsakandi getur skoðað og túlkað látbragð, þögn og líkamstjáningu 

á meðan á viðtalinu stendur (Esterberg, 2002). 

3.2 Opin óstöðluð viðtöl – óstaðlaður viðtalsvísir  

Í rannsókninni voru tekin opin viðtöl við átta starfsmenn barnaverndarnefnda. Í 

eigindlegum rannsóknum er möguleiki að velja úr fleiri en einni aðferð þegar kemur að 

gagnaöflun. Tekin var ákvörðun um að styðjast við opin viðtöl og óstaðlaðan viðtalsvísi 

(sjá fylgiskjal 3). Opinn og óstaðlaður viðtalsvísir er einungis notaður til stuðnings í 

viðtali en ekki er farið nákvæmlega eftir honum eins og gert er í stöðluðum viðtölum. 

Stöðluð viðtöl eru þannig formfastari en opin viðtöl en unnt er að ná fram meira magni 

upplýsinga í viðtali þegar stuðst er við opin viðtöl og óstaðlaðan viðtalsvísi (Esterberg, 

2002; Neuman, 2006). 

Opin viðtöl eru líkari samtali en viðtali en jafnvel þótt umræðuefni viðtalsins sé 

ákveðið fyrirfram á það ekki við um innihald samræðnanna. Til að gott flæði náist í 

óstöðluðum viðtölum er mikilvægt að rannsakandinn gæti þess að vera eins lítið 

stýrandi og unnt er. Einnig er mikilvægt að standa vel að undirbúningi viðtalsins (Helga 

Jónsdóttir, 2013; Taylor og Bogdan, 1998). í þessari rannsókn fengu þátttakendur þannig 

tækifæri til að segja frjálst frá reynslu sinni, upplifun og hugmyndum. Rannsóknin byggir 

á megindlegu gagnasafni frá Anni G. Haugen þar sem barnaverndarstarfsmenn voru 

spurðir hvaða stuðningsúrræði þeir notuðu í þremur síðustu málunum sem þeir unnu 

með. Rannsakandi gerði viðtalsvísi sem notaði niðurstöður Anniar sem útgangspunkt en 

spurt var frekar um framkvæmd þriggja stuðningsúrræða sem fjallað var um í rannsókn 

hennar. 

Rannsakandi undirbjó viðtölin með því að punkta niður í viðtalsvísinn helstu atriðin 

sem rannsókninni var ætlað að svara. Rannsakandi forprófaði viðtalsvísinn á starfsmanni 



55 

barnaverndarnefndar sem ekki var þátttakandi í rannsókninni. Það gaf rannsakanda 

betri innsýn inn í hvernig bæri að haga viðtalinu en samkvæmt Hambleton og Bollwark 

(1991) gerir rannsakandi sem styðst við forprófun sér meðal annars betur grein fyrir 

hvernig best er að haga orðalagi og málfari þannig að það sé í samræmi við það sem 

gerist hjá þeim markhópi eða fagsviði sem rannsóknin beinist að. 

Rannsakandi  gætti þess að sýna viðmælanda virðingu en í opnu óstöðluðu viðtali er 

mikilvægt að rannsakandi geri slíkt og sé meðvitaður um góða viðtalstækni eins og 

beitingu virkrar hlustunar. Með virkri hlustun er mikilvægt að beina athyglinni að því 

sem viðmælandinn segir og forðast að athyglin fari í að hugsa um næstu spurningu 

(Grover, 2005). Rannsakandi lagði fyrir opnar spurningar en þeim er erfitt að svara 

játandi eða neitandi og þannig fást innihaldsríkari svör en ef stuðst er við lokaðar 

spurningar. Með því að endurtaka eða endursegja með umorðun það sem viðmælandi 

sagði gat rannsakandi fengið staðfestingu á að hann hefði skilið viðmælanda rétt. 

Samkvæmt Grover (2005) kemur umorðun í veg fyrir mistúlkun á því sem viðmælendur 

segja en gefur þeim einnig skilaboð um að á þá sé hlustað. Rannsakandi var einnig 

vakandi fyrir óyrtri tjáningu eins og líkamsstöðu, andlitssvipbrigðum og áherslum í máli 

viðmælandans og gætti að eigin tjáningu og líkamsstöðu en það er samkvæmt Grover 

(2005) mikilvægur liður í að stuðla að því að viðmælandi upplifi sig öruggan. 

Til að stuðla að því að viðmælendur finni fyrir öryggi er æskilegt að viðtöl fari fram í 

umhverfi þar sem viðmælendum líður vel (Helga Jónsdóttir, 2003; Taylor og Bogdan, 

1998). Rannsakandi gaf því öllum viðmælendum færi á að velja hvar viðtölin færu fram. 

Sex viðtöl fóru fram á vinnustað þátttakenda en tvö fóru fram á heimili viðmælenda að 

þeirra ósk. 

3.3 Þátttakendur 

Þátttakendurnir í þessari rannsókn voru átta talsins og allir starfsmenn 

barnaverndarnefnda, ýmist á Stór-Reykjavíkursvæðinu eða landsbyggðinni. Skilyrði fyrir 

þátttöku í rannsókninni voru að starfsmennirnir hefðu starfað í barnavernd lengur en 

eitt ár. Ennig þurftu þeir að hafa tekið þátt í rannsókn Anniar G. Haugen haustið 2013 en 

kveikjan að þessu verkefni var, eins og áður sagði, þegar rannsakandi skoðaði 

niðurstöður úr rannsókn Anniar. Rannsakandi setti félagsráðgjafarmenntun ekki sem 

skilyrði en allir sem samþykktu að taka þátt í rannsókninni áttu það sameiginlegt að vera 

félagsráðgjafar. Allir sem féllust á þátttöku voru konur. Tveir þátttakenda höfðu lokið 

framhaldsnámi á meistarastigi í félagsráðgjöf og tveir framhaldsnámi í 

fjölskyldumeðferðarfræðum. Nánari upplýsingar um þátttakendur verða ekki veittar hér 

til að koma í veg fyrir að hægt sé að rekja hverjir þeir eru. Öllum þátttakendum voru 

gefin gervinöfn í umfjöllun rannsakanda til að tryggja nafnleynd þeirra.  

3.4 Framkvæmd rannsóknar 

Áður en viðtölin voru tekin sendi rannsakandi öllum þátttakendum kynningarbréf (sjá 

fylgiskjal 1) þar sem þeir gátu kynnt sér rannsóknina. Í upphafi hvers viðtals fór 

rannsakandi yfir tilgang og markmið rannsóknar með þátttakendum og afhenti eyðublað 

um upplýst samþykki þar sem einnig komu fram upplýsingar um rannsakanda og 

leiðbeinanda (sjá fylgiskjal 2). Eftir að þátttakandi og rannsakandi höfðu undirritað 

eyðublaðið, sem var í tvíriti, hélt hvor um sig sínu eintaki. 

Þegar viðtölin höfðu verið tekin kom að því að greina gögnin. Rannsakandi studdist 

við hugmyndafræði grundaðrar kenningar en það er eigindleg aðferð sem notuð er við 

greiningu gagna og er gagnleg þegar kemur að því að þróa kenningar. Aðferðin miðar að 

því að þróa hugtök út frá vísbendingum sem finnast í gögnunum. Í rannsókninni var 

einnig notast við aðleiðslu en þá eru kenningar mótaðar úr þeim gögnum sem safnað 

hefur verið og gögnin leiða rannsakanda því að ákveðinni hugmynd eða kenningu 

(Strauss og Corbin, 1998). 

Mikilvægt er að byrja á því að kynnast gögnunum vel þegar kemur að greiningu 

þeirra og því verður rannsakandi að leggjast yfir viðtölin og skoða þau nákvæmlega. 

Aðferð þessi kallast opin kóðun (e. open coding). Í opinni kóðun er hver lína í viðtalinu 

skoðuð og rannsakandi ber kennsl á þá þætti sem honum þykja áhugaverðir og leitast 

þannig við að fá dýpri skilning á því sem komið hefur fram í rannsókninni. Rannsakandi 

reynir einnig að draga fram hvernig mismunandi þættir tengjast og hvort hann sjái 

sameiginleg þemu í gögnunum. Við opna kóðun er ekki notast við staðlað form, heldur 

vinnur rannsakandi í að kynnast eigin gögnum og finna ákveðið mynstur eða þemu í 

þeim. Í upphafi eru viðtölin kóðuð, því næst eru kóðin flokkuð og að lokum eru mynduð 

þemu (Strauss og Corbin, 1998). 

3.5 Gagnasöfnun og úrtak 

Eins og áður hefur komið fram var stuðst við opin viðtöl og óstaðlaðan viðtalsvísi í 

rannsókninni. Rannsakandi valdi að notast við tilgangsúrtak en slíkt hentar vel þegar 

velja þarf ákveðinn hóp þátttakenda sem rannsakandi hefur trú á að gefi bestar 

upplýsingar um viðfangsefnið og séu þannig hæfastir til þátttöku (Kristín Blöndal og 

Sigríður Halldórsdóttir, 2013). 

Rannsakandi þurfti ekki að óska eftir leyfi fyrir rannsókninni en hún var tilkynnt til 

Persónuverndar þann 7. ágúst 2014 og samþykkt án athugasemda. Haft var samband 

símleiðis við yfirmenn sex barnaverndarnefnda þar sem rannsakandi óskaði eftir að fá 

að senda þeim kynningarbréf í tengslum við rannsóknina. Í kjölfarið ræddu yfirmenn við 

barnaverndarstarfsmenn á sínum vinnustað og gáfu upp nöfn þeirra sem uppfylltu 

skilyrði rannsakanda og vildu taka þátt í rannsókninni.  

Viðtölin fóru fram á tímabilinu 19.–26. september og voru tekin í sex ólíkum 

sveitarfélögum, ýmist á vinnustað þátttakenda eða á heimili þeirra. Rannsakandi 

hljóðritaði hvert viðtal en þau voru á bilinu 50–100 mínútur að lengd. Í kjölfarið voru 

viðtölin afrituð orðrétt og færð á tölvutækt form. Rannsakandi hlustaði á viðtölin að 

þeim loknum og náði þannig að nýta það sem kom fram þar til að dýpka og bæta næstu 

viðtöl á eftir. Persónugreinanlegum upplýsingum var eytt eftir að afritun gagna hafði 

farið fram.   

3.6 Skráning og úrvinnsla gagna  

Skráning fór þannig fram að rannsakandi sló viðtölin, sem voru hljóðrituð, orðrétt inn á 

tölvutækt form. Viðtölin voru samtals átta talsins og náðu yfir 135 blaðsíður. Viðtölin og 

skráning gagna var dulkóðuð þar sem hver þátttakandi fékk gervinafn svo ekki væri 

hægt að rekja viðtölin til viðmælenda. Notast var við opna kóðun eins og áður segir og 

rannsakandi las gögnin oft yfir áður en greining hófst. Eftir því sem rannsakandinn les 

gögnin oftar kynnist hann textanum betur og fer að greina sameiginlega þætti og 

mynstur í samtölunum (Esterberg, 2002, Padgett, 2008). Við hverja yfirferð á textanum 

fékk rannsakandi betri tilfinningu fyrir því sem gögnin voru að skýra en til að öðlast enn 

meiri tilfinningu fyrir textanum las rannsakandi einnig fræðilega hluta ritgerðarinnar yfir 

samhliða greiningu. 

Mikilvægt er að rannsakandi hafi ekki fyrirfram gefnar hugmyndir um niðurstöður, 

en niðurstöður rannsóknarinnar fást eingöngu með því að flokka sameiginlega þætti 

niður í þemu en þemu skiptast í meginþemu og undirþemu (Esterberg, 2002, Padgett, 

2008). 

Við greiningu viðtalanna kom rannsakandi auga á eftirfarandi fimm meginþemu og 

auk þess níu undirþemu:  

 Verklagsreglur og vinnuferli  

 Stuðningsviðtöl 

 Leiðbeiningar um uppeldi og aðbúnað barns 

 Meðferðarviðtöl 

 Aðferðir og kenningar 

3.7 Siðferðisleg álitamál og takmarkanir rannsóknarinnar 

Nauðsynlegt er að hafa siðferðisleg álitamál í huga þegar unnið er með eigindlegar 

rannsóknaraðferðir. Rannsakandi þarf að gæta þess að tilgangur rannsóknar og 

markmið séu ljós en gagnsæi er mikilvægt svo viðmælendur átti sig á hlutverki sínu í 

rannsókninni. Mikilvægt er að þátttakendur veiti upplýst samþykki fyrir þátttöku og séu 

meðvitaðir um frelsi til að hætta þátttöku á öllum stigum rannsóknarinnar. Einnig er 

mikilvægt að þátttakendur séu upplýstir um meðferð upplýsinga, trúnað og nafnleynd 

(Sigurður Kristinsson, 2003). Til að stuðla að framangreindu voru þátttakendur í þessari 

rannsókn beðnir um að skrifa undir upplýst samþykki þar sem þeir gátu lesið um tilgang 

og framkvæmd rannsóknarinnar. Í upplýsta samþykkinu var þátttakendum gert ljóst að 

þeim væri leyfilegt að hætta þátttöku í rannsókninni hvenær sem er en einnig að neita 

að svara spurningum. Í samræmi við lög um persónuvernd nr. 77/2000 var þess einnig 

gætt að ekki yrði mögulegt að bera kennsl á þátttakendur. Rannsakandi fékk leyfi allra 

viðmælenda til að afhenda leiðbeinanda afrit af viðtölunum í þeim tilgangi að varðveita 

þau sem hluta af gagnasafni um stuðningsúrræði í barnavernd. 

Staða rannsakanda tengist einnig siðferðislegum þáttum sem snúa að rannsókninni. 

Þegar eigindlegum rannsóknaraðferðum er beitt þarf rannsakandi að vera meðvitaður 



59 

um þau áhrif sem hann getur haft á þátttakendur og rannsóknarniðurstöður. 

Rannsakandi þarf því að leggja skoðanir sínar og viðhorf til hliðar, horfa á öll sjónarmið 

sem jafn mikilvæg og skapa sér ákveðna fjarlægð frá rannsóknarefninu (Esterberg, 2002; 

Strauss og Corbin, 1998). Ef rannsakandi hefur þekkingu eða reynslu á rannsóknarefninu 

verður hann að gæta þess að túlka gögnin á heiðarlegan hátt og láta þekkinguna ekki 

hafa áhrif á niðurstöður rannsóknarinnar. Auk þess þarf hann að gæta þess að koma að 

rannsókninni með opnum huga og leggja ekki mat á viðfangsefni eða þátttakendur 

fyrirfram (Esterberg, 2002; Strauss og Corbin, 1998). Rannsakandi vann hjá 

barnaverndarnefnd fámenns sveitarfélags á landsbyggðinni á árunum 2011 til 2013 og 

sinnti þar almennri félagsþjónustu og barnavernd. Bakgrunnur rannsakanda kveikti því á 

vissan hátt áhuga hans á viðfangsefninu. Rannsakandi er þó meðvitaður um möguleg 

áhrif reynslu sinnar af starfi innan barnaverndar og lagði áherslu á að vera á varðbergi 

gagnvart því þegar kom að greiningu og túlkun gagna í rannsókninni.  Samkvæmt 

Padgett (2008) er nauðsynlegt að rannsakandi sé meðvitaður um stöðu sína og hvernig 

hann getur haft áhrif á rannsóknina. Með framangreint í huga var rannsakandi einnig 

meðvitaður um mikilvægi þess að gæta hlutleysis í hvívetna í gegnum allt 

rannsóknarferlið. 

Nauðsynlegt er fyrir rannsakanda að styðjast við siðareglur en þær eru hjálplegur og 

nauðsynlegur leiðarvísir í rannsóknarvinnunni þar sem þær geta hjálpað rannsakanda að 

mynda ramma um eigin hegðun og setja sér siðferðisleg mörk (Esterberg, 2002). Við 

gerð rannsóknarinnar studdist rannsakandi því við vísindasiðareglur Háskóla Íslands  

(Háskóli Íslands, 2014) 

4 Niðurstöður 

Hér á eftir verður greint frá niðurstöðum rannsóknarinnar og sagt frá þeim 

meginþemum sem fram komu við greiningu gagnanna. Tekin voru viðtöl við átta 

félagsráðgjafa sem störfuðu fyrir sex mismunandi barnaverndarnefndir og þeir spurðir 

út í útfærslu og vinnubrögð í tengslum við stuðning og vinnu sem þeir sinna sjálfir á 

tímabili áætlunar um meðferð máls. Samkvæmt rannsókn Anniar G. Haugen (2014) eru 

stuðningsviðtöl, meðferðarviðtöl og leiðbeiningar um uppeldi og aðbúnað barns þau 

stuðningsúrræði sem barnaverndarstarfsmenn veita sjálfir að töluverðu leyti. 

Rannsakandi hafði þau stuðningsúrræði því til hliðsjónar í viðtalinu og spurði 

þátttakendur út í hugmyndir þeirra í tengslum við úrræðin og aðferðir við beitingu 

þeirra. 

Megintilgangur viðtalanna var að öðlast betri skilning á daglegu starfi 

barnaverndarstarfsmanna. Allir viðmælendur höfðu starfað lengur en eitt ár við 

barnavernd í umboði barnaverndarnefnda en starfsreynsla viðmælenda var á bilinu tvö 

til tuttugu og átta ár.  Mikil líkindi mátti sjá í svörum þátttakenda. Niðurstöðum er skipt í 

fimm kafla sem hver hefur nokkra undirkafla. 

4.1 Verklagsreglur og vinnuferli 

Enginn viðmælandi taldi liggja fyrir skýrar leiðbeiningar um  hvernig dagleg störf skyldu 

útfærð. Þetta átti bæði við um leiðbeiningar um uppeldi og aðbúnað barns og það 

eftirlit, ráðgjöf og stuðning sem starfsmanni er ætlað að sinna á tímabili áætlunar um 

meðferð máls. Þegar viðmælendur voru spurðir út í verklag eða vinnuferli á tímabili 

meðferðaráætlunar sagðist enginn viðmælandi styðjast við slíkt eða vita til að þess 

konar verklag lægi fyrir. Ragnhildur sagði í tengslum við þetta: „Nei ekkert fast verklag, 

bara mat starfsmannsins hverju sinni“. Jónína og Elísabet tóku í sama streng. Svör 

Steinunnar voru sambærileg en hún sagði útfærslu vinnunnar ráðast af tilfinningu 

barnaverndarstarfsmannsins hverju sinni. Einnig bætti hún við að verklag sem þetta 

þyrfti að vera opið í ljósi þess hve fjölbreytileg málin væru: 

Við höfum auðvitað verklagsreglur sem snúa ekki kannski að akkúrat þessu reyndar 

en hver og ein barnaverndarnefnd hefur ákveðnar verklagsreglur sem snýr að 

málsmeðferð svo eru náttúrulega til viðmið sem snúa að vinnu og 

hámarkstímafjölda persónulegra ráðgjafa og tilsjónaraðila… en nei það eru ekki til 

verklagsreglur sem snúa að viðtölum, ráðgjöf og svoleiðis sem við erum að veita. 

Helga sagði í tengslum við þetta að ekki „liggi fyrir neitt skriflegt í þessum efnum“, 

en hún og samstarfsfólk hennar hefðu þó samræmt vinnubrögð sín. Því væri útfærsla 

vinnunnar nokkuð lík á milli þeirra, eða eins Helga orðaði það: „Við náum að gera þetta 

nokkurn veginn eins“ .  

Helga sagðist telja að einhvers konar leiðbeiningar eða verklag gætu reynst vel við 

vinnuna og gert hana markvissari. Sigrún sagðist ekki styðjast við þar til gert verklag en 

taldi þó að það gæti reynst vel og þá sérstaklega nýju starfsfólki:  

Nei. Það liggur ekki fyrir allavega ekki svo ég viti, maður þróar þetta bara svolítið 

áfram sjálfur og svona finnur hvernig best er að útfæra þetta...svona þannig að 

maður sé að gera allt sem á að gera og svoleiðis.   

Auður tók fram að slík verklagslýsing gæti aldrei verið tæmandi listi eða algjörlega 

bindandi vegna þess hve málin eru fjölbreytileg. Hún tók  þó í sama streng og Sigrún 

varðandi mögulega gagnsemi slíks verklags og sagði það í farvatninu á hennar vinnustað. 

Auður sagði enn fremur:  

Það er ekki til staðar núna og ég eins og fyrir mitt leyti þá hugsa ég bara… jájá ég 

veit alveg hvernig þetta gengur fyrir sig ég er búin að gera þetta svo lengi, en ég má 

í sjálfu sér ekki hugsa það þannig. Sko… ok það eru mannaskipti og við viljum sjá 

ákveðin vinnubrögð í gangi, og við viljum að vinnubrögð séu fagleg. Jafnvel þótt 

margir einhvern veginn gangi inn í starfið og eru bara einhvern veginn með þetta þá 

er algjörlega betra að hafa verklag til hliðsjónar held ég. 

Þegar Ólöf var spurð út í útfærslu vinnunnar sagði hún vinnulagið hafa þróast með 

tímanum en reynsla í starfi hefði einnig mikið að segja. Hún taldi þó að ekki væri 

nægilega faglegt að treysta eingöngu á eigin tilfinningu og ef vinnan ætti að verða 

markviss þyrftu að vera fyrir hendi ákveðin viðmið. Ólöf bætti við að jafnvel þótt ekki 

liggi fyrir verklag sé eflaust eitthvað á bak við vinnuna eins og hún er í dag sem hægt 

væri að byggja verkferla á. Hún tók dæmi um að starfsmaður sinni skyldum sínum í 

föstum viðtölum á tímabili meðferðaráætlunar en það gæti meðal annars verið tilgreint í 

verklagsreglum sem þessum:  

Nei ekkert verklag en góð spurning. Við erum mjög hugfangin þessa dagana af 

verklagi og skipulagi og matskýrslum og svona. En nei maður styðst ekki við neitt en 

það er ekki þar með sagt að maður geti það ekki. Spurning sem þessi hvetur mann 

bara áfram í að reyna að leita leiða til að gera vinnuna markvissari. 

Ólöf nefndi í þessu tilliti eftirfarandi dæmi: „Það þarf að vera eitthvað markvissara á bak 

við þetta ef það á til dæmis að vera eitthvað úrræði að leiðbeina fólki með uppeldi og 

aðbúnað barns með stuðningi“ og sagði jafnframt: „Við megum ekki gleyma að við erum 

ákveðið úrræði, við gleymum því svolítið við félagsráðgjafar“. 

Ólöf sagðist einnig sjá fyrir sér hvað verklag gæti innihaldið og nefndi í því tilliti 

ákveðnar spurningar sem mikilvægt væri að bera upp í stuðningsviðtali. Hún bætti 

jafnframt við: 

Ef við ætlum að beita þessu úrræði eitthvað markvisst hljótum við að þurfa að setja 

einhverjar reglur eða verklag til viðmiðunar. Þá ætti til dæmis að setja niður 

tímafjölda sem fer eftir eðli málanna. Við höfum verið að reyna að setja upp, í 

málum þar sem er tilsjón, markmiðalýsingu, upphaf og endi málsins og hvað við 

ætlum að vinna með, hvað á tilsjónin að gera, það þyrfti að vera eitthvað svipað til 

ef við ætlum að nýta þessi viðtöl markvisst. 

Auður benti, líkt og Ólöf, á ákveðin atriði sem verklag gæti innihaldið: 

Það þyrfti til dæmis að koma fram hvað ætti að felast í þessum stuðningsviðtölum 

sem við setjum niður á tímabili áætlunar, þú veist hverju er mikilvægt að spyrja fólk 

að og þess háttar. Punkta um til dæmis hvað hefur gerst frá því að við hittumst 

síðast, hvernig ganga hlutirnir, er eitthvað sem að þú vilt ræða um sem hefur verið 

erfitt fyrir ykkur frá því að við hittumst síðast, er eitthvað sem við þurfum að fara 

betur í af því sem þið erum búin að vera að vinna með. Þetta gæti stuðlað að því að 

viðtalið yrði markvissara til dæmis ekki bara spjall sem skilar engu heldur eitthvað 

sem er markvisst og unnið með.  

4.2 Stuðningsviðtöl 

Spurt var um atriði sem snúa að skilningi viðmælenda á stuðningsviðtölum, hvernig þeir 

skilgreindu þau, hvert væri skipulag þeirra, hvað einkenndi mál þar sem stuðningsviðtöl 

væru veitt og hverjir kæmu í þessi viðtöl. Einnig var spurt um samvinnu við foreldra og 

að endingu hvort stuðningur væri í einhverjum tilvikum veittur áður en könnun máls 

væri lokið. 

4.2.1 Skilgreiningar viðmælenda  

Þátttakendur voru spurðir hvort þeir beittu stuðningsviðtölum í vinnu sinni. Allir 

þátttakendur sögðust telja sig beita stuðningsviðtölum í starfi sínu. Fjórir viðmælendur 

sögðust þó ekki hafa velt því sérstaklega fyrir sér hvað viðtölin sem þeir veittu kölluðust 

en stuðningsviðtal væri þó lýsandi. Tveir þessara viðmælenda sögðust þó í einhverjum 

tilvikum kalla viðtölin annað „...maður þarf að passa sig hvernig þetta hljómar fyrir 

foreldrum, þarf að vera svona svolítið opið má ekki vera of gildishlaðið. Jafnvel þótt 

þetta séu vissulega stuðningsviðtöl kalla ég þau stundum bara regluleg viðtöl,“ sagði 

Steinunn. Elísabet tók í sama streng og bætti við: 

En svo hugsar maður hvort það séu í raun stuðningsviðtöl því þetta eru í raun 

eftirlitsviðtöl en í því er reyndar fólgin ákveðinn stuðningur. Svo þó ég skrái aldrei 

stuðningsviðtöl í áætlun, þú veist með því heiti, að þá þjóna þau samt alveg þeim 

tilgangi. 

Spurð út í tilgang stuðningsviðtala sagði Jónína: „Hér veitum við stuðningsviðtöl... 

eða sem sagt veitum eftirlit á tímabili áætlunar í formi stuðningsviðtala, við setjum það 

eiginlega þannig inn í meðferðaráætlun hjá okkur“. Aðrir viðmælendur lögðu líkt og 

Steinunn og Elísabet áherslu á að megintilgangur viðtalanna væri eftirlit.   

Ragnhildur sagði stuðningsviðtöl mikilvægan áhrifaþátt þegar horft væri til árangurs 

við vinnslu barnaverndarmáls:  

Það er ekki nóg að finna ákjósanlegar leiðir og vísa á aðila og úrræði út í bæ og vita 

svo bara ekkert hvað er að gerast, það þarf að halda utan um hlutina og fylgja eftir 

og sjá hvað er að gerast, öðruvísi er vinnan ekki líkleg til að bera árangur... viðtölin 

eru einmitt heppileg til að sinna þessum þáttum.   

Allir viðmælendurnir átta sögðu stuðningsviðtöl fara fram að aflokinni könnun máls 

þegar markmið og úrræði hafa verið valin og tilgreind. Samkvæmt þeim eru 

stuðningsviðtöl einu beinu samskipti barnaverndarstarfsmannanna við börn og 

fjölskyldur. Allir sögðu stuðningsviðtöl fela í sér ráðgjöf á einhverju formi sem geti þó 

verið veitt í ólíkum tilgangi. Í viðtölunum mátti greina ákveðið ferli sem viðmælendur 

segjast fylgja í stuðningsviðtölum en allir segjast þeir sinna mati á stöðu, mati á árangri, 

endurmati, eftirliti og stuðningi í formi leiðbeininga en mest áhersla var lögð á 

eftirlitsþátt vinnunnar. Viðmælendur sögðust sjaldan eða aldrei veita stuðningsviðtöl ein 

og sér heldur nýta þau til að halda utan um mál þar sem önnur úrræði eru í gangi.  

Ragnhildur lýsti innihaldi stuðningsviðtala meðal annars þannig: 

Þú veist við setjum ýmislegt upp í áætlun, kannski tilsjón inn á heimilið, 

sálfræðiviðtöl fyrir foreldra, svo á barnið kannski að vera í ákveðnu úrræði. Ég 

hugsa það svo þannig að foreldrar komi reglulega í stuðningsviðtöl til félagsráðgjafa 

en þau eru notuð til að sjá hvernig gengur að framfylgja áætluninni og svoleiðis. 

Maður þarf að fá svör við spurningum eins og eru þau að mæta í sálfræðiviðtölin, 

hvernig gengur að nýta sér tilsjónina, uu hvað finnst þeim að mætti fara betur, er 

barnið að mæta í skólann skilurðu allskonar sem snýr að þessu. Svo kannski má 

segja að þetta blandist líka því ef ekkert er að ganga þá kannski ferðu að reyna að 

finna einhverjar leiðir eða ræða við þau um einhverjar leiðir í tengslum við hvað 

væri hægt að gera til að laga það.  

Auður tók í sama streng og sagði: 

Ég get til dæmis verið að hitta foreldra einu sinni í mánuði segjum það og í þeim 

viðtölum þarf ég þá að kanna ákveðna þætti og spyrja ákveðinna spurninga þú veist 

eins og hvernig gengur? Hefur það sem þið hafið verið að gera skilað ykkur 

einhverju? Er eitthvað sem má fara betur? Getum við breytt einhverju í vinnunni 

eða bætt eitthverju við?  

Viðmælendur sögðu eftirfylgd einnig geta falist í að hafa beint samband við aðra 

fagaðila sem einstaklingur sækir þjónustu hjá á tímabili meðferðaráætlunar. Auður 

sagðist þannig gjarnan vinna með upplýsingar frá öðrum fagaðilum í stuðningsviðtölum: 

„Ég þarf að fá innsýn inn í, hvernig foreldrum finnst hafa gengið eða hvernig hlutirnir 

fúnkera… það byggir oft á upplýsingum frá fleirum en bara fjölskyldunni“. Hún hélt 

áfram: 

… eða… já, ég kalla reglulega eftir upplýsingum frá öðrum aðilum sem koma að máli 

fjölskyldu eins og frá skóla, persónulegum ráðgjafa og svo framvegis og þar fæ ég 

kannski upplýsingar sem ég get unnið með í stuðningsviðtalinu. Já og kannski finnst 

foreldrum til dæmis erfitt að vinna með eitthvað ákveðið atriði sem þeir eru að 

vinna með annars staðar og þá svona getur maður farið aðeins betur í það og 

leiðbeint þeim. Maður reynir svona að fá innsýn svo maður geti haft heildarsýnina.  

Í máli Ragnhildar, Ólafar og Sigrúnar kom fram að margt gæti komið upp á tímabili 

áætlunar sem ógnað gæti markmiðum meðferðaráætlunar. Allar sögðu þær 

stuðningsviðtölin heppilegan vettvang til að bregðast við þessu eða eins og fram kom í 

máli Ragnhildar: „Svo geta náttúrulega komið upp þessi óvæntu atvik og þá þarftu að 

bregðast við þeim... en þú ert að hitta þau í viðtölum svo þá gefst líka kostur á því...“. 

4.2.2 Skipulag stuðningsviðtala  

Þegar þátttakendur voru spurðir út í skipulag stuðningsviðtalanna töluðu allir um að það 

réðist af eðli mála og að misjafnt væri hversu oft viðtölin færu fram, eða eins og Elísabet 

orðaði það: „Stuðningsviðtöl hjá okkur eru ekki háð tíma, fjölda eða lengd, viðtölin 

ráðast fyrst og fremst af þörf og eðli máls, en málin geta verið mjög margbreytileg“. 

Flestir viðmælendur sögðust ekki hafa velt því fyrir sér hvað stuðningsviðtöl væru að 

meðaltali veitt oft en sjö af átta tilgreindu þó ákveðið viðmið í tengslum við það. Þessir 

sjö tóku fram að fjöldi viðtala væri settur niður í áætlun með þeim fyrirvara að viðtölum 

gæti fjölgað ef aðstæður barns og fjölskyldu breyttust á tímabili áætlunar. Þegar 

viðmælendur voru spurðir hvort þeir sæju ákveðið mynstur í tengslum við fjölda 

stuðningsviðtala sögðu Ragnhildur, Jónína, Sigrún, Steinunn og Helga að þær hittu fólk 

vikulega þegar mest léti, eða eins og Helga orðaði það: „... hæsta talan er sennilega 

vikulega þó það sé mjög sjaldgæft“. Ólöf sagðist hins vegar ekki hitta fólk oftar en aðra 

hvora viku og Auður hafði sambærilega sögu að segja: „... í mjög þungum 

barnaverndarmálum þá þarf ég að hitta foreldra aðra hverja viku en ég er yfirleitt ekki 

að hitta fólk oftar en það“. Allir viðmælendur voru sammála að í þessum málum væri 

ekki nóg að fá upplýsingar frá öðrum fagaðilum heldur væri nauðsynlegt að 

barnaverndarstarfsmaðurinn sjálfur veitti þétt eftirlit. 

Viðmælendur nefndu einnig hversu langt gæti liðið á milli viðtala en Sigrún sagðist 

reyna að miða við að hitta fólk ekki sjaldnar en einu sinni í mánuði á tímabili áætlunar. 

Ólöf, Auður, Helga og Steinunn sögðust jafnframt miða við eitt stuðningsviðtal í mánuði 

á tímabili áætlunar. Steinunn sagði: „Einu sinni í mánuði myndi ég segja og það væri til 

dæmis þar sem bein úrræði barnaverndarnefndar eru ekki inni“. Aðspurð um tímalengd 

á milli stuðningsviðtala svaraði Jónína eftirfarandi: „Það væri svona tvisvar yfir hálfs árs 

tíma kannski“. Ragnhildur tók í sama streng og Jónína og sagði sjaldan vera lengra á milli 

viðtala en það. Í máli Helgu kom fram að í sumum tilvikum veitti hún engin 

stuðningsviðtöl í máli á tímabili meðferðaráætlunar en hún lýsti því þannig:  

Við ráðum náttúrulega ekki við að sinna þessu eins og við viljum þannig að í raun er 

það þannig að þetta fer stundum niður í núll, það gerist örugglega einhvern tíma að 

við náum ekki að hitta einhvern.  

Einn viðmælandi skar sig frá hinum þegar kom að svörum í þessum lið en Elísabet 

sagðist eiga erfitt með að nefna hversu oft eða sjaldan skjólstæðingar kæmu í 

stuðningsviðtöl: „... stuðningurinn getur verið misjafn, það getur verið eitt í dag og 

annað í næstu viku“. Hún sagðist ekki hugsa stuðningsviðtöl sem sérstakt úrræði, þau 

væru til dæmis hvergi skilgreind þótt þau væru vissulega hluti af vinnu 

barnaverndarstarfsmanna. Hún veitti viðtölin eftir föngum og setti þau ekki niður á fasta 

tíma nema í undantekningartilvikum: „Ég skrái ekki þessi viðtöl eða fjölda þeirra í áætlun 

en hins vegar er það alveg skýrt í áætlun að við erum alltaf til staðar“. Að lokum bætti 

Elísabet við: „Já ég held samt að maður vinni ekkert mál án þess að veita stuðningsviðtöl 

því í grunninn er alltaf þörf fyrir einhvern stuðning en hversu mikið eða lengi, það fer 

eftir mismunandi þörf“. 

Þrír viðmælendur sögðu stuðningsviðtöl ekki eingöngu felast í viðtölum. Jónína sagði 

til dæmis: „Stuðningsviðtal getur reyndar bæði verið í formi símtala og viðtala, þótt 

viðtöl séu algengari, við köllum það stuðning í formi símtala“. Þá minntist Helga á að 

vegna fjölda mála sem væru á höndum hvers starfsmanns væri ekki hægt að hitta fólk 

eins oft og ákjósanlegast væri en af þeim sökum styddist hún í ákveðnum tilvikum við 

símtöl. Sigrún tók í sama streng og sagði: „Við erum samt líka mjög duglegar að nota 

símann til að fylgja þessu eftir“. 

Nokkrir viðmælendur sögðu stuðningsviðtöl ekki eingöngu bundin við skrifstofu 

barnaverndarstarfsmanns heldur gætu þau einnig farið fram á heimili skjólstæðings eða 

annars staðar. Jónína tók í tengslum við þetta dæmi um vikuleg stuðningsviðtöl við 

fjölskyldu: „Það er svona einu sinni í viku og það er þá bæði í formi sem sagt þess að 

foreldrar komi hingað til mín, ég fer á þeirra heimili og við erum að hittast í leikskóla 

með teymi“. 

4.2.3 Eðli mála  

Þegar viðmælendur voru spurðir út í fjölda viðtala tiltóku nokkrir viðmælendur 

aðstæður þar sem tíðasti stuðningurinn er veittur. Jónína, Steinunn, Auður og Elísabet 

sögðu allar að algengast væri að tíð viðtöl sneru að málum þar sem vandinn tengdist 

einhverju í fari foreldranna en í tíðustu málunum væri algengt að foreldri glímdi við 

fjölþættan vanda. Elísabet lýsti eðli málanna með eftirfarandi hætti:  

Ég myndi segja að það ætti oftast við mál þar sem foreldrar eru ekki í góðri 

samvinnu og eiga langoftast við fjölþættan vanda að stríða sjálfir… til dæmis bæði 

geðrænan vanda og vímuefnavanda.  

Elísabet sagðist jafnframt aðeins í einstaka tilvikum veita tíð og fyrirfram skipulögð 

viðtöl en það ætti yfirleitt við þegar vandi foreldra væri samsettur á eftirfarandi hátt: 

„Sérstaklega fólk í neyslu og bara mjög veikt fólk, og ekki bara veikt heldur líka í erfiðri 

félagslegri stöðu...“. Jónína tók einnig dæmi um mál þar sem hún veitti tíðustu 

stuðningsviðtölin: 

Þau eru sem sagt seinfær, glíma við flókinn vanda sem snýr að mörgu og það vantar 

upp á færni á fleiri en einu sviði. Í málinu er líka fjölþættur stuðningur eru meðal 

annars með mikla tilsjón inn á heimilið, alla virka daga og með heimilisþrif. 

Auður sagði tvíþættan vanda foreldra auka líkur á tíðum stuðningi og bætti við: 

Þetta eru svona mál þar sem ekki er raunhæft að barn búi á heimili nema 

stuðningurinn sé til staðar, en með svona reglubundnum stuðningi er hægt að 

fylgjast vel með og bregðast fljótt við ef eitthvað kemur upp og þá búa barninu 

betri aðstæður. 

Ólöf sagði algengt að hún veitti ungum mæðrum tíð stuðningsviðtöl: „Þú veist þar 

sem er jafnvel lítil foreldrafærni og jafnvel neyslusaga.“ Jónína, Steinunn og Auður 

töluðu jafnframt um að í málunum þar sem tíðasti stuðningurinn væri veittur væru 

börnin á heimilinu gjarnan ung. Jónína sagði í því sambandi: „Þau eru með ung börn svo 

stuðningurinn þarf að vera mikill.“ Helga tiltók foreldra sem glíma við fíknivanda í þessu 

tilliti en Ragnhildur og Elísabet tilgreindu ekki við hvaða aðstæður tíðustu 

stuðningsviðtölin væru veitt. 

Viðmælendur voru einnig beðnir um að lýsa hvað einkenndi þau mál þar sem fæst 

stuðningsviðtöl væru veitt. Fimm viðmælendanna sögðu fæst stuðningsviðtöl veitt í 

málum þar sem utanaðkomandi upplýsingar um framgang og stöðu máls væru taldar 

fullnægjandi og ekki væri talin þörf á frekara eftirliti. Í þessum málum væri algengara að 

vandinn snéri að barninu sjálfu og hegðun þess. Jónína nefndi í þessu tilliti mál barns 

sem ekki hefur viljað fara í skólann: „Þar er ég líka búin að koma inn svona nokkurs 

konar morgunverkefni þar sem hann er sóttur og ég fæ upplýsingar þaðan hvernig það 

gangi“. Hún bætti við:  

En svo líka er það gert með því neti að skólinn lætur vita ef þetta er ekki að ganga. 

Ef barnið er ekki að mæta þá veit ég það því ég er í svo góðum samskiptum við 

kennarann. Það kæmi aldrei til að ef ég hitti hann eftir tíu vikur að hann hafi ekki 

mætt í tíu vikur. 

Sigrún sagðist í ákveðnum málum hafa lengra á milli viðtala en þó með þeim 

fyrirvara að hún gæti heyrt í fólki í gegnum síma til að taka stöðuna, eða eins og hún 

orðaði það: „Allavega á meðan það er mikil þjónusta annars staðar frá“. Steinunn talaði 

einnig um þjónustu á vegum annarra en barnaverndarnefndar í þessu samhengi:  

... það væri til dæmis þar sem bein úrræði barnaverndarnefndar eru ekki inni, þú 

veist stuðningsúrræði eins og tilsjón og persónulegur ráðgjafi og svoleiðis en önnur 

úrræði það er hjá öðrum stofnunum eru inni, eins og til dæmis þar sem málið er 

komið til BUGL og svoleiðis… þá snýst þetta oft meira um að fylgjast bara með og 

veita smá aðhald.  

Aðspurð um ástæður fárra stuðningsviðtala sagði Auður að hún veitti fá viðtöl þegar 

hún treysti á að skjólstæðingur fengi næga þjónustu annars staðar. Hún var beðin að 

lýsa því nánar:  

Ég tel mig ekki þurfa að veita mikla ráðgjöf inn meðfram… það þarf bara svona 

lágmarkseftirfylgni og svo get ég jafnvel bara lokað málinu að áætlun lokinni ég er 

þarna líka að fá upplýsingar frá öðrum stuðningsaðilum eða úrræðum um hvernig 

gengur.  

Steinunn tengdi einnig fá stuðningsviðtöl við árangur í máli:  

... viðtöl sem eru veitt með þetta löngu millibili geta líka átt við í öðruvísi málum og 

þá þegar við erum farin að sjá góðan árangur í málinu og ekki er talin þörf á eins 

reglulegum stuðningi þess vegna, bara farið að ganga betur og svoleiðis.  

Helga talaði um að tímaskortur og álag í starfi gerði það að verkum að 

barnaverndarstarfsmenn þyrftu að forgangsraða og meta hvar þörfin væri mest á 

stuðningsviðtölum. Helga tók eftirfarandi dæmi í þessu tilliti:  

Það eru áhyggjur í skóla og búið að vera að fylgjast gríðarlega vel með og ég veit að 

það er kannski góð frænka sem er að fylgjast með líka og ég veit að ég verð látin 

vita ef eitthvað gerist. 

Ólöf sagðist sjaldnar hitta skjólstæðinga í stuðningsviðtölum þar sem vandinn sneri 

að áhættuhegðun barns en oft væri ekki hægt að tengja hegðun barnsins við neitt sem 

foreldri hefði gert rangt: 

Ef ég væri að hitta einhvern einu sinni í mánuði þá væri mjög líklegt að það væri 

bara svona hefðbundið unglingamál, þá þætti mér líklegt að ég myndi setjast niður 

með foreldrum svona einu sinni í mánuði og fara yfir stöðuna, hvernig hefur gengið 

og er eitthvað ganga vel og eitthvað illa... 

Ólöf sagði algengt að hún hitti eingöngu þessa foreldra til að veita þeim stuðning í 

aðstæðunum en minna til að leiðbeina þeim, fylgjast með og veita ráðgjöf eins og í 

tilfellum foreldra sem sjálfir glíma við vanda. 



70 

4.2.4 Börn í stuðningsviðtölum  

Viðmælendur voru spurðir hvort þeir byðu barni stuðningsviðtal. Sjö af átta 

viðmælendum sögðu óalgengt að börn væru í þessum viðtölum en meiri áhersla væri 

lögð á þátttöku barna við könnun máls. Allir sjö tóku þó dæmi um aðstæður þar sem 

líklegt væri að barn fengi stuðningsviðtal. Viðmælendurnir sjö sem sögðu óalgengt að 

börn kæmu í viðtöl sögðu yngri börn almennt ekki koma í stuðningsviðtöl. Þegar 

viðmælendur voru spurðir út í aldur barna í stuðningsviðtölum sögðust Ragnhildur, 

Steinunn, Auður og Ólöf miða við börn 12 ára og eldri, Elísabet og Jónína sögðust miða 

við sjö ára og eldri og Sigrún miðaði við að barn hefði náð tíu ára aldri. Helga sagðist, 

ólíkt hinum, alltaf leggja áherslu á að fá börn í stuðningsviðtöl en ekki miða við ákveðinn 

aldur í sambandi við það:  

... í stuðningsviðtölum þá myndi ég segja  bara allur aldur. Ég fer reglulega að hitta 

barn á leikskóla, það fer bara algjörlega eftir málinu. Það þarf að fylgjast með líðan 

og já eins og ég segi... 

Helga bætti einnig við að ástæðurnar fyrir stuðningsviðtölum við börn gætu verið 

fjölbreytilegar:  

... ef við erum með áhyggjur af uppeldisaðstæðum, aðferðum sem foreldrar eru að 

nota eða það sé grunur um ofbeldi eða vanrækslu þá höfum við sennilega 

tilhneigingu til að vera meira vakandi. Þá erum við að fara í skólann að hitta þau 

reglulega. Og ég tala nú ekki um ef að foreldrar eru í neyslu, við verðum að fylgjast 

með þessum börnum.  

Helga sagðist einnig telja stuðningsviðtöl við börn mikilvægan þátt í eftirliti og eftirfylgd 

máls en án þátttöku barna væru líkur á að mikilvægar upplýsingar yrðu útundan í máli. 

Elísabet sagðist ekki gera mikið af því að veita börnum regluleg stuðningsviðtöl en 

hún lokaði hins vegar aldrei máli án þess að tala við barnið: 

Það er bara í okkar framtíðarsýn, það er engin leið að loka máli án þess að tala við 

barnið og ef það getur ekki talað þá förum við að minnsta kosti að sjá það, mörg 

geta nú eitthvað pínulítið talað 

Elísabet tók þó jafnframt fram að þegar hún ákveddi að hitta börn í stuðningsviðtölum  

ætti það ekki við ung börn en hún teldi stuðningsviðtöl við börn undir sjö ára aldri ekki 

líkleg til að bera árangur. Elísabet lýsti ástæðum stuðningsviðtala við börn á eftirfarandi 

hátt:  

Oft eru það foreldrarnir sem hafa áhyggjur af barninu sínu, ef þetta er barn með 

áhættuhegðun þá kemur fram í tilkynningunni að mamman hafi áhyggjur af barninu 

sínu sem er að fara ákveðna leið.  

Ragnhildur sagðist ekki veita börnum regluleg stuðningsviðtöl eins og hún gerði með 

foreldra og sagðist leggja áherslu á að senda börn annað ef hún teldi þau þurfa á 

reglulegum viðtölum að halda. Þegar hún var spurð í hvaða tilvikum hún byði börnum 

stuðningsviðtöl svaraði hún: 

Það er ekki oft. Það hefur komið fyrir svona... hvað á ég  að segja, þegar það kemur 

svona staða upp, nú er ég bara að segja sem ég man síðast eftir því þetta gerist ekki 

oft, við höfum bara alltof mikið að gera til þess... 

Ragnhildur bætti einnig við: „Þú veist það er svo mikið áreiti af hérna af bara þessari 

pjúra barnaverndarvinnu sem að við erum að setja inn“. Hún sagði jafnframt: 

... þetta hafa verið þessir eldri krakkar, svona 12 ára yfirleitt. Þetta er samt ekki 

algengt. Þetta hafa verið einhver svona krísudæmi sko hjá svona þegar þú ert að 

ganga inn í unglinginn og svona kvíða, þunglyndi, jafnvel neysla eða eitthvað 

svoleiðis... 

Auður sagðist meta hvort það borgaði sig að bjóða börnum stuðningsviðtöl þar sem 

foreldrum þyki oft óþægilegt að barnið sé í viðtölum sem foreldrið heyrir ekki:  

… það getur valdið tortryggni, svona… já er hún að reyna að veiða barnið í að segja 

einhvað neikvætt um heimilið, svona lagað getur resikóað samvinnunni, það borgar 

sig ekkert að fara inn á þá braut  en um leið og barnið er orðið eldra þá finnst mér 

það ekki eins mikil fyrirstaða og þá finnst mér foreldrarnir líka oft opnari fyrir því en 

þegar þau eru yngri. 

Jónína sagðist aðallega leggja áherslu á að hitta börn í tvenns konar málum: „Það er 

þá eiginlega svona í mínu tilviki hefur það verið ef að barn er þungamiðjan í 

forsjárdeilu“. Síðan bætti hún við: „Já. Og kannski börnin sem eru svona, unglingarnir 

sem eru að fara af leið. Maður kannski reynir frekar að hitta þau líka“.  

Ólöf, Steinunn og Sigrún sögðu jafnframt algengast að vinnan snéri að börnum á 

unglingsaldri og vandinn tengdist þá gjarnan áhættuhegðun eða andfélagslegri hegðun 

þeirra sjálfra. Ólöf svaraði eftirfarandi í tengslum við þátttöku barna í 

stuðningsviðtölum:  

Það eru í raun engar reglur um þetta, barnaverndarlögin tala um eftir aldri og 

þroska barnsins og í rauninni er aldrei neitt fast sett niður í aldri, nema þau eru 

aðilar máls 15 ára, það er eina sem er kristaltært. Þannig það er mjög erfitt að segja 

hvað það er sem sérstaklega ræður því það er ekkert fastmótað á bakvið það. 

Hún bætti jafnframt við:  

Það fer bara eftir hvers eðlis málið er og í þessum unglingamálum þá hittum við oft 

krakkana og þá er maður nú meira bara að fara yfir stöðuna, skólann, félagsskap, 

markmið, hvert stefnirðu eftir 10. bekk, samfélagsleg virkni, þau eru oft óvirk 

samfélagslega, eru ekki í skóla og eiga ekki áhugamál, þannig maður leitar eftir því 

og styðja þau við að koma þeim í einhverja virkni, það er algengast í 

unglingamálunum. Já, og svo bara áhættuhegðun. 

4.2.5 Samvinna  

Þegar þátttakendur voru spurðir hvort foreldrar kæmu saman í stuðningsviðtöl kom í 

ljós að feður eru mun sjaldnar þátttakendur í vinnslu barnaverndarmáls en mæður. Einn 

viðmælandi komst svo að orði: „Þó það sé ekkert fallegt að segja það þá getur stundum 

verið svolítið handahófskennt hvernig þú nálgast foreldra í tengslum við samvinnu“. Af 

svörum sex annarra viðmælenda mátti greina að ekki væri viðhaft sérstakt skipulag 

varðandi að fá báða foreldra til þátttöku annað en það að boða báða aðila í upphafi 

máls. Sjö af átta viðmælendum sögðust þannig oftast vera í samskiptum við móður, eða 

eins og Auður orðaði það: 

Sko já… og ég er að reyna að breyta þessu, við barnaverndarstarfsfólk þurfum að 

gæta okkar dálítið á þessu. Við erum alltof gjörn á að gleyma pabbanum í vinnunni 

og leggja ofuráherslu á móðurina og vinnu með henni.  

Ólöf hafði sambærilega sögu að segja: „... Feður eru bara mjög týndir í barnavernd og 

hafa alltaf verið...“.  Hún bætti jafnframt við: 

Það er einhvern veginn auðveldara að taka upp tólið og hringja í mömmurnar, það 

er eiginlega sjálfsagt að þegar maður er að fara að hringja að maður hringi í 

mömmurnar, það er bara þannig.  

Allir þessir sjö viðmælendur lögðu þó áherslu á að lítil þátttaka feðra væri ekki það 

sem þeir hefðu kosið heldur þróuðust málin oft á þann veg, jafnvel þótt þeir sjálfir teldu 

ákjósanlegast að bæði móðir og faðir tækju þátt í vinnunni. Auður sagði að þrátt fyrir 

takmarkaða þátttöku feðra þróuðust mál oft til betri vegar með þátttöku beggja 

foreldra: „Það hefur gjarnan verið ákveðinn vendipunktur þegar faðir hefur komið betur 

inní málið“. Ólöf talaði jafnframt um árangur í máli þar sem faðir hefði gerst virkur 

þátttakandi á síðari stigum máls. 

Viðmælendur nefndu ýmsar ástæður fyrir takmarkaðri þátttöku feðra, til dæmis að 

feður komist ekki frá vinnu og sýni lítinn áhuga á að taka þátt. Einnig nefndu 

viðmælendur að algengt væri að þátttaka feðra réðist á fyrri stigum máls en þættir eins 

og hversu mikinn þátt feður tækju almennt í lífi barns og hvernig samvinnu foreldra væri 

yfirleitt háttað hefðu meðal annars mikið að segja um hvernig málin þróuðust. Sjö af 

átta viðmælendum sögðust sjaldan ganga á eftir því að faðir tæki þátt ef hann væri af 

einhverjum ástæðum fjarverandi. Þetta á bæði við um feður á lögheimili barns og feður 

sem ekki deila lögheimili með barni en meiri áhersla er þó lögð á samvinnu við feður á 

heimili barns. Elísabet sagði í þessu samhengi: „Sumir bara vilja það ekki, við þröngvum 

þessu ekki upp á þá“. Ragnhildur tók í sama streng:     

Þegar tilkynning berst þá stílar þú bréf og hringir og segir: Ég vil fá ykkur. Og ef þau 

eru að koma bæði, þá tekurðu þau bæði. En ef hann kemur ekki og þú sérð kannski 

einhvern svona mótþróa, þá hefur maður lítið verið að ganga á eftir því, nema bara 

svona óskipulagt.  

Í viðtölunum kom fram að mæður eru helsti tengiliður félagsráðgjafa við föður en 

samskipti við feður virðast þannig að miklu leyti fara í gegnum móður. Efasemdir um 

vilja- eða getuleysi föður til að taka þátt og áhrif móður í því samhengi komu fram í máli 

fjögurra viðmælenda. Sigrún sagðist í tengslum við þetta telja að feður vilji gjarnan taka 

meiri þátt en líti út fyrir:  

Stundum veit maður ekki alveg hversu mikið hún býður honum sem sagt þó maður 

bjóði þeim báðum að koma, hversu mikla áherslu konurnar leggja á að maðurinn 

komi með. Stundum hefur maður á tilfinningunni að það sé ekki.   

Ragnhildur sagðist líkt og Sigrún telja að mæður hefðu mikil áhrif á það hvort feður væru 

þátttakendur í máli: „Ég hef stundum velt því fyrir mér hvort maður hafi gengið of langt í 

því að taka hennar orðum“. 

Sex viðmælendur tóku fram að lögð væri sérstök áhersla á að fá föður til samstarfs í 

ákveðnum tilvikum. Allir sex tilgreindu aðstæður sem einkenndust af litlum árangri í 

máli yfir langt tímabil og aðstæður þar sem mat félagsráðgjafa benti til að þörf væri á 

frekari stuðningi ef markmiðum skyldi náð. Ragnhildur nefndi í þessu tilliti mál þar sem 

áætlun um meðferð máls hefði liðið án ásættanlegs árangurs: 

Þú veist, það þarf greinilega meiri stuðning inn, þú þarft að fara að kalla einhvern 

annan inn þarna, er pabbi þarna, ég þarf að ræða við hann, er hann einhver kostur 

að koma inn í vinnuna.  

Ólöf talaði um feður með sameiginlega forsjá sem búa ekki á lögheimili barns og tók í 

sama streng og Ragnhildur:  

Maður hefur alveg stundum allt í einu einn daginn bara hugsað hvar er pabbinn í 

þessu samhengi, þá er hann kannski búsettur í Reykjavík og börnin fara til hans aðra 

hverja helgi og maður hefur ekki einu sinni hringt í hann því hann hefur ekki einu 

sinni komið til tals sko. 

Þrír viðmælendur sögðust jafnframt ganga sérstaklega á eftir samvinnu við forsjárlausa 

feður og feður með annað lögheimili ef árangur í máli reyndist lítill og nauðsynlegt væri 

að skoða aðra kosti í stöðunni eins og að vista barn annars staðar. 

Helga var sú eina sem sagði algengt að báðir foreldrar væru þátttakendur í máli en 

hún lagði ríka áherslu á að báðir aðilar kæmu í stuðningsviðtöl, saman eða í sitt hvoru 

lagi. Þetta ætti bæði við um feður sem byggju á lögheimili barns og þá sem byggju 

annars staðar en einnig í tilviki forsjárlausra feðra þar sem fengið væri leyfi móður til að 

hafa samband við föður. Í málum þar sem faðir er búsettur erlendis eða annars staðar á 

landinu sagði Helga samskipti við hann fara fram í gegnum síma og tölvupóst:  

Við reynum alltaf að hafa samband við báða aðila jafnvel þó að mál snúist um barn 

sem býr hjá einstæðri móður og er ein með forsjá, þá byrjum við að hitta hana en 

fáum alltaf leyfi til að tala við pabbann líka, það getur verið mjög mikilvægur 

áhrifaþáttur í máli. Þetta er bara mjög algengt hérna, svona samvinna. Við reynum 

að vera í sætti við báða foreldra. 

4.2.6 Stuðningsviðtöl og könnun máls 

Þegar viðmælendur voru spurðir hvort þeir veittu í einhverjum tilvikum stuðningsviðtöl 

áður en könnun máls væri lokið sögðust allir hafa gert það. Fimm viðmælendur lögðu í 

tengslum við þetta áherslu á mikilvægi sveigjanleika í starfi og allir voru sammála um að 

oft væri ekki hægt að bíða með að veita stuðning: 

Sko, já algjörlega... því eins og viðtölin við foreldrana eru oft ekki bara 

upplýsingaöflun því þá er verið að koma inn á samskiptin eða eitthvað með 

rútínuna, maður spyr út í það og þá kemur jafnvel þetta hvort þau hafi reynt 

eitthvað, þó það sé ekki farið djúpt í það þá er reynt kannski að hérna.... það verður 

að hluta til bæði upplýsingaöflun en á sama tíma leiðbeining. Maður segir 

náttúrulega ekki, jæja þá bara ræðum við það seinna. 

Já, já já algjörlega… það er held ég bara þannig í öllum mínum málum. Það er frekar 

kjánalegt að segja þegar maður er í samskiptum við fólk við könnun máls, nei… ég 

get ekki veitt ykkur ráðgjöf og leiðbeiningar fyrr en að áætlun um meðferð máls er 

hafin, ef fólk er í krísu og sýnir vilja til að taka við leiðbeiningum og ráðgjöf er 

maður gjarnan að gera það, eða svona í þau skipti sem maður er hvort sem er að 

hitta fólkið vegna könnunar og svo stundum í gegnum síma ef það hringir á því 

tímabili… en sú ráðgjöf er bara svona það sem kemur upp hverju sinni, en hún er 

hinsvegar markvissari þegar áætlun er hafin því þar ef yfirleitt búið að festa niður 

viðtöl með ákveðnu millibili.  

Auður talaði um að oft þyrfti að bíða lengi eftir upplýsingum frá skóla, leikskóla eða 

heilsugæslu en þegar foreldrar væru „í öngum sínum“ eða „barn þurfi aðstoð strax“ 

vísaði hún í sumum tilvikum í önnur úrræði eða veitti stuðning sjálf á meðan könnun 

væri enn í gangi. Elísabet sagðist oft hafa gripið til stuðnings áður en könnun væri lokið, 

meðal annars í málum þar sem könnun tæki lengri tíma en þrjá mánuði: „Algjörlega og 

oft vegna þess að ég lít svo á að við höfum þessa þrjá mánuði til að kanna mál og 

stundum tekur það því miður lengri tíma en við bíðum ekkert með að gefa ráð.“ Hún 

sagði jafnframt að í einstaka tilvikum dygði sá stuðningur til að bæta aðstæður og að 

endingu þyrfti jafnvel ekki að setja upp áætlun um meðferð máls. Sigrún nefndi í 

tengslum við þetta alvarlegustu málin og þá bæði stuðning sem hún veitti sjálf en einnig 

úrræði þar sem vísað væri á aðra fagaðila: 

Já ég hef gert það í svona alvarlegustu málum og þá fer maður strax í einhverjar 

aðgerðir. Þegar maður sér að þess þarf strax og könnunin ekki búin þá fer ég með 

þá á meðferðarfundi sem eru hjá okkur vikulega og gef það upp að könnun sé ekki 

lokið en það sem hafi komið í ljós nú þegar þarfnist inngrips. Þá er yfirleitt 

nauðsynlegt að fá að byrja strax með inngrip. 

4.3 Leiðbeiningar um uppeldi og aðbúnað barns 

Spurt var um atriði sem snúa að skilningi viðmælenda á úrræðinu, hvernig þeir skilgreina 

það og hvað einkenndi mál þar sem leiðbeiningar um uppeldi og aðbúnað væru veittar.  

4.3.1 Skilgreiningar viðmælenda  

Þegar viðmælendur voru spurðir út í skilning þeirra á leiðbeiningum um uppeldi og 

aðbúnað barns kom í ljós að allir álitu stuðningsúrræðið hluta af annarri vinnu sem þeir 

sinntu en ekki stuðningsúrræði sem veitt væri eitt og sér. Allir viðmælendur sögðu 

leiðbeiningarnar veittar í stuðningsviðtölum á tímabili meðferðaráætlunar, samhliða 

ráðgjöf, stuðningi og öðru sem færi fram í stuðningsviðtölum. Enginn viðmælandi taldi 

ákveðnar reglur gilda um hvernig eða hvenær úrræðinu skuli beitt.   

Eftirfarandi ummæli voru höfð um skilning tveggja viðmælanda á útfærslu 

leiðbeininga um uppeldi og aðbúnað barns:  

Ég myndi segja að við leiðbeindum um uppeldi og aðbúnað í stuðningsviðtölunum, 

þá erum við að hitta fólkið... svo já þetta blandast er eiginlega meira svoleiðis, 

leiðbeiningarnar hafa bara mismikið rými inn í stuðningsviðtölunum. 

Mér finnst stuðningsviðtal og leiðbeiningar um uppeldi og aðbúnað blandast. Ég 

verð að segja það. Ég held við skilgreinum ekki alveg, nú er ég með einhverja 

ráðgjöf, og nú er ég með stuðning eða annað. Þetta er bara svona í bland 

stuðningur og ráðgjöf og þannig, ekkert svona niðurnjörvað og sérskilgreint. 

Allir viðmælendurnir lögðu ríka áherslu á að starf barnaverndarstarfsmanns og sá 

stuðningur sem hann veitir sjálfur feli ekki í sér að vinna með afmarkaða þætti heldur sé 

hlutverk starfsmannsins að halda utan um mál, hafa yfirsýn og veita stuðning á tímabili 

áætlunar svo hægt sé að ná skilgreindum markmiðum. Einn viðmælandi komst svo að 

orði: „Þú veist ég er svona eins og málastjórinn í málinu“. Allir viðmælendur sögðu 

sveigjanleika mikilvægan þátt í vinnunni en margt gæti komið upp sem mikilvægt væri 

að bregðast við eins fljótt og unnt væri. Stuðningurinn sem starfsmaður veitti snéri því 

fremur að því að hafa yfirsýn í máli og vinna með fjölbreytta þætti frekar en skipulagðri 

vinnu með afmarkaðan vanda. Auður sagði til dæmis:  

Sko í viðtölunum er svona svolítið verið að vinna með allt í senn, verið að veita 

ráðgjöf og stuðning sem stundum snýr að uppeldi, stundum að einhverju öðru og 

svo er maður auðvitað í leiðinni að fylgja málinu eftir, meta hvort árangur sé að 

nást og sinna eftirliti í rauninni, maður svona fylgir bara eftir því sem kemur upp 

hverju sinni. 

Sex viðmælendur sögðust vísa máli annað ef talin væri þörf á reglulegum 

leiðbeiningum um uppeldi og aðbúnað en enginn þeirra sagðist taka að sér reglulega 

ráðgjöf í tengslum við það. Ef könnun leiddi í ljós að þörf væri á reglulegum stuðningi í 

því tilliti sögðust allir sex vísa foreldrum á úrræði sem veitt væru af öðrum fagaðilum 

sem sérhæfa sig á því sviði. Allir sex sögðu leiðbeiningarnar sem þeir sinntu ekki geta 

verið veittar með eins markvissum hætti og gefist kostur á í fyrrgreindum úrræðum. 

Þessir sex viðmælendur vísuðu í þessu tilliti til mismunandi foreldrafærninámskeiða á 

vegum sveitarfélaganna. Einn hafði þetta að segja um málið: 

Ég vísa t.d. fólki mikið á [foreldrafærninámskeið] ef ég met að þörf sé á svona 

massífri stuðningi en ég hef færi á að veita og þá treystirðu dulítið að þar fái þau 

þetta og þá fylgirðu eftir að þau séu að fara þangað. Og færð svo kvóteringu um 

hvort þau séu að nýta sér þetta eða ekki þá ferðu í það með þeim. Þú veist ef þau 

mæta ekki, af hverju þá og ef þeim finnst erfitt að vinna með eitthvað þar þá getur 

þú farið betur í það með þeim, þannig getur þessi uppeldisráðgjöf komið inn. Þú 

veist ef þau eru ekki að átta sig á einhverju í hinu úrræðinu þá þurfa þau kannski 

einhverja aðra nálgun sem að þú veist af í þessu tilfelli [foreldrafærninámskeið]. Þú 

ert voðalega lítið með eitthvað fólk í viðtölum sem að kemur til þín reglulega, bara 

vikulega, og fær uppeldisráðgjöf. 

Annar viðmælandi lýsti hugmyndum sínum um úrræðið á eftirfarandi hátt: 

Hmmm, sko þegar fólk kemur í viðtal þarf ég stundum að fara út í það að veita 

ráðgjöf og leiðbeiningar um uppeldi og aðbúnað... kannski af því að eitthvað hefur 

komið upp á og svoleiðis… sko, það er ekki fyrirfram ákveðið veistu, kannski eru þau 

bara í stuðningsviðtali þar sem verið er að fylgja eftir kannski eins og öðru sem er í 

gangi og svona og veita stuðning… en svo kemur eitthvað upp á sem tengist uppeldi 

og aðbúnaði og þá þarf að ræða það, þá er þeim leiðbeiningum bara kippt inn… sko 

þessi viðtöl eru svona meira kannski njá svona… það er búið að vísa annað oftast, 

[foreldrafærninámskeið] þá, og þar er fólk að vinna í átt af þeim markmiðum sem 

sett voru upp og svo erum við svona að halda utan um vinnuna og passa að allt sé 

að ganga og skoða hvort einhverju þurfi að breyta ef það þarf, veitum fólki stuðning 

og ráðgjöf eftir föngum og svona, þannig að vinnan skili frekar árangri. 

Sjöundi viðmælandinn sagðist mikið styðjast við tilsjón ef talin væri þörf á að leiðbeina 

foreldrum með uppeldi og aðbúnað barns: 

Sko leiðbeiningar um uppeldi og aðbúnað barns, þá fæ ég bara tilsjón. Svona 

leiðbeiningar, í rauninni já þar sem að foreldrum er leiðbeint með einhver ákveðin 

mál, ég veit ekki hvort ég geti nokkuð skilið það eitthvað öðruvísi. 

Þegar viðmælandinn var spurður nánar út í hvenær hann sjálfur leiðbeindi foreldrum 

með uppeldi og aðbúnað barns sagði hann: 

Ég veit ekki hvort að ég noti eitthvað annað hugtak yfir það, þetta er nú frekar 

einfalt sko þetta er í raun bara það sem hefur alltaf verið gert, þetta er bara það 

sem við gerum, bara ákveðnar ráðleggingar sem maður ræðir við fólk.   

Þrír aðrir viðmælendur tóku undir þetta sjónarmið og sögðu úrræðið snúa að 

hefðbundnu hlutverki barnaverndarstarfsmannsins sem þekkst hafi lengi og sé í raun 

„sjálfsagður partur af vinnunni“, eins og einn orðaði það.     

Einn viðmælandi minntist ekki á að hann vísaði í önnur úrræði í tengslum við 

uppeldisráðgjöf en sagðist þó, líkt og aðrir viðmælendur, veita leiðbeiningar um uppeldi 

og aðbúnað í stuðningsviðtölum, meðfram annarri vinnu og eftir föngum. Ekki væri 

viðhaft sérstakt vinnulag eða skipulag í tengslum við úrræðið að öðru leyti.  

Ragnhildur og Jónína sögðust í undantekningatilvikum sinna reglulegri og 

sérskilgreindri vinnu varðandi leiðbeiningar um uppeldi og aðbúnað barns. Báðar tiltóku 

að engin sérstök regla gilti um í hvaða tilvikum ráðgjöfin væri veitt og ekki væri heldur  

nein sérstök regla að baki útfærslu stuðningsins sem réðist alfarið af eðli mála og mati 

starfsmannsins hverju sinni. Þegar þær voru beðnar um að velta fyrir sér útfærslunni út 

frá gömlum málum gátu báðar nefnt ákveðin atriði. Jónína sagðist hafa veitt skipulagðar 

leiðbeiningar í allt að fjögur skipti í máli en ákvörðun um að veita skipulagðar 

leiðbeiningar um uppeldi og aðbúnað hefði hún tekið við þrjár ólíkar aðstæður; þar sem 

fólk talaði ekki tungumálið og gæti því ekki nýtt sér annan stuðning, þar sem önnur 

úrræði hefðu ekki skilað árangri og þar sem fólk neitaði að sækja önnur úrræði en sætti 

sig við að hitta viðkomandi starfsmann. Jónína sagðist þó ekki hafa velt því sérstaklega 

fyrir sér hvernig hún veitti leiðbeiningar í þessum tilvikum; engin sérstök regla lægi að 

baki því og réðist það því alfarið af eðli málanna. Hún tók eftirfarandi dæmi í þessi tilliti:  

Það hafa kannski komið tilkynningar um að barnið sé beitt harðræði og þá er það 

oft menningarmunur. Þá fæ ég túlk og við sitjum kannski í 3-4 tíma og förum yfir 

bæði íslensku lögin og hvernig barnaverndin starfar og hvernig hún bregst við 

svona, því oft er erfitt, til dæmis í Póllandi þá má rassskella börn og þau nota 

kannski belti og voru sjálf alin upp við þetta og finnst þetta ekkert tiltökumál. Þá fer 

soldill tími í að ræða bara íslensku reglurnar og förum í að þetta er bannað og þess 

háttar.  

Jónína nefndi einnig eftirfarandi dæmi um tilvik þar sem önnur úrræði voru fullreynd:  

Þá tek ég ákvörðun um að fá þau til mín og við erum að fara yfir hvað var ekki að 

skila sér og af hverju ekki og finna einhverjar aðrar leiðir og skoða getum við farið 

yfir einhverjar bækur? Eitthvað sem er bara allt önnur aðferð en var kennd á 

námskeiðinu. Eigum við að kíkja á HUGO? Eða þetta? ... 

Ragnhildur nefndi dæmi um aðstæður þar sem foreldrar þurftu fræðslu vegna 

kynferðislegrar hegðunar barns og sagði að fræðsla hefði í slíku tilviki verið veitt í um 

það bil tvö skipti: 

Já, við vorum með barn sem fór með foreldrum í barnahús og það kom í ljós að 

barnið hafði verið að skálda hluti, lítill átta ára drengur, að gera hluti sem hann átti 

ekki að gera og þarna þurfti fræðslu í aðstæðunum, foreldrarnir þurftu fræðslu um 

hvernig ætti að bregðast við í aðstæðunum. Í svona aðstæðum gæti ég verið að 

hitta foreldra sérstaklega með leiðbeiningar um uppeldi í huga, þá er það kannski 

bara eitthvað eitt tvö skipti til að bregðast við... Til þess að svona skerpa á hlutum. 

Þá er þetta svona skilgreind vinna, fattaru? 

4.3.2 Eðli mála  

Í máli viðmælenda kom fram að leiðbeiningar um uppeldi og aðbúnað barns væru oftast 

veittar í málum þar sem könnun máls hefði leitt í ljós vanrækslu. Flestir viðmælendur 

nefndu í þessu tilliti líkamlega vanrækslu en hún var nefnd sérstaklega í fimm viðtölum, 

vanræksla varðandi umsjón og eftirlit var nefnd í þremur viðtölum og vanræksla 

varðandi nám í einu viðtali. Í tveimur viðtölum var tegund vanrækslu ekki tilgreind 

sérstaklega.  

Elísabet sagði líkamlega vanrækslu algengustu ástæðuna fyrir því að starfsmaður 

veitti foreldrum leiðbeiningar um uppeldi og aðbúnað: 

Já... það er svona þetta samt sem mér finnst algengast og það er þessi líkamlega 

umhirða, þessi regla og mataræði oft, við þurfum að hjálpa fólki að skipuleggja 

nestismál og morgunmat og benda á mikilvægi næringar. Þetta á einhvern veginn 

alltaf við í vanrækslumálum. 

Helga nefndi eftirfarandi dæmi í tengslum við líkamlega vanrækslu: 

Það getur verið barn sem að við höfum fengið tilkynningar um að sé skítugt og ekki 

nógu góður fatnaður. Þá þarf maður að leiðbeina foreldrunum og jafnvel að hjálpa 

því að setja ákveðnar reglur eins og að barnið fari alltaf í bað eftir kvöldmat, áður 

en það fer að sofa og svo framvegis. Að fötin séu alltaf þvegin og þannig.  

Vanræksla varðandi umsjón og eftirlit var næstalgengasta ástæðan fyrir því að 

starfsmaður veitti leiðbeiningar um uppeldi og aðbúnað. Elísabet tók eftirfarandi dæmi í 

tengslum við það: 

Já, og svo er fólk oft ekki alveg að skilja hvenær er eðlilegt að skilja börnin eftir ein 

heima eða hvað er eðlilegt að þau séu lengi úti, þú veist þá er mikilvægt að ræða 

um hvað er eðlilegt í þeim efnum. 

Viðmælendur nefndu tvær aðrar ástæður fyrir því að veittar væru leiðbeiningar um 

uppeldi og aðbúnað barns í stuðningsviðtali, annars vegar þegar foreldri beitir ofbeldi og 

hins vegar þegar foreldri á í erfiðleikum með að setja barni mörk. Vandi foreldra við að 

setja barni mörk var nefndur sem ástæða íhlutunar í fimm viðtölum. Elísabet sagði: 

Já, akkurat... en líka þetta með að setja einhver mörk. Það er mjög algengt að þessi 

börn séu með hegðunarvanda sem á sér auðvitað ýmsar skýringar en oft er það 

utanumhaldið, það er engin regla eða rammi, engin föst rútína.  

Helga tók dæmi um aðstæður þar sem foreldrum væru veittar leiðbeiningar um uppeldi 

og aðbúnað vegna ofbeldis: 

Svo reyndar getur maður þurft að leiðbeina um hvað teljast æskilegar og 

óæskilegar uppeldisaðferðir, þú veist rassskellingar eða bara annað ofbeldi sem 

barn verður fyrir heima. Það getur reyndar líka snúið að því að aðrir hafi beitt 

barnið ofbeldi en þá getur foreldrið þurft leiðbeiningar um hvernig er best bera sig 

að gagnvart barninu ef það er að sýna vanlíðan eða svoleiðis þetta getur alveg átt 

við í tilfellum þar sem fólk er með á hreinu hvernig á að ala upp barn en þarna er 

einhver annar gerandi, þannig að flottir sterkir foreldrar geta líka alveg þurft 

leiðbeiningar um uppeldi... 

4.4 Meðferðarviðtöl 

Spurt var um atriði sem vörðuðu skilning viðmælenda á meðferðarvinnu, hvernig þeir 

skilgreindu meðferð og hvort þeir beittu meðferð í starfi sínu.  

4.4.1 Skilgreiningar viðmælenda 

Allir viðmælendur skilgreindu meðferð á annan hátt en ráðgjöf og tóku fram að meðferð 

ætti við þegar unnið væri með afmarkaðri og oft dýpri vanda en í ráðgjafarviðtölum. 

Vinnubrögð og útfærsla meðferðarviðtala færi einnig fram á annan hátt. Auður lýsti 

meðferðarvinnu með eftirfarandi hætti:  

Meðferðarvinna er hins vegar hugsuð svolítið öðruvísi en svona stuðningsviðtöl… í 

meðferðarvinnu er verið að vinna öðruvísi en í ráðgjöf… þar er verið að vinna meira 

á dýptina og með sérhæfðari vanda, svona eitthvað afmarkað og þá þarf bara að 

einbeita sér alveg að því.  

Aðrir viðmælendur tilgreindu einnig að meðferðarviðtöl ættu gjarnan við þegar unnið 

væri með djúpan eða flókinn vanda sem krefðist markvissrar vinnu. Elísabet lýsti 

meðferðarvinnu með þessum orðum: 

Stuðningsviðtöl eru frá upphafi til enda, þar sem er haldið utan um allt sem er verið 

að vinna með því fylgt eftir og svoleiðis... í meðferð er hins vegar verið að vinna 

markvisst með eitthvað afmarkað yfir ákveðið tímabil fyrir foreldra eða barn. 

4.4.2 Meðferðarvinna í starfi barnaverndarstarfsmanns  

Þegar viðmælendur voru spurðir hvort þeir sinntu meðferð sögðust sex þeirra alltaf vísa 

fólki annað en Helga og Auður sögðust veita meðferð í ákveðnum tilvikum þótt 

algengara væri að þær vísuðu á aðra fagaðila. Annar þeirra tveggja viðmælenda sem 

veitt hafði meðferð í starfi sínu hafði framhaldsmenntun á sviði viðtalsmeðferðar. Báðir 

viðmælendur tóku fram að þeir myndu aðeins veita meðferð í tilvikum þar sem þeir 

teldu menntun sína og þekkingu vera fullnægjandi. Þannig segist Helga aðeins veita 

meðferð í sérstökum tilvikum og í vægari málum þar sem hún teldi ekki þörf á aðkomu 

annarra fagaðila með frekari sérhæfingu á sviðinu. Auður hafði þetta að segja um 

tilvísanir á aðra fagaðila:  

Þegar maður vísar annað þarf það ekkert endilega að vera bara sálfræðingur, bara 

einhver sem hefur viðtalsmeðferðarréttindi, þú veist kannski 

fjölskyldumeðferðarfræðingur eða bara fagaðilar með þessi réttindi. 

Auður sagðist fyrst og fremst grípa til meðferðarvinnu í vinnu með foreldrum þar sem 

unnið væri með erfiðar tilfinningar í tengslum við barnið. Hún bætti við að ef fólk þyrfti 

einnig að vinna með annan vanda væri því vísað til annarra fagaðila: „Foreldrarnir eru 

kannski í áfalli yfir stöðunni og þá hef ég alveg leyft mér að hitta þau nokkrum sinnum 

og veitt þeim meðferðarviðtöl þar sem unnið er með líðan og svoleiðis“. Auður tilgreindi 

í þessu sambandi: „... fimm skipti eða svona einu sinni í mánuði á tímabili áætlunar en 

ekki tíu skipti eða meira“. Að mati Auðar þarf meðferð til lengri tíma að fara fram annars 

staðar. Helga var á sama máli og sagði meðferð sem snéri að alvarlegum vanda þyrfti að 

fara fram hjá sérfræðingum sem sérhæfa sig alfarið í beitingu meðferðar. Helga sagðist 

helst veita unglingsstúlkum meðferð en að sú vinna beindist yfirleitt að því að vinna með 

líðan, eða eins og hún orðaði það: „Margar unglingsstelpur hafa verið í mikilli neyslu og 

með þunglyndi og kvíða og þá er maður að fara í það og reyna að hjálpa þeim svolítið að 

fóta sig“. Helga sagði vinnuna jafnframt felast í að styrkja sjálfsmynd og bætti við:  

Við höfum svo lítinn tíma að við erum oft að vísa fullorðnum annað og börnunum 

líka en unglingarnir sitja oft eftir, við vitum ekki hvaða úrræði þau ættu að fara í og 

jafnvel búin í einhverjum úrræðum og þá einhvern veginn tökum við þá oft. Þeir 

vilja ekki fara til sálfræðings og finnst við kannski ágætlega þolanleg. Nei bara svona 

sem dæmi en þetta getur náttúrulega verið allavega.  

 

4.4.3 Ástæður fyrir því að starfsmenn veita litla eða enga meðferð 

Greina má fjórar ástæður fyrir lítilli sem engri meðferðarvinnu í starfi 

barnaverndarstarfsmanna. Allir viðmælendur nefndu að oftast þyrfti að vísa á aðra 

fagaðila með sérhæfingu á sviði meðferðarvinnu. Fimm þeirra sem aldrei veittu meðferð 

sögðu ástæðuna einnig geta verið tímaleysi og álag í starfi. Tveir þessara viðmælenda 

tóku sérstaklega fram að þeir hefðu áhuga á að sinna meðferðarvinnu í einhverjum 

mæli, eða eins og Jónína orðaði það: „Það er svona draumasýnin að sinna 

meðferðarvinnu líka...“. Auður og Helga, sem sögðust sinna meðferðarvinnu í ákveðnum 

tilvikum, sögðust jafnframt báðar myndu gera meira af því ef ekki væri fyrir tímaleysi. 

Auður sagði: „Barnaverndarstarfsmenn hafa svo mikið að gera og geta því miður ekki 

gefið sér tíma í mikla meðferðarvinnu“.Sigrún nefndi auk tímaleysis að hún teldi sig 

einnig þurfa frekari menntun og sérhæfingu til að geta yfirhöfuð sinnt einhverri 

meðferðarvinnu. 

Fjórða og síðasta ástæðan fyrir lítilli eða engri meðferðarvinnu tengdist skörun 

hlutverka en þrír viðmælendur töldu slíkt vera hindrun þegar kæmi að meðferðarvinnu. 

Auður tók dæmi í þessu tilliti: 

Mér finnst kannski ekki passa alveg nógu vel að félagsráðgjafi í barnavernd sé líka 

að meðferða. Félagsráðgjafi í barnavernd þarf að hafa yfirsýn í máli og sinna eftirliti 

og þess háttar… þannig að það er ekki svo gott að blanda þessu tvennu saman 

myndi ég segja. Það er í raun betra að vísa því annað því það getur verið erfitt að 

meðferða einstakling sem þú ert að veita valdboð eða hefur þetta valdboð á. Þú 

verður nefnilega sem meðferðaraðili að vera hlutlaus. 

Auður sagðist ávallt hafa skörun hlutverka í huga þegar hún tæki ákvörðun um að veita 

meðferð en hún veitti aðeins meðferð í málum þar sem hún teldi að hlutverkin 

sköruðust ekki:  

Í ákveðnum málum ertu aðallega að vinna með barnið svo ef vandinn snýr ekki að 

foreldrinu beint þá finnst mér þetta tvöfalda hlutverk ekki flækjast eins mikið fyrir 

og finnst ég alveg geta veitt foreldrum meðferð í þannig málum. Þarna er barnið 

kannski í neyslu eða að sýna erfiða hegðun og ég er meira að veita barninu eftirlit 

skilurðu og er á meðan ekki báðum megin við borðið gagnvart foreldrum þó ég veiti 

þeim meðferð, því þetta snýst ekki um eitthvað sem þau eru að gera rangt, þú veist. 

Tveir aðrir viðmælendur tóku undir að skörun hlutverka gæti komið sér illa í starfi. 

Ragnhildur sagði að jafnvel þótt hún hefði hingað til ekki sinnt meðferðarvinnu gæti 

verið mikilvægt fyrir félagsráðgjafa í barnavernd að viðhalda kunnáttu sinni á því sviði. 

Til þess að koma í veg fyrir skörun hlutverka væri hægt að veita skjólstæðingum 

samstarfsfólks meðferð en ekki væri æskilegt að sinna eigin skjólstæðingum því þar 

sköruðust hlutverkin.   

4.5 Fræðileg þekking 

Hér verður rætt um notkun viðmælenda á kenningum og aðferðum í barnaverndarstarfi 

en rannsakandi vildi kanna hvernig viðmælendur nýta sér fræðilega þekkingu í starfi.  

4.5.1 Kenningar og aðferðir 

Viðmælendur sögðust allir mest vinna með kenningar og fræðilega þekkingu ómeðvitað 

en enginn gat í fljótu bragði nefnt með skýrum hætti hvaða kenningar og aðferðir hann 

styddist við í starfi sínu. Jónína, Auður, Steinunn og Helga sögðu í þessu samhengi:  

En varðandi aðferðir og það þá þú veist sitja kenningar og allt þetta eflaust einhvers 

staðar en maður náttúrulega er að fara eftir einhverju ómeðvitað hugsa ég. Það er 

þarna í bankanum og svo erum við náttúrulega að ræða saman og erum að reyna 

að lesa okkur til og búin með menntunina okkar og allt það, en hvort það sé 

eitthvað skipulagt eða ákveðið sem ég nota oftast, það finnst mér ekki. 

Ég þarf auðvitað alltaf að hlusta og mæta fólki þar sem það er statt. Ég er ekki að 

hugsa um ákveðnar kenningar og svoleiðis, en auðvitað það sem ég er búin að læra 

það nýtist mér. Það raðast bara til, það sem passar við hverju sinni þarf að hugsa 

það þannig.  

Nú er maður búinn að læra svo rosalega margar aðferðir og kenningar og svona… 

maður einhvern veginn notar svona sitt hvað úr mörgum aðferðum, þetta er 

eiginlega svona bland í poka aðferð myndi ég segja. 

En svona almennt í barnaverndarvinnunni... varðandi aðferðir þá held ég að við 

séum ekkert að vinna samkvæmt einhverjum ákveðnum fyrirfram mótuðum 

hugmyndum sko. Ég held ekki. Allavega ekkert sem ég geri mér grein fyrir. Svo lærir 

maður náttúrulega þessa hluti og gerir sér ekkert endilega grein fyrir að maður er 

að nota þetta, ég veit það alveg. Ég er löngu hætt að hugsa þetta, þetta verður bara 

sjálfkrafa. 

Fram kom að helsta ástæða þess að ekki væri unnið út frá ákveðinni kenningu væri að 

erfitt gæti verið að einskorða sig við tilteknar kenningar og aðferðir vegna þess hve 

málin væru fjölbreytileg. Ólöf og Auður tóku þó fram að þær hefðu kerfiskenningar til 

hliðsjónar í vinnu sinni en Ólöf tilgreindi einnig tengslakenningar:  

Ég vil allavega vinna eftir því að fara og skoða svona þessar kerfisnálganir og fara 

djúpt yfir söguna því það er svo ótrúlega margt sem getur skýrt af hverju einhver 

getur ekki staðið sig sem foreldri en langar virkilega til þess. 

Kannski... ekki algjörlega en ég horfi svolítið á tengslakenningarnar og svona 

kannski kerfiskenningarnar. Já. Hlutverk í fjölskyldum og fjölskylduarðurinn. Það er 

svona kannski það tvennt sem ég myndi segjast nýta en kannski ekki nógu 

markvisst. 

Auður sagðist styðjast við ákveðna nálgun og kenningu í meðferðarvinnu:  

Sko stundum fer ég út í narratíva nálgun eða ég fer í lausnamiðaða nálgun… ég þarf 

bara svolítið að taka til það sem er í kistunni minni. Ef ég væri almennt að veita 

meðferð myndi ég kannski hugsa meira út í ákveðnar aðferðir og kenningar. Ég nota 

samt svolítið mikið emotional focus therapy, vinn með tilfinningar svo styðst ég við 

lausnamiðaða og narrative nálgun til að hjálpa fólki að breyta sögunni og sjá það 

jákvæða… Ef ég væri hins vegar markvisst að beita meðferð í minni vinnu en ekki 

bara svona í undantekningartilvikum eins og ég geri núna, að þá væri ég örugglega 

búin að stúdera þetta betur. En ég hef þetta samt alveg og get gripið til þess svona 

eins og ég geri. En ég er samt ekki að meðferða markvisst eins og ég myndi gera ef 

ég ræki mína eigin stofu til dæmis. 

Jafnvel þótt viðmælendur segðust allir eiga erfitt með að tilgreina sérstakar kenningar 

eða aðferðir sem notaðar væru meira en aðrar mátti þó greina ákveðnar áherslur í máli 

þeirra. Þrír viðmælendur lögðu mikla áherslu á að vinna með styrkleika fólks í stað þess 

að beina athyglinni að veikleikum þess, aðrir þrír tóku fram að þeir legðu áherslu á að 

aðstoða skjólstæðinga við að finna lausnirnar sjálfir og allir viðmælendur sögðu þætti 

eins og hlustun, sveigjanleika, umburðarlyndi og virðingu vera mikilvæga í vinnu með 

einstaklingum og fjölskyldum. Auður sagði í þessu samhengi:  

Sko, aðferðafræðin mín einkennist svona fyrst og fremst að því að mæta 

foreldrunum þar sem þeir eru staddir, sýna virðingu… bera virðingu fyrir því að 

fjölskyldumynstur eru ólík, fjölskyldusamskipti eru ólík, og það sem að virkar fyrir 

eina fjölskyldu virkar kannski ekki fyrir aðra. Við þurfum líka að passa að vera 

hreinskilin og heiðarleg og tala þannig beint út en á nærgætinn hátt. 

Annar viðmælandi nefndi einnig að þar sem barnavernd snerist yfirleitt um viðkvæm 

mál í lífi einstaklinga gætu samskiptin oft og tíðum verðið flókin: 

Sko, ákveðinn hópur hér í barnaverndinni er alltaf pínulítið í vörn og sumir eru 

náttúrulega bara reiðir allan tímann. Það verður að sýna mjög mikið umburðarlyndi 

og vera mjög svona passasamur í öllum samskiptum sýna fólki virðingu, þú veist 

passa upp á að allt en mér finnst samt erfitt að nefna ákveðna kenningu sem ég 

vinn eftir það er örugglega bara mjög misjafnt, voðalega erfitt að ganga út frá 

einhverju ákveðnu af því að fólk er á svo ólíkum stað og ólíkum stað gagnvart því að 

vilja þiggja. 

Ragnhildur bætti jafnframt við:  

Já, af því ég er manneskjan sem hefur valdið, skilurðu sem getur svo komið og sagt, 

þetta er ekki í lagi svona skilurðu, það svona fer oft í vörn, og það er ekki að velja 

endilega að vera hérna eins og það væri að sækja eitthvað annað. Oft er þetta 

samstarf samt alveg gott en þú ert samt alltaf að vinna með þessar hindranir og þú 

þarft að vera meðvitaður um þetta þú veist. 

5 Umræða 

Í þessum kafla verður þeim rannsóknarspurningum svarað sem lagt var upp með í 

upphafi og niðurstöður settar í fræðilegt samhengi. Rannsókninni var ætlað að leita 

svara við meginrannsóknarspurningunni sem var: Hvað felst í beinni vinnu 

barnaverndarstarfsmanns á tímabili áætlunar um meðferð máls? Auk þess voru settar 

fram fimm undirspurningar:  

 Við hvað styðst barnaverndarstarfsmaður þegar kemur að því að ákvarða 

hvernig vinna hans skuli útfærð á tímabili áætlunar um meðferð máls? 

 Hvað felur stuðningsviðtal í sér? 

 Hvað felur meðferðarviðtal í sér? 

 Hvað fela leiðbeiningar um uppeldi og aðbúnað barns í sér? 

 Við hvaða aðferðafræði og kenningar styðjast barnaverndarstarfsmenn í 

vinnu sinni? 

Umfjöllunin skiptist í fimm kafla þar sem hverri undirspurningu er svarað en þeim 

var ætlað að afmarka viðfangsefnið frekar. Í kaflanum mun rannsakandi enn fremur 

setja fram ályktanir og styðjast við dæmi úr niðurstöðukafla eftir því sem við á. 

5.1 Við hvað styðst barnaverndarstarfsmaður þegar kemur að því að ákvarða 
hvernig vinna hans skuli útfærð á tímabili áætlunar um meðferð máls? 

Í handbók Barnaverndarstofu (2006) eru talin upp hlutverk barnaverndarstarfsmanns á 

tímabili áætlunar. Þar kemur jafnframt fram að það sé í höndum barnaverndarnefnda 

að skilgreina og skipuleggja starfið frekar en mikilvægt sé að viðeigandi vinnuferli og 

verklagsreglur séu aðgengilegar starfsmönnum barnaverndarnefnda. Í niðurstöðum 

þessarar rannsóknar kom fram að enginn viðmælandi vissi til þess að til væri verklag, 

vinnuferli eða leiðbeiningar um útfærslu þeirrar vinnu sem tilgreind er í handbók 

Barnaverndarstofu og barnaverndarlögum. Þrír starfsmenn sögðu útfærslu vinnunnar 

ráðast af eigin mati, sá fjórði sagði hana ráðast af eigin tilfinningu hverju sinni og sá 

fimmti sagði útfærslu vinnunnar nokkuð svipaða hjá honum og samstarfsfólki hans og að 

þau reyndu að samræma vinnubrögð sín. Sjötti viðmælandinn sagðist „bara þróa þetta 

svolítið áfram sjálfur“ og tveir síðustu viðmælendurnir sögðust byggja á reynslu í starfi. 

Sá áttundi bætti auk þess við að útfærsla vinnunnar hefði þróast á ákveðinn hátt með 

tímanum en hann taldi æskilegt að útbúa ákveðin viðmið í þessum efnum. Sambærileg 

sjónarmið komu fram hjá þremur öðrum viðmælendum en einn þeirra sagði mikilvægt 

að félagsráðgjafar í barnavernd gleymdu því ekki að þeir sjálfir væru ákveðið úrræði og 

því þyrfti að skilgreina hlutverk þeirra betur. Jafnframt nefndi hann að ef leiðbeiningar 

um uppeldi og aðbúnað barns ættu að skila tilætluðum árangri sem úrræði væri 

nauðsynlegt að útskýra með skýrari hætti hvað fælist í þeim leiðbeiningum. Þessir fjórir 

viðmælendur töldu leiðbeiningar eða verklag geta reynst vel í vinnunni og stuðlað að 

markvissari vinnubrögðum. 

 Hugmyndir viðmælenda um mikilvægi þess að leita leiða til að gera vinnubrögðin 

markvissari  samræmast hugmyndafræði gagnreyndra aðferða sem ganga meðal annars 

út á að lágmarka óvissu, auka öryggi og koma í veg fyrir handahófskennd vinnubrögð. Í 

nútímasamfélagi er lögð áhersla á að opinberu fé sé ráðstafað á sem skynsamlegastan 

hátt til þjónustuþega en mikilvægt er að geta rökstutt hvernig vinnan er útfærð og hvers 

vegna tiltekin leið er talin heppilegust í vinnunni (Webb, 2002; Rubin og Bellamy, 2012). 

Gagnreyndar aðferðir undirstrika einnig mikilvægi þess að þær aðferðir sem eru við lýði 

séu orðaðar og gerðar sýnilegar en með því sé stuðlað að gagnsæjum vinnubrögðum 

(Socialstyrelsen, 2011a, 2011b). Í máli tveggja viðmælenda komu fram hugmyndir um 

hvað gæti falist í verklagi sem þessu annað en leiðbeiningar um hvernig vinnan skyldi 

útfærð. Báðir nefndu í þessu samhengi mikilvægar spurningar sem félagsráðgjafi þyrfti 

að hafa í huga og beina til skjólstæðings á tímabili áætlunar. Annar nefndi auk þess að 

reynst gæti hjálplegt að setja niður ákveðin viðmið í tengslum við fjölda viðtala á því 

tímabili. 

5.2 Hvað felur stuðningsviðtal í sér? 

Í rannsókn Anniar G. Haugen kom fram að ráðgjöf á einhverju formi væri algengasta 

stuðningsúrræðið sem barnaverndarstarfsmenn veittu sjálfir. Samkvæmt niðurstöðum 

hennar fengu um 90% barna ráðgjöf, móðir í rúmlega 90% málanna og faðir í um 80% 

tilvika. Nauðsynlegt er að vita hvað starf barnaverndarstarfsmanna felur í sér til að unnt 

sé að meta vinnuframlag þeirra á sanngjarnan hátt (Anni G. Haugen, 2014). Hér á landi 

er engum rannsóknum til að dreifa um þann stuðning eða úrræði sem 

barnaverndarstarfsmaður veitir sjálfur á tímabili áætlunar um meðferð máls og ekki 

hafa heldur fundist erlendar rannsóknir í tengslum við efnið. Samkvæmt Fixsen, Naoom, 

Blase, Friedman og Wallace (2005) er mikilvægt að geta rökstutt útfærslu og eðli veittrar 

þjónustu og hvers vegna hún sé talin heppileg fyrir þann hóp fólks sem nýtur hennar. Ef 

þjónusta hefur ekki verið skilgreind, rannsökuð og metin er erfitt að átta sig á því hvort 

hún sé nægilega markviss og góð eða hvort nauðsynlegt sé að breyta áherslum og 

aðferðum í tengslum við hana. 

Það kemur í hlutverk barnaverndarstarfsmanns að halda utan um barnaverndarmál, 

meta árangur af úrræðum, hafa yfirsýn yfir málið og styðja og vera í samstarfi við börn 

og foreldra við vinnslu máls (Barnaverndarlög nr. 80/2002; Barnaverndarstofa, 2006). 

Niðurstöður þessarar rannsóknar gefa til kynna að stuðningsviðtöl séu ráðgjafarviðtöl og 

vettvangur barnaverndarstarfsmanna til að uppfylla þessar starfsskyldur sínar á tímabili 

áætlunar um meðferð máls. Allir viðmælendur sögðust veita stuðningsviðtöl í starfi sínu 

og að þau væru í raun einu beinu samskipti þeirra við börn og fjölskyldur á tímabili 

meðferðaráætlunar. Þeir sögðust líka allir nýta stuðningsviðtöl til að fylgja eftir þeim 

markmiðum sem sett hefðu verið í áætlun um meðferð máls að undangengnu mati á 

stöðu hlutaðeigandi skjólstæðings og/eða fjölskyldu. Þetta samræmist almennum 

skilgreiningum á ráðgjöf þar sem fram kemur að ráðgjöf geti ekki farið fram nema að 

undangengnu mati (Canadian Counselling and Psychotherapy Association, 2014; Gibson 

og Mitchell, 2007). 

Allir viðmælendur voru sammála um að viðtölin fylgdu vissu ferli sem fæli í sér mat á 

stöðu, mat á árangri, endurmat, eftirlit, stuðning og leiðbeiningar á tímabili áætlunar en 

Gibson og Mitchell (2007) nefna einnig þessa sex þætti í skilgreiningu sinni á 

ráðgjafarferli. Viðmælendur sögðust sjaldan eða aldrei veita stuðningsviðtöl ein og sér 

en þau væru helst notuð til að halda utan um mál og fylgja eftir árangri á tímabili 

annarra úrræða. Samkvæmt Hatch og Costar (1961) getur tilgangur ráðgjafar einmitt 

verið að veita stuðning á því tímabili. Hluti viðmælenda sagðist í ákveðnum tilvikum 

veita stuðningsviðtöl með mánaðar millibili, aðrir sögðust veita þau með lengra millibili 

og enn aðrir tóku fram að í ákveðnum tilvikum næðist ekki að veita stuðningsviðtöl. 

Samkvæmt Reeves (2012) og Gibson og Mitchell (2007) þarf að veita stuðning markvisst 

á tímabili áætlunar en ef viðtöl eru veitt sjaldnar en stuðningsþörf gefur tilefni til er ekki 

líklegt að þau skili árangri. 

Tveir viðmælendur tóku skýrt fram að tilgangur stuðningsviðtala væri fyrst og 

fremst eftirlit. Aðrir viðmælendur lögðu jafnframt ríka áherslu á eftirlitsþátt 

stuðningsviðtala en þessar áherslur mátti greina í tengslum við flest það sem kom fram 

um stuðningsviðtöl. Fá eða engin stuðningsviðtöl voru til að mynda veitt í málum þar 

sem viðmælendur töldu upplýsingar um stöðu máls frá öðrum fagaðilum vera 

fullnægjandi en að sama skapi sögðu viðmælendur ástæðu tíðra stuðningsviðtala snúa 

að mikilli þörf á eftirliti. Jafnvel þótt eftirlit sé mikilvægur partur af ráðgjafavinnu hefur 

það samkvæmt Reeves (2012) og Gibson og Mitchell (2007) verið gagnrýnt fyrir að vera 

meira stjórnunar- en stuðningstæki en þeir telja mikilvægt að eftirlit sé veitt í jafnvægi 

við aðra þætti ráðgjafavinnunnar eins og veittan stuðning í reglulegum viðtölum. 

Samkvæmt skilgreiningum Gibsons og Mitchells (2007), Reeves (2012), Brammers 

(1993) og Egans (1990) þarf ráðgjöf ávallt að fylgja ákveðinni áætlun eða samningi þar 

sem tiltekin eru markmið, leiðir að markmiðum og tímabil ráðgjafar. Svo ráðgjöfin verði 

markviss og skili árangri er mikilvægt að ráðgjafarviðtölin séu skráð niður í tímasetta 

áætlun ásamt upplýsingum um hlutverk hvers og eins í vinnunni. Þetta kom fram hjá 

öllum viðmælendum nema einum sem tók fram að hann skráði viðtölin ekki sérstaklega 

niður í áætlun. Hann sagðist líka eiga erfitt með að taka dæmi um tímafjölda í þessu 

tilliti þar sem hann áliti stuðningsviðtöl ekki vera „sérstakt úrræði“ en þau væru hvergi 

skilgreind. Viðmælandinn sagðist hins vegar hitta fólk eftir föngum þar sem skylda hans 

væri að fylgja máli eftir en taldi sig ekki þurfa að setja það sérstaklega niður í áætlun þar 

sem hvergi kæmi fram að það væri nauðsynlegt. Samkvæmt Fixsen, Naoom, Blase, 

Friedman og Wallace (2005) er viss hætta á því að úrræði verði ómarkviss ef ekki liggja 

fyrir skilgreiningar í tengslum við þau. 

Fæstir viðmælendanna sögðust hafa velt fjölda stuðningsviðtala fyrir sér en sjö af 

átta gátu þó tilgreint ákveðið viðmið í tengslum við það. Fimm viðmælendur sögðust 

veita stuðningsviðtöl vikulega í máli þegar mest léti og tveir sögðust að sama skapi 

almennt ekki veita stuðningsviðtöl oftar en aðra hverja viku. Allir tóku þó fram að 

sjaldgæft væri að viðtöl væru veitt svo ört. Þrír viðmælendur sögðu stuðningsviðtöl geta 

farið fram einu sinni í mánuði og fjórir tiltóku tvö skipti yfir hálfs árs tímabil. 

Fimm viðmælendur eða rúmlega helmingur þeirra tiltók einnig við hvaða aðstæður 

tíðustu stuðningsviðtöl í máli væru veitt. Einn nefndi aðstæður sem einkenndust af 

fíknivanda foreldra en fjórir tiltóku fjölþættan vanda foreldra sem snéri að geðrænum 

vanda, vímuefnavanda, erfiðri félagslegri stöðu og lítilli foreldrafærni. Þetta er í 

samræmi við rannsóknir sem gerðar hafa verið á sviðinu en þar kemur fram að stór 

hópur barna innan barnaverndar elst upp við aðstæður sem einkennast af fjölþættum 

vanda foreldra eins og misnotkun áfengis- eða vímuefna og/eða geðrænum veikindum. 

Rannsóknir hafa einnig gefið til kynna að vandi sem þessi auki líkur á endurteknum 

misbresti og hafi fjölþætt og skaðleg áhrif á foreldrafærni (Freydís J. Freysteinsdóttir, 

2005; Cleaver,  Unell og Aldgate, 1999). Í máli viðmælenda kom fram rík áhersla á að 

leita allra tiltækra leiða áður komi en til töku barns af heimili en regluleg viðtöl með 

barnaverndarstarfsmanni virtist vera stór hluti af þeirri vinnu. Þessar áherslur eru í takt 

við rannsóknir sem gerðar hafa verið á stefnu norrænna stjórnvalda í 

barnaverndarmálum þar sem rík áhersla er lögð á að fyrirbyggja töku barns af heimili 

með fjölþættum stuðningi (Gilbert o.fl., 2011). 

Sjö af átta viðmælendum sögðu algengast að foreldrar kæmu í stuðningsviðtöl og að 

í þeim tilvikum sem börn kæmu í viðtöl væru það helst unglingar. Fjórir sögðust miða við 

að börnin væru 12 ára og eldri, einn miðaði við að börnin væru tíu ára og eldri og tveir 

sögðust miða við að börnin væru sjö ára og eldri. Allir þessir sjö viðmælendur sögðust 

þó leggja meiri áherslu á þátttöku barns við könnun máls. Einn viðmælandi af átta 

sagðist ólíkt hinum leggja jafnmikla áherslu á að fá börn og foreldra í viðtöl og sagðist 

ekki miða við ákveðinn aldur í því samhengi. Viðmælandinn lagði auk þess áherslu á að 

samvinna með börnum á tímabili áætlunar væri mikilvægur þáttur í eftirliti og eftirfylgd 

máls en án þátttöku barna væru líkur á að mikilvægar upplýsingar yrðu útundan í 

meðferð málsins. Þetta viðhorf starfsmannsins má samkvæmt Fern (2008) tengja við 

hugmyndafræði barnasjónarhorns þar sem tekið er tillit til valdaójafnvægis og lögð 

áhersla á að börn séu styrkt og valdefld til þátttöku og ef barni sé ekki gefinn kostur á að 

tjá sig í máli sé hætta á að starfsmaður fái ranga mynd af málinu þar sem upplifun barna 

geti verið önnur en fullorðinna. Einn viðmælandi skýrði takmarkaða þátttöku barna 

meðal annars með því að hvergi kæmi nægilega skýrt fram til hvers væri ætlast í 

tengslum við þátttöku barna. Í barnaverndarlögum kæmi aðeins fram að barn yrði aðili 

máls við 15 ára aldur og í öðrum tilvikum þyrfti að meta aðkomu barna út frá aldri og 

þroska. Samkvæt Bell (2002) og Morris (2000) geta stjórnvöld stuðlað að betri og meiri 

samvinnu með börn með því að tilgreina skýrar en gert er hvenær og hvernig samtal við 

barn skuli eiga sér stað en Bell (2002) nefndi að það væri hægt að gera í sérstökum 

leiðbeiningum eða verklagi. 

Sex af átta viðmælendum sögðu algengast að þegar börn kæmu í stuðningsviðtöl 

glímdu þau við „einhvers konar unglingavandamál“ með tilheyrandi áhættuhegðun. Einn 

viðmælandi nefndi að það myndi auka líkur á stuðningsviðtali við barn ef áhyggjufullir 

foreldrar hefðu samband en annar viðmælandi sagði mikið áreiti af hinni „pjúra 

barnaverndarvinnu“ gera það að verkum að minni tími gæfist til að vinna með börnum 

nema þegar þau sjálf væru í mikilli krísu. Þriðji viðmælandinn nefndi að starfsmaður 

þyrfti að hugsa sig vel um áður en hann tæki ákvörðun um að bjóða börnum 

stuðningsviðtöl þar sem algengt væri að foreldrum þætti það óþægilegt, sem gæti svo 

aftur haft slæm áhrif á samvinnu. Þetta ætti þó síður við um unglinga. Niðurstöður 

þessar eru í samræmi við erlendar og innlendar rannsóknir sem sýnt hafa að samvinna 

með yngri börnum í barnaverndarmálum er takmörkuð en meiri líkur eru á að leitað sé 

eftir samvinnu við unglinga (Anni G. Haugen, 2012; Thomas og O‘Kane, 1999a; Thomas 

og O‘Kane, 1999b). 

Jafnvel þótt allir viðmælendurnir teldu æskilegt að báðir foreldrar væru  

þátttakendur í stuðningsviðtölum sögðust sjö af átta oftast vera í samskiptum við móður 

á tímabili áætlunar um meðferð máls. Fjórir viðmælendur sögðust telja að feður vildu 

taka meiri þátt og að móðir héldi í einhverjum tilvikum föður fyrir utan vinnuna.  

Þátttaka feðra virtist mikið til ráðast af því hversu mikið þeir sjálfir sæktust eftir því að 

vera þátttakendur. Sjö viðmælendur tóku fram að þeir myndu sjaldan ganga á eftir því 

að faðir tæki þátt í stuðningsviðtölum nema í sérstökum tilvikum þar sem lítill árangur 

hefði náðst á tímabili áætlunar og talin væri þörf á frekari stuðningi. Sambærilegar 

niðurstöður má finna í norskum og bandarískum rannsóknum þar sem fram kemur að 

gjarnan er leitað eftir samstarfi við feður á síðari stigum máls þegar árangur í máli hefur 

ekki náðst með öðru móti (Gordon o.fl., 2012; Storhaug, 2013). 



93 

Vinnuaðferðir viðmælenda rannsóknarinnar voru um margt í takt við 

foreldramiðaða nálgun þar sem áhersla er lögð á sjónarmið og þátttöku foreldra við 

vinnslu mála en lítil áhersla á þátttöku barna, líkt og kom fram í rannsóknum Fern (2008) 

og Guðrúnar Kristinsdóttur (1991). Einnig má velta fyrir sér hvort barnaverndargildran 

sem Guðrún Kristinsdóttir (1991) fjallar um í rannsókn sinni sé enn við lýði í barnavernd 

hér á landi, þar sem þessi rannsókn sýnir að mikil áhersla er enn lögð á samvinnu og 

sjónarmið móður en sjaldnar er leitað eftir samvinnu við feður og börn. Tveir 

viðmælendur sögðust þrátt fyrir takmarkaða þátttöku feðra geta tengt þátttöku þeirra í 

máli beint við jákvæðan árangur en það er í samræmi við bandaríska rannsókn sem 

sýndi fram á að þátttaka beggja foreldra teldist verndandi þáttur þegar horft væri til 

árangurs í máli (Gordon, Oliveros, Hawes, Iwamoto, og Rayford, 2012). 

Þegar viðmælendur voru spurðir hvort þeir veittu í einhverjum tilvikum 

stuðningsviðtöl áður en könnun máls væri lokið sögðust allir hafa gert það. Þættir sem 

viðmælendur nefndu að hefðu áhrif á hvort stuðningur væri veittur á þessu stigi máls 

snéru að alvarleika mála, langri bið eftir upplýsingum frá opinberum aðilum, ákalli 

foreldra eða mikilli þörf barns fyrir stuðning og tímalengd könnunar. Tveir viðmælendur 

tóku sérstaklega fram að stuðningurinn gæti bæði átt við um stuðning sem þeir veittu 

sjálfir en einnig úrræði sem aðrir veittu.   

5.3 Hvað fela leiðbeiningar um uppeldi og aðbúnað barns í sér? 

Samkvæmt 24. gr. barnaverndarlaga ber barnaverndarnefndum að leiðbeina foreldrum 

um uppeldi og aðbúnað barns. Úrræðið er það eina á forræði barnaverndarnefnda þar 

sem ekki er tekið sérstaklega fram að aðrir en barnaverndarstarfsmaðurinn sjálfur eigi 

að sinna úrræðinu. Þó er tiltekið að í einstökum málum sé barnaverndarnefnd unnt að 

semja við sérfræðinga ef nefndin telji sig ekki í stakk búna til að sinna hlutverkinu vegna 

skorts á fagþekkingu eða vinnuálags (Barnaverndarstofa, 2006). Ekki liggja þó fyrir 

upplýsingar hvort starfsmenn nefndanna sinni því almennt sjálfir eða semji við 

sérfræðinga um beitingu þess þar sem engar rannsóknir hafa verið gerðar á úrræðinu. Í 

rannsókn þessari sögðust flestir viðmælendur vísa á aðra fagaðila ef þörf væri á 

markvissum stuðningi í tengslum við úrræðið. 

Þegar viðmælendur voru spurðir út í skilning þeirra á leiðbeiningum um uppeldi og 

aðbúnað barns kom í ljós að allir álitu stuðningsúrræðið hluta af annarri vinnu sem þeir 



94 

sinntu en ekki úrræði sem veitt væri eitt og sér. Allir viðmælendur sögðu 

leiðbeiningarnar vera veittar í stuðningsviðtölum á tímabili meðferðaráætlunar, 

samhliða annarri ráðgjöf, stuðningi og vinnu sem færi fram í  stuðningsviðtalinu. Allir 

sögðust veita leiðbeiningar sem þessar en vinnan væri hins vegar ekki veitt skipulega 

heldur eftir föngum og í samræmi við þróun viðtalsins hverju sinni. Engar skýrar 

leiðbeiningar liggja fyrir í tengslum við beitingu leiðbeininga um uppeldi og aðbúnað 

barns en í þeim skilgreiningum sem nú liggja fyrir kemur fram að átt sé við almenna 

sálfræðilega, uppeldislega eða félagslega ráðgjöf sem þurfi að hafa ákveðinn tilgang og 

markmið en einnig sé mikilvægt að starfsmaður marki sér ákveðinn tíma til að veita 

úrræðið og geri ráð fyrir að meta árangurinn að þeim tíma liðnum (Barnaverndarstofa, 

2006; reglugerð um úrræði á ábyrgð sveitarfélaga samkvæmt ákvæðum 

barnaverndarlaga nr. 652/2004). 

Af niðurstöðum rannsóknarinnar að dæma virðast viðmælendur ekki beita úrræðinu 

með þeim hætti sem fram kemur hér að framan en allir viðmælendur nema einn 

sögðust vísa skjólstæðingum annað ef talin væri þörf á skipulegum leiðbeiningum sem 

veittar væru í ákveðnum tilgangi til ákveðins tíma. Í þeim tilfellum fælist þeirra vinna í að 

fylgja eftir því úrræði á sama hátt og öðrum úrræðum á tímabili meðferðaráætlunar. Í 

þessu tilliti nefndu viðmælendur mismunandi foreldrafærninámskeið sem boðið væri 

upp á í því sveitarfélagi sem barnaverndarnefndin tilheyrði og einn viðmælandi tilgreindi 

tilsjónaraðila. Allir viðmælendur sögðust frekar líta á úrræðið sem hluta af annarri vinnu 

en sem sérskilgreint úrræði sem veitt væri eitt og sér. Aðeins tveir viðmælendur sögðust 

í undantekningartilvikum beita úrræðinu skipulega sjálfir en hvorugur sagði sérstakt 

skipulag liggja að baki útfærslu stuðningsins sem myndi alfarið ráðast af eðli mála og 

mati starfsmannsins hverju sinni. 

Helmingur viðmælenda sagðist telja leiðbeiningar um uppeldi og aðbúnað barns 

sjálfsagðan hluta af stuðningi í barnaverndarmáli en leiðbeiningar sem þessar væru 

rótgróinn hluti af stuðningi innan barnaverndar. Þegar saga barnaverndar á Íslandi er 

skoðuð má sjá að hægt er að rekja ákvæði um það hlutverk hins opinbera að hlutast til 

um uppeldi barna allt aftur til ársins 1746, eða löngu fyrir fyrstu barnaverndarlögin 

(Hildur Biering, 2006). Erfiðleikar þátttakenda við að skilgreina úrræðið og sú staðreynd 

að það var ekki veitt með markvissum hætti er í samræmi við það sem fram kemur í 

umfjöllun Kristofersens, Sverdrups, Haalands og Andresens (2006) en þeir segja að viss 

hætta sé á að gömul og rótgróin úrræði sem lítt hafa verið rannsökuð byggi á huglægu 

mati, tilviljunum og hefðum fremur en gagnreyndum vinnubrögðum og sannreyndri 

þekkingu. Samkvæmt fjórmenningunum er mikilvægt að rannsaka þessi úrræði eins og 

önnur svo hægt sé að meta hvað felst í þeim, hvort þau beri árangur eða hvort 

nauðsynlegt sé að útfæra þau á annan hátt (Kristofersen, Sverdrup, Haaland og 

Andresen, 2006). 

Vanræksla var helsta ástæða þess að starfsmenn töldu rétt að veita leiðbeiningar 

um uppeldi og aðbúnað barns. Flestir viðmælendur nefndu líkamlega vanrækslu en þar 

á eftir var nefnd vanræksla varðandi umsjón og eftirlit og að lokum vanræksla varðandi 

nám. Aðrar algengar ástæður fyrir því að starfsmaður veitti leiðbeiningar um uppeldi og 

aðbúnað snéru að vanda við að setja barni mörk og aðstæðum þar sem ofbeldi hafði 

verið beitt.  

5.4 Hvað felur meðferðarviðtal í sér? 

Allir viðmælendur skilgreindu meðferð á annan hátt en ráðgjöf. Viðmælendur tóku 

þannig fram að meðferð ætti við þegar unnið væri með afmarkaðri vanda en í 

ráðgjafarviðtölum en í meðferð væri unnið meira á dýptina og vandinn gjarnan þess 

eðlis að þörf væri á reglulegum viðtölum þar sem eingöngu væri unnið að lausn þess 

tiltekna vanda. Þessi skilningur viðmælenda samræmist fræðilegri umfjöllun um efnið 

þar sem fram kemur að munurinn á ráðgjöf og meðferð felist meðal annars í því að 

meðferðarvinna sé í eðli sínu meira afmörkuð en ráðgjafarvinna og þar sé markvisst 

unnið með ákveðinn vanda og skýringa leitað hjá hlutaðeigandi svo leysa megi vandann 

(Gibson og Mitchell, 2007; Reeves, 2014). 

Þegar viðmælendur voru spurðir hvort þeir tækju að sér að veita meðferð svöruðu 

sex því neitandi og sögðust alltaf vísa fólki annað í meðferð. Tveir viðmælendur sögðust 

veita meðferð í ákveðnum tilvikum þó algengara væri að þeir vísuðu á aðra fagaðila. 

Annar þeirra hafði framhaldsmenntun á sviði viðtalsmeðferðar. Báðir viðmælendur tóku 

þó fram að þeir veittu aðeins meðferð í tilvikum þar sem þeir teldu menntun sína og 

þekkingu vera fullnægjandi og að vandinn væri ekki metinn þess eðlis að þörf væri á 

reglulegum viðtölum yfir langan tíma. Í báðum tilvikum sögðust viðmælendur vinna með 

líðan einstaklinga, annars vegar foreldra og hins vegar unglinga, en hvorugur sagðist þó 

taka að sér að veita börnum meðferð. 

Mat viðmælendanna á hæfni til að veita meðferð samræmist hugmyndum Reeves 

(2012) sem telur að sérhver fagmaður þurfi að hafa færni til að greina hvað hann geti 

tekið að sér og hvaða málum beri að vísa til annarra sérfræðinga. Reeves segir 

hugmyndir starfsmanna um færni til að veita meðferð hafa mikið að segja í tengslum við 

það hvort meðferð er veitt. Allir viðmælendurnir virtust hafa velt fyrir sér hvenær bæri 

að vísa á aðra fagaðila þegar þörf væri á að veita meðferð en eins og áður kom fram var 

algengast að málum væri vísað annað. Fimm þeirra viðmælenda sem aldrei veittu 

meðferð sögðu ástæðuna einnig tengjast tímaleysi en einn nefndi að auk tímaleysis væri 

þörf á frekari menntun og sérhæfingu til að geta yfirhöfuð veitt meðferð af einhverju 

tagi. Tveir þessara fimm viðmælenda tóku sérstaklega fram að þeir hefðu mikinn áhuga 

á að sinna meðferðarvinnu að einhverju marki í starfi sínu. Þrír viðmælendur sögðu 

ástæðu þess að þeir veittu ekki meðferð vera skörun hlutverka en þeim fannst 

eftirlitshlutverk barnaverndarstarfsmannsins ekki falla vel að hlutverki meðferðaraðilans 

sem þyrfti ávallt að gæta hlutleysis. Tveir þessara sömu viðmælenda tóku fram að þetta 

þyrfti ekki að þýða að barnaverndarstarfsmaður gæti ekki veitt meðferð því hann gæti 

meðal annars veitt skjólstæðingum samstarfsfólks í barnaverndinni meðferð auk þess 

sem skörun hlutverka ætti ekki við í öllum málum.  

5.5 Við hvaða aðferðafræði og kenningar styðjast barnaverndarstarfsmenn í 
vinnu sinni? 

Æskilegt er að ráðgjafi tileinki sér vissa kenningu eða kenningar sem honum þykir 

sérstaklega gott að vinna með en þannig eykur hann færni sína við beitingu þeirra, 

stuðlar að markvissari vinnu og minnkar líkur á að vinnan verði handahófskennd eða illa 

ígrunduð (George og Cristiani, 1995; Gibson og Mitchell, 2007; Reeves, 2012). 

Viðmælendurnir í þessari rannsókn sögðust allir mest vinna ómeðvitað með kenningar 

og fræðilega þekkingu. Enginn gat í fljótu bragði nefnt með skýrum hætti hvaða 

kenningar og aðferðir hann styddist við í starfi sínu en allir viðmælendur sögðust þó 

byggja á helstu kenningum innan félagsráðgjafar. Almennt nefndu viðmælendur 

ástæður eins og að erfitt væri að einskorða sig við tilteknar kenningar og aðferðir þar 

sem málin væru mjög fjölbreytileg. Einn viðmælandi sagði þó að hann myndi hugsa 

meira út í ákveðnar kenningar og aðferðir ef meðferðarvinna væri stærri partur af starfi 

hans. Samkvæmt Reeves (2012), Gibson og Mitchell (2007) er notkun kenninga hins 

vegar ekki síður mikilvæg í ráðgjafarvinnu en í meðferðarvinnu. George og Cristiani 

(1995) fjalla ásamt fyrrnefndum fræðimönnum um kosti þess að nýta kenningar með 

markvissum hætti en þannig geti ráðgjöf sem snýr að sama viðfangsefni verið unnin út 

frá ólíkum nálgunum allt eftir því hvaða kenningar ráðgjafinn aðhyllist og þykir gott að 

vinna eftir. Samkvæmt fræðimönnunum er þannig vel mögulegt að  yfirfæra sömu 

kenningu á ólíkar aðstæður. Ef ráðgjafi er meðvitaður um hvaða kenningu hann vinnur 

með hverju sinni getur hann rökstutt hvað hann gerir, hvernig það er gert og undir 

hvaða kringumstæðum út frá þeirri kenningu sem hann velur. 

Í máli allra viðmælenda kom fram að starf barnaverndarstarfsmannsins gæti oft og 

tíðum verið flókið þar sem mikilvægt væri að vera styðjandi og ráðgefandi en á sama 

tíma hefði starfsmaðurinn ákveðið vald og bæri skylda til að sinna eftirfylgd og eftirliti í 

málum. Eðli starfsins gerði það að verkum að skjólstæðingar væru ekki alltaf fúsir til 

samvinnu og í sumum tilvikum reiðir í garð stafsmannsins. Þetta er í samræmi við 

kenningu um félagsleg samskipti sem fjallar um reiði og mótþróa sem eðlilegt framhald í 

kjölfar mótlætis (Laird, 2013; Tedeschi og Felson, 1994). Jafnvel þótt viðmælendur 

segðust eiga erfitt með að tilgreina sérstakar kenningar eða aðferðir í tengslum við 

vinnu sína mátti greina ríka áherslu meðal þeirra allra á vinnubrögð sem einkenndust af 

virðingu og heiðarleika. Tedeschi og Felson (1994) fjalla um mikilvægi vinnubragða sem 

einkennast af virðingu og heiðarleika í umfjöllun sinni um kenningu um félagsleg 

samskipti en samkvæmt henni er hægt að lágmarka líkur á erfiðum samskiptum með því 

að viðhafa vönduð vinnubrögð.  

6 Lokaorð 

Barnaverndarstarf er viðkvæmur málaflokkur en óvíða eru opinberir aðilar að fjalla um 

eins viðkvæm mál. Eins og fram hefur komið geta samskipti við skjólstæðinga gjarnan 

verið flókin en mikilvægt er að viðhafa starfshætti sem stuðla að góðri samvinnu. Allir 

viðmælendurnir í þessari rannsókn lögðu áherslu á starfshætti sem einkennast af 

virðingu og heiðarleika. Minni áherslu mátti þó greina á skipulega notkun kenninga og 

aðferða í stuðningsviðtölum en flestir töldu sig nýta fræðin ómeðvitað. Allir 

viðmælendur sögðust veita stuðningsviðtöl. Fjórir viðmælendur sögðust þó ekki hafa 

velt því fyrir sér hvað viðtölin sem þeir veittu kölluðust, þó stuðningsviðtal gæti talist 

lýsandi. Niðurstöður gefa til kynna að þessi viðtöl, sama hvað þau eru kölluð, eru 

ráðgjafarviðtöl og vettvangur barnaverndarstarfsmanna til að veita stuðning, meta 

árangur af stuðningsúrræðum og veita barni og foreldrum ráðgjöf og leiðbeiningar. Til 

að stuðla að faglegri vinnubrögðum má ætla að æskilegt sé að fræðileg þekking sé nýtt 

með markvissari hætti í þessum viðtölum en nú er gert. 

Í rannsókninni kom skýrt fram að börn væru sjaldan þátttakendur í 

ráðgjafarviðtölum. Samvinna er ein mikilvægasta forsenda þess að takist að vinna að 

breytingum í umönnun og aðbúnaði barna en sýn barna er oft og tíðum önnur en sýn 

foreldra. Rannsakandi telur að ef takast eigi að virkja börn í auknum mæli til samstarfs 

sé nauðsynlegt að barnaverndarstarfsmenn tileinki sér hugmyndafræði 

barnasjónarhornsins. Rannsakanda þótti athyglisvert að viðmælendur virtust ekki hafa 

velt samvinnu við börn á tímabili meðferðaráætlunar mikið fyrir sér. Í fyrstu sögðust allir 

leggja áherslu á samvinnu við börn en þegar viðmælendur voru spurðir nánar út í þetta 

atriði kom hins vegar í ljós að samvinnan átti fyrst og fremst við um könnun máls. Sjö af 

átta viðmælendum voru hins vegar sammála um að samvinnan væri lítil á tímabili 

áætlunar um meðferð máls og hún ætti þá helst við í tilfellum eldri barna sem sýndu 

áhættuhegðun. Þessar niðurstöður vöktu upp ýmsar spurningar sem mikilvægt er að 

leita svara við, svo sem: Af hverju er fyrst og fremst lögð áhersla á samvinnu við börn 

þegar vandinn snýr að óæskilegri hegðun þeirra sjálfra? Hvaða tilgangi þjóna þau viðtöl 

sem börnin fá? Og af hverju er lítil áhersla lögð á að hitta börn þar sem vandinn snýr að 

athöfn eða skorti á athöfn hjá foreldri? Ljóst er að þörf er á að auka rannsóknir á þeim 

stuðningsúrræðum sem barnaverndarnefndir hafa upp á að bjóða og þá einkum beinni 

vinnu barnaverndarstarfsmannsins sem ekki hefur verið rannsökuð fyrr en nú. Samvinna 

við feður var jafnframt takmörkuð en til að fylgja eftir þróun jafnréttismála og auka líkur 

á árangri í máli er nauðsynlegt að leita leiða sem stuðla að þátttöku beggja foreldra. 

Allir viðmælendur veittu leiðbeiningar um uppeldi og aðbúnað barns í 

ráðgjafarviðtölum eftir föngum og samhliða annarri vinnu í viðtalinu. Enginn taldi sig þó 

beita úrræðinu markvisst og allir, að einum undanskildum, sögðust vísa annað ef þörf 

væri á reglulegum leiðbeiningum. Þrátt fyrir þetta töldu allir viðmælendur sig beita 

úrræðinu. Það virðist þó ekki vera gert með þeim hætti sem tilgreint er í handbók 

Barnaverndarstofu þar sem leiðbeiningarnar eru hvorki veittar markvisst né í ákveðnum 

tilgangi og ekki er markaður ákveðinn tími til að veita úrræðið. Því veltir rannsakandi 

fyrir sér hvort tölur úr ársskýrslu Barnaverndarstofu gefi rétta mynd af því hvernig 

úrræðið er notað. Er rétt að starfsmenn beiti raunverulega þessu úrræði sjálfir? Þar sem 

viðmælendur segja algengt að úrræðið fari fram annars staðar veltir rannsakandi fyrir 

sér hvort ekki væri eðlilegt að í ársskýrslu komi einnig fram hversu algengt er að samið 

sé við aðra sérfræðinga um að sinna þessu úrræði? 

Fáir viðmælendur sögðust sinna meðferðarvinnu og ástæðurnar reyndust vera 

skortur á sérfræðiþekkingu en jafnframt tímaleysi og álag í starfi. Tveir viðmælendur 

tóku sérstaklega fram að þeir hefðu áhuga á að sinna meðferð samhliða öðru og fleiri 

tóku dæmi um hvernig mögulegt væri að sinna meðferð án þess að vinnan skaraðist á 

við eftirlitshlutverk starfsmannsins sem einnig var tilgreint sem fyrirstaða í tengslum við 

meðferðarvinnu. 

Í viðtölunum kom í ljós að barnaverndarstarfsmenn treysta á huglæga þætti þegar 

kemur að útfærslu vinnunnar en helmingur viðmælenda taldi að reynst gæti hjálplegt að 

hafa verklag eða leiðarvísi til hliðsjónar þegar vinnan væri skipulögð. Fram komu 

hugmyndir um hvað gæti falist í slíku verklagi en almennt kom fram mikill vilji hjá 

starfsmönnunum til að skoða eigin vinnubrögð á gagnrýninn hátt og meðvitund um að 

mögulegt væri að gera hlutina á annan hátt. Í ljósi fjölbreytileika mála gæti slíkt hins 

vegar aldrei verið bindandi heldur aðeins verið til hliðsjónar og nýst samhliða faglegu 

mati starfsmanns. Rannsakandi upplifði ánægju meðal viðmælenda með að starf þeirra 

væri skoðað og flestir viðmælendur tóku fram að þeir teldu gagnlegt að velta starfinu 

fyrir sér á þennan hátt. 

Viðmælendur töluðu um að álag og tímaleysi orsakaði að ráðgjafarviðtöl væru veitt 

sjaldnar en ella, í einhverjum tilvikum ekki og í öðrum tilvikum í gegnum síma. Í máli 

tveggja viðmælanda kom skýrt fram að þeir teldu hlutverk sitt fyrst og fremst felast í að 

veita eftirlit en aðrir viðmælendur lögðu einnig ríka áherslu á þann þátt vinnunnar. Með 

hliðsjón af ofangreindu má velta því fyrir sér hvort sá hluti vinnunnar sem snýr að 

stuðningi verði í einhverjum tilvikum útundan. Samkvæmt niðurstöðum 

rannsóknarinnar eru ráðgjafarviðtöl einu beinu samskipti barnaverndarstarfsmannanna 

við börn og fjölskyldur og þau eru gjarnan stopul. Í þessu tilliti telur rannsakandi 

mikilvægt að skoða hvort börn og fjölskyldur telji viðtölin fela í sér stuðning? Við gerð 

rannsóknarinnar vöknuðu einnig fleiri spurningar sem mikilvægt er að leita svara við og 

bíða frekari rannsókna: Hver er upplifun barna og fjölskyldna af ráðgjafarviðtölum? Eru 

barnaverndarstarfsmenn almennt í beinum samskiptum við börn og fjölskyldur? 

Rannsakandi telur með öðrum orðum nauðsynlegt að meta beina vinnu 

barnaverndarstarfsmanna út frá öllum hliðum og rannsaka einnig reynslu barna og 

fjölskyldna. 

 

 

____________________________________ 

Halla Dröfn Jónsdóttir 

Viðauki 1 

Fylgiskjal 1.  Kynningarbréf 

Kynningarbréf 

        Reykjavík 3. september 2014 

 

Ágæti viðtakandi  

Halla Dröfn heiti ég og er  í MA-námi til starfsréttinda í félagsráðgjöf við Háskóla Íslands. 

Lokaverkefni mitt mun fjalla um stuðningsúrræði í barnavernd. Leiðbeinandi og 

ábyrgðaraðili er Anni G. Haugen lektor við félagsráðgjafadeild en rannsóknin byggir á 

megindlegu gangasafni Anniar um stuðningsúrræði. 

 Í rannsókninni verður skoðað hvernig starfsmenn túlka þau úrræði sem snúa að 

meðferð og ráðgjöf, hverju þau skili og hvernig þau eru framkvæmd. Niðurstöðurnar 

gætu nýst til að varpa ljósi á eðli úrræðanna en í dag eru hvorki fyrir hendi skilgreiningar 

á úrræðunum né árangursmat. Fyrrnefnd úrræði hafa ekki verið rannsökuð hér á landi. 

Gildi rannsóknarinnar er því bæði fræðilegt og hagnýtt en niðurstöðurnar geta bæði 

nýst vel í barnaverndarstarfi og stefnumótun í málaflokknum.  

 Rannsóknin verður eigindleg en með bréfi þessu er ég að leita að viðmælendum 

sem hafa unnið í barnavernd í að minnsta kosti eitt ár og tóku þátt í rannsókn Anniar G. 

Haugen á stuðningsúrræðum í barnavernd sem framkvæmd var árið 2013. Rannsakandi 

mun hafa samband við sex barnaverndarnefndir og óska eftir þátttöku ýmist eins eða 

tveggja barnaverndarstarfsmanna í samræmi við stærð viðkomandi þjónustusvæðis.  

 Rannsóknin byggist á viðtölum þar sem eitt viðtal er tekið við hvern þátttakanda 

og mun viðtalið taka um eina klst. Viðtölin verða hljóðrituð og framhaldinu afrituð. 

Stefnt er að því að taka viðtölin í september og áætlað að rannsóknin verði tilbúin 24. 

nóvember 2014. Undirrituð óskar hér með eftir þátttöku tveggja starfsmanna 

barnaverndarnefndar Reykjavíkur sem uppfylla framangreind skilyrði, þ.e. tóku þátt í 

rannsókn Anniar árið 2013 og hafa unnið í barnavernd lengur en í eitt ár.  

 Rannsóknin hefur verið tilkynnt til persónuverndar og öllum kröfum um trúnað 

og nafnleynd verður fylgt. Framlag þátttakenda er forsenda þess að unnt sé að 

framkvæma rannsóknina en þátttakendum er þó frjálst að hætta eða hafna þátttöku í 

rannsókninni á hvaða stigi sem er, án frekari útskýringa. Hægt er að hafa samband við 

mig eða ábyrgðaraðila rannsóknarinnar ef frekari upplýsinga er óskað.  

 Ég mun hafa samband við þig 9. september nk. til að fá svar við beiðni minni.  

 

Ábyrgðarmaður og leiðbeinandi rannsóknar: Anni G. Haugen félagsráðgjafi og lektor við 

Félagsráðgjafardeild Háskóla Íslands.  

Aðsetur: Oddi v/Sæmundargötu  

Netfang: annihaug@hi.is   

Sími: 525-4197.  

Rannsakandi: Halla Dröfn Jónsdóttir mastersnemi í félagsráðgjöf við Háskóla Íslands, 

MA-nám til starfsréttinda.  

Netfang: hdj4@hi.is  

Sími 848-1632. 

Viðauki 2 

Fylgiskjal 2.  Upplýst samþykki 

 

Upplýst samþykki 

Upplýst samþykki fyrir þátttöku í rannsókn MA-nema í félagsráðgjöf við Háskóla Íslands; 

Stuðningsúrræði barnaverndarnefnda. 

 

Kæri þátttakandi 

Í rannsókninni verður skoðað hvernig starfsmenn túlka þau úrræði sem snúa að 

meðferð og ráðgjöf, hverju þau skili og hvernig þau eru framkvæmd. Niðurstöðurnar 

gætu nýst til að varpa ljósi á eðli úrræðanna en í dag eru hvorki fyrir hendi skilgreiningar 

á úrræðunum né árangursmat. Fyrrnefnd úrræði hafa ekki verið rannsökuð hér á landi. 

Gildi rannsóknarinnar er því bæði fræðilegt og hagnýtt en niðurstöðurnar geta bæði 

nýst vel í barnaverndarstarfi og stefnumótun í málaflokknum.  

Rannsóknin verður eigindleg en með bréfi þessu er ég að leita að viðmælendum 

sem hafa unnið í barnavernd í að minnsta kosti eitt ár og tóku þátt í rannsókn Anniar G. 

Haugen árið 2013. Rannsakandi mun hafa samband við sex barnaverndarnefndir og óska 

eftir þátttöku ýmist eins eða tveggja barnaverndarstarfsmanna í samræmi við stærð 

viðkomandi þjónustusvæðis.  

Eitt u.þ.b klst langt viðtal verður tekið við hvern þátttakanda. Viðtölin verða 

hljóðrituð og í framhaldinu afrituð svo unnt sé að vinna úr gögnunum. Einungis 

rannsóknaraðili og ábyrgðarmaður munu hafa aðgang að viðtölunum fyrir utan aðstoð 

sem fengin verður við afritun gagna. Rannsóknin hefur verið tilkynnt til Persónuverndar 

samkvæmt lögum um persónuvernd og meðferð persónuupplýsinga nr. 77/2000. 

Samkvæmt kröfum persónuverndar verður fyllstu reglum um trúnað og nafnleynd fylgt 

eftir. Öllum persónugreinanlegum upplýsingum verður breytt, m.a. nöfnum viðmælenda 

og staðarheitum. 

Framlag þátttakenda er forsenda þess að unnt sé að framkvæma rannsóknina en 

þátttakendum er þó frjálst að hætta eða hafna þátttöku í rannsókninni á hvaða stigi sem 

er, án frekari útskýringa. Hægt er að hafa samband við mig, Höllu Dröfn Jónsdóttur, ef 

frekari upplýsinga er óskað.  

Rannsakandi: Halla Dröfn Jónsdóttir mastersnemi í félagsráðgjöf við Háskóla 

Íslands, MA-nám til starfsréttinda. Netfang: hdj4@hi.is sími 848-1632. 

Niðurstöður rannsóknarinnar verða kynntar í desembermánuði 2014 á málþingi 

meistaranema í félagsráðgjöf. Ritgerðin verður einnig aðgengileg á Landsbókasafni 

Íslands en áætlað er að rannsókninni verði lokið 24. nóvember 2014. 

Ábyrgðarmaður og leiðbeinandi rannsóknar: Anni G. Haugen félagsráðgjafi og lektor við 

Félagsráðgjafardeild Háskóla Íslands. Aðsetur: Oddi  v/Sæmundargötu Netfang: 

annihaug@hi.is  sími: 525-4197. 

Mér hefur verið kynnt eðli og umfang þessarar rannsóknar og ég er samþykk(ur) 

þátttöku. Samþykki þetta er í tvíriti og mun hver þátttakandi halda eftir eintaki.  

         

_________________________                                    _________________________ 

     Undirskrift rannsakanda                                                              Undirskrift þátttakanda

Viðauki 3 

Fylgiskjal 3. Viðtalsvísir 

 

Eftirfarandi spurningar eiga við um notkun stuðningsúrræða eftir að könnun máls líkur. 

Hér er aðeins verið að spyrja út í úrræði sem starfsmaðurinn sjálfur veitir. 

 

Forsendur stuðningsúrræðanna 

1. Mig langar að byrja á að biðja þig að segja mér hvaða menntun þú hefur? 

 

2. Í rannsókn Annar G. Haugen kom fram að mjög margir fá stuðningviðtöl, 

meðferðarviðtöl og ráðgjöf um uppheldi og aðbúnað barns.  Hvaða hugtök notar þú um 

þessi úrræði ?  

 

3. Gerir þú greinarmun á þessum úrræðum, hver er túlkun þín á þessum úrræðum, 

hverju teluru að þau eigi að skila? (Er munur á stuðningsviðtölum, meðferðarviðtölum 

og viðtölum þar sem foreldrum er leiðbeint með uppeldi og aðbúnað? ) 

 

4. Hvað ræður því hvort þú notar stuðningsviðtal eða meðferðarviðtal? 

 

5. Hvað ræður því að ákveðið er að leiðbeina foreldrum með uppeldi og aðbúnað 

barns?   (kannski orða öðruvísi) 

 

6. Er einhver munur á innihaldi úrræðanna þegar unnið er með móður annarsvegar 

og föður hinsvegar? (stuðningsviðtöl, meðferðarviðtöl eða ráðgjöf um uppeldi og 

aðbúnað barns)  

 

Skipulag stuðningsúrræðanna  

1. Veitir þú einhvertíma stuðningsviðtöl, meðferðarviðtöl eða ráðgjöf á meðan á 

könnun stendur.  

 

2. Þegar tekin er ákvörðun um að beita stuðningsviðtölum, eru viðtölin þá veitt yfir 

ákveðið tímabil eða í ákveðið mörg skipti? Hvað ræður fjölda skipta? 

 

3. Þegar tekin er ákvörðun um að beita meðferðarviðtali eru viðtölin þá veitt yfir 

ákveðið tímabil eða í ákveðið mörg skipti? Hvað ræður fjölda skipta?  

 

4. Þegar tekin er ákvörðun um að beita uppeldisráðgjöf, eru viðtölin þá veitt yfir 

ákveðið tímabil eða í ákveðið mörg skipti? Hvað ræður fjölda skipta? 

 

5. Styðstu við ákveðna aðferðafræðilega nálgun þegar þú beitir stuðningsviðtölum? 

 

6. Styðstu við ákveðna aðferðarfræðilega nálgun þegar þú tekur beitir  

meðferðarviðtölum? 

 

7. Styðstu við ákveðna aðferðafræðilega nálgun þegar þú leiðbeinir foreldrum með 

uppeldi og aðbúnað barns? 

 

8. Þegar börn eða foreldrar fá stuðnings- eða meðferðarviðtöl styðstu þá við 

ákveðið verklag sem snýr að framkvæmd stuðningsúrræðanna?   

 

9. Þegar þú leiðbeinir foreldrum með uppeldi og aðbúnað barns styðstu þá við 

ákveðið verklag sem snýr að framkvæmd stuðningsúrræðanna?   

 

 

Skipulag stuðningsúrræðanna – Börn 

 

1. Ef þú býður barni stuðningsviðtal,  hvað ræður þá þeirri ákvörðun? (í hvaða 

tilvikum er það gert) 

2. Í hvaða tilvikum fær barnið ekki stuðningsviðtal? 

 

3. Ef þú býður barni meðferðarviðtal, hvað ræður þá þeirri ákvörðun? (Í hvaða 

tilvikum er það gert) 

 

4. Miðar þú við einhvern ákveðinn aldur þegar ef þú ákveður að bjóða barni 

stuðnings-eða meðferðarviðtal? 

 

5. Hvað fá börnin að meðaltali mörg stuðnings eða meðferðarviðtöl¬? 

 

6. Styðstu við ákveðna aðferðafræðilega nálgun þegar þegar þú tekur 

stuðningsviðtöl við börn?  

 

7. Styðstu við ákveðna aðferðafræðilega nálgun þegar þegar þú tekur 

meðferðarviðtöl við börn?  

 

Hverjir:  

1. Þegar þú ákveður að styðjast við stuðningsviðtöl hverja viltu þá fá í þessi viðtöl?  

 

2. Í hvaða tilvikum eru foreldrarnir saman í stuðningsviðtölum?  

 

3. Hvenær finnst þér heppilegt að tala við foreldrana í sitthvoru lagi?  

 

4. Hvenær finnst þér heppilegt að tala við alla fjölskylduna saman? 

 

5. Er barnið með í fjölskylduviðtölum? 

 

6. Eru börnin einhvertíma með þegar foreldrum er leiðbeint með uppeldi og 

aðbúnað barns? 

 

7. Í rannsókn Anniar kom fram að feður eru síður þátttakendur í stuðningsúrræðum 

en mæður. Í hvaða tilvikum er föður ekki boðið að taka þátt í stuðningsúrræðum.  

8. Hvenær er föður boðið að taka þátt í stuðningsúrræðum  

 

9. Hvaða skilning leggur þú í; viðtal við fjölskyldu, hverjir koma þar að.  

 

10. Færðu einhvertíma föður sem býr ekki á lögheimili barnsins til að koma. Hvað 

ræður því að þú gerir það? 

 

Útfærsla stuðningsúrræðanna 

1. Beitir þú einstaklingsviðtölum og fjölskylduviðtölum á sama tíma í máli?  

2. Notaru ólíkar aðferðir þegar þú vinnur með einstaklinga eina þ.e. annars vegar 

móður, föður eða barn og svo hinsvegar þegar þú vinnur með fjölskylduna í heild? 

3. Beitir þú stuðningsviðtölum og meðferðarviðtölum einhvertíma á sama tíma í 

máli?  

4. Beitir þú stuðnings eða meðferðarviðtölum samhliða uppeldisráðgjöf (foreldrum 

leiðbeint með uppeldi og aðbúnað barns).  

 

Starfsmaðurinn eða aðrir fagaðilar 

 

1. Hvað ræður því að þú ákveður að vinna með málið sjálf, hvað einkennir þau mál?  

 

2.  Hvað ræður því að þú vísar máli til annarra fagaðila? 

 


